
        
            
                
            
        

    
	БНМАУ-ын Шинжлэх ухаан, Дээд боловсролын хүрээлэн

	ӨВГӨН ЖАМБАЛЫН ЯРИА

	Ц. Дамдинсүрэн тэмдэглэв

	БНМАУ-ын Шинжлэх ухаан, Дээд боловсролын хүрээлэнгийн Эрдэм шинжилгээний хэвлэлийн газар Улаанбаатар хотноо 1959 онд эрхлэн хэвлүүлснийг

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	 

	Миний бие, монголын соёлын түүхийн нэг салбар болох уран зохиолын түүхийг судалж байх учраас энэ тухай элдэв сонин мэдээ зэргийг ном дэвтрээс үзэхээр зогсохгүй, өвгөд настан хүмүүсээс үргэлж сураглаж асууж, тэдний ярьсан зүйлийг тэмдэглэн бичсээр байдаг билээ. Тэдний ярьсан зүйлийн дотор манай соёл ба нийт түүхэнд чухал хэрэглэгдэхүүн болох юм цөөнгүй байна. Үүнээс өвгөн Жамбалын ярьсан зүйлийг тэмдэглэсэн маань нэг хавтас боллоо. Өвгөн Жамбалын ухаан сэргэлэн, ой сайн тул өнгөрсөн олон жилийн явдлыг тодорхой дэлгэрэнгүй ярьсан бөгөөд би тэр ярьсныг хэвээр нь тэмдэглэхийг оролдсон боловч бас баахан товчлогдсон ба нэлээд зүйл ч орхигдсон байна. Өвгөн Жамбал цэгц шударга, томоотой, үнэнч сайн хүн тул түүний ярьсан зүйлд гуйвуулж чимж өөрчилсөн юм байхгүй гэж бодож байна. Гагцхүү өвгөн настай, сүсэг бишрэлтэй хүний ярьсан зүйл болох учраас ярьсан хүний сүсэг итгэл ч үүнд нэлээд орсон байна. Гэвч үүнийг засвал ярьсан үгийн хэлхээ эвдэрмээр байх тул огт засаж өөрчилсөнгүй уг хэвээр нийтлэв. Манай тэргүүний үзэл суртлаар зэвсэглэсэн эрдэмтэн сэхээтэн нар үүнийг шүүмжлэлтэйгээр ашиглан хэрэглэж чадах нь лавтай болно. 

	                                          

	Ц. Дамдинсүрэн

	 

	 


ЖАМБАЛ ДОНИР

	 

	Миний нэр Борын Жамбал, одоо 1958 онд 77 настай, морин жилтэй. Тэгэхлээр 1882 онд төрсөн байна. Гэртээ ганцаараа суудаг. Хөдөө мал хөрөнгөгүй. Хотод хашаа гэртэй. Ах дүү ч байхгүй. Эх минь их шавийн хүн. Эцэг минь Түшээт хан аймгийн Намсрай вангийн хошууны хүн. Алтанбулагаас баруун тийш Баруун бүрэнд Ханхар гэдэг газар төрсөн юм. Би 9 настайдаа эхийн хамаатан дээр Богдын хүрээнд ирсэн. Ингээд эхийн дүү ламынд сууж, зун болохоор хөдөө гарч байсан. Намайг 13 настай байхад эцэг Бор хүрээнд ирж нас барсан. Манайх угийн ядуу айл байсан. Намайг 15 настай байхад эх ах хоёр хүрээнд ирсэн. Ах удалгүй үхсэн. Эх минь ардын засаг мандсанаас нэлээд хойно үхсэн. Ингээд би Хүрээний хогийн шавхруу сахих болсон хүн дээ. Тэгээд Богдын хүрээнд лам болж, Хүүхэн ноёны аймагт суув. Би хүрээнд арав гаруй жил сууж уншлага дуусаад, уншлагаа шүүлгээд, Хүрээний арван дацангийн нэг дацан болох Бадма-Ёго дацанд багшийн хүчээр орсон. Жүд бол дэглэм их нарийнтай байсан учраас тэр дацанд хүн орох дургүй байсан. 

	Бадма-Ёго бол гүрмийн дацан юм. Энэ дацан түм илүү хонь, 6000 орчим адуу, 2000 гаруй үхэртэй, их баян дацан байсан. Хуралд жинхэнэ хурдаг данстай лам нь тавь байсан, ингэхлээр хурлын цав хэрэглэл нь сайн байсан, тарган махаар цав барина. Хонины хүзүүг тоож хэрэглэхгүй байсан. Мал хариулсан айлаас зохих татварыг авна. Жишээ нь: 15 хониноос нэг алд эсгий авна. Нэг алд эсгийн оронд гурван цаас авдаг. “Лам нарын гэдэс цайлгана” гэж хавар хоормог тараг их өгнө. Зун айраг өгнө. Зун хөдөөгөөс сүрэгчдийн арваад гүүнээс нэг хоёрыг, 1-2 морьтой авчруулж, олон гүү цуглуулаад саальчнаар саалгаж, айргийг лам нарт өгнө. Арван гүүнээс нэг яндаа айргийг өдөр бүр авдаг байсан. Өглөгийн эзний гүрмийг дацанд их хийнэ. Түүнд лам нар ээлжээр хурдаг байсан. Түүний зэд барьцаар амьдарч байлаа. Гүүг зун солино. Намар, өвөл болтол айраг уусаар байдаг сан. Манж сүлэх сүүний үнээг сүрэгчнээс авчруулж саадаг байсан.

	Тэр үед мөнгөний оронд цай зардаг байлаа. Зузаан цай, хоёр чулуун цайтай тэнцэнэ. Нэг зузаан цай бол 60 шар цай болно. Хугас цай 30 шар цай, хугас цай чулуун цай хоёр адил болно. Цэн мөнгө 22 шар цайтай тэнцэнэ. Лан нь 220 шар цай болно.Дуудаж худалдах зүйлд ганц шар цайгаар эхэлж дуудна.

	Би гурван жил гаруй Бадма-Ёгод хураад, тэр дацангийн дуганч болсон. Дуганч бол зарлагын чанартай хүн юм. Лам нарт зарлах, хэл хүргэх зэрэг ажлыг хийнэ. Дөрвөн дуганчтай байсан. Намайг олон жил алба хаасан ах хүн гэж “Билэгт” цолтой болгосон. Энэ цолыг би 1922 оны орчим шавийн даншиг дээр авсан билээ.

	Богд бол ах хүнийг заавал гуайлдаг байсан, удсан албаны хүмүүст, даншиг өргөх үеэр цол зэрэг, олбог шагналыг олгоно. Цол нь Зоригт, Билэгт, Шадар, Бинт, Дураал зэрэг байлаа. Энэ цолын тухай шоглож ярьдаг үг байсан. Жишээ нь: Дураал гэдэг нь харалган, Зоригт гэдэг нь тэнэг, Шадар гэдэг нь долдой, Бинт гэдэг нь их үнэтэй, бэнтэй цэнтэй гэсэн үг гэдэг. Долоон хошуу наадмын өмнө чуулган найр болох үед үүдний бичээч нар чуулган дээр цол дуудаж батлуулна.

	Нийт лам нарын цээжилбэл зохих уншлага гэдэг бол арван хангал буюу догшид, хорь гаруй магтаал, итгэл, ламын чодба, олон харанга зэрэг болно. Үүнд бас зургаан ерөөл орно. Санжодмонлом, Санжайгүнлаа, Дагий жанчүб, Чогжуужалба, Пүлжин буюу Диваажингийн ерөөл, Гиваандэеи эдгээр болбол зургаан ерөөл гэдэг ном болно. Би эдгээр номыг бүрэн цээжилсэн сайн уншлагатай, чойрын ном мэдэхгүй, монгол бичиг муухан сурсан хүн дээ. Муу билүүний баас их, муу ламын багш олон гэдэг. Би гучаад шахам багштай байсан хүн. Бизъяагийн аймгийн Лувсандондог цорж гэдэг лам манай багш байсан. Долдой зангүй, тас түс, хэнээс ч айдаггүй хүн юм сан. Тэр цорж тушаалтай байхдаа, цогчин гэсгүй Гунгаатай хэрэлдээд: “Чи цаадах Богддоо хэлнэ биз, би цоржтой ч яана, цоржгүй ч яана”гээд нэг жил цоржоо авхуулж байсан юм.

	 


ИХ ХҮРЭЭНИЙ НАНДИН БУРХАД

	 

	Ихийн зуу, Очирдарь, Ганжуурын Аюуш, Их сангийн Намсрай, Ноён шүтээний Манал зэрэг таван нандин бурхад байсан юм. Эдгээрийг бүтээх гэж Өндөр гэгээн хөөрөг дарж байтал Өндөр гэгээнийг хүүхэнтэй ханилж гэж сонсоод буруушаах гэж хэдэн ноёд ирж дээ. Тэгэхэд Хүүхэн ноён гэрээс гараад явчихсан юм гэнэ билээ. Өндөр гэгээн “Хүүе чи гэртхийнхээ учрыг ол” гэсэнд хүүхэн ноён (Өндөр гэгээний эхнэр) орж ирээд хайлмаг зэс хүрлийг гурил шиг базалж, бурхан урлан хийж байсан юм гэнэ билээ. Тэгэхэд ноёд юм хэлж чадалгүй гарсан гэдэг. Тэр Хүүхэн ноёны хүүрийг Орхоны хөвөөний Дэрст булан гэдэг газар шатааж, “Сэрэгцог” гэдгийг хийсэнд баруун гар нь үлдсэн юм гэнэ билээ. Түүний үнсээр Хажид барлаж, Амарбаясгалант хийд дээр Хажидын сүм дотор байгаа улаан Хажидыг тэр гарын бугуйгаар сүншиглэсэн юм гэдэг. Түүний нэрээр, Хүүхэн ноёны аймаг гэж Их хүрээнд байсан.

	Ганданд ганзагалах нүхтэй Ганжуур байсан. Богдын ордонд замбаган Жадамба гэж үнэтэй нандин Жадамба байсан юм гэнэ билээ. Хүүхэн ноёны аймагт нандин шүтээн байгаагүй. Тэнд Хүүхэн ноёны шүтээн гэж Манал байсан. Манал бол Их сангийн Зуутай адил Өндөр гэгээний урлал байсан, хэмжээ нь Очирдарийн хэмжээтэй адил байсан. Их сангийн Намсрай хэмжээгээр бага юм гэнэ билээ. Ганжуурын Аюуш одоо Чойжин ламын сүмд буй гэнэ билээ. Ноён шүтээнийх алба татвараа өгөх ба лам нарын өмчийг өгөх гэж хамаг юмаа зарсан. Үүнд: Нандин юмаа зарсан нь Очир барьсан Минтүг, ширэн хайрцагтай, тохой хэр бурхан юм. Энэ бурхныг найман суваргатай нь 800 төгрөгөөр худалдсан гэж ноён шүтээний нярав Балданцэрэн хэлж байсан юм. Минтүг гэдэг бурхны тэргүүнд чулуун гялалзсан шигтгээтэй байсан юм.

	Бурхан багшийн найман суварга бол жигтэйхэн сайхан урлал болно. Ийм найман суварга олон байсан. Нэг найман суваргыг Жамъянтив ламд өгч Дорнод аймаг оруулсан гэж дуулдсан билээ.

	Өндөр гэгээний бурхан гэдэг бол чухам Өндөр гэгээний өөрийн нь хийсэн бурхан юм. Өөрөө их уран дархан хүн байсан юм. Өндөр гэгээний төрсөн газар бол Усан бэлчир гэдэг газар юм. Энэ газар Эрдэнэ зуу, Хужиртын рашааны хавьд бий гэдэг.

	Түшээт хаанаас “Хүүд өгөх бэлэг” гэж нэг эсгий оймс, нэг гүзээ шар тос, нэг хонины өвчүү, үнхэлцгийг жил бүрийн өвөл Богдод өгдөг заншилтай байсан юм. Тэр зүйлийг Түшээт хаанаас хүргүүлж ирэхтэй, би хоёр удаа дайралдсан. Амарбаясгалант хийдээс Бүрэнханы самар, чангаамал нэг хүүдий жил бүр ирдэг. Бүрэнханы самар хачин том самар байдаг сан. Энэ зүйлийг авчирсан хүнд нэг дээлийн торго шагнадаг байсан.

	      

	 

	 


ГАН ТӨМӨР БУРХАН

	 

	Туул голын Цагаан сүм дээр гангаар хийсэн Ямандага бурхан байсан. Тэр маш уран билээ. Түүнийг наймдугаар Богдын үед Далай Чойнхор вангийн хошуунд хийсэн юм гэнэ билээ. Өндөр нь үзүүр тохой хэртэй болно. Барьсан зэвсэг багаж нь цөм мөнгө, маш уран хийцтэй, гялалзаж байдаг. Зэвэрдэггүй байсан. Бас нэг ийм Дамжан Дорлиг гэж ямаа унасан бурхан байсан. Бас нэг ийм Жамсран байсан. Түүний тэргүүнд нь алт өргөсөн (алтаар будсан), бусад нь төмөр байсан. Далай Чойнхор вангаас Богдод өргөсөн юм их байсан. Үүнд: наадмын майхан, асар, тулга, наадмын хэрэгсэл бүгдийн пайз дээр “Чойнхор ван өргөсөн” гэж нэртэй байсан. Тэдгээрийн хийц нь уран, төмөр эдлэлүүд нь гялалзаад байдаг, зуушаан утсаар ширсэн тойруулга ч байсан. Чойнхор ван болбол жижиг лам банди нарыг номд муу бол оёдлын ангид өгч юм оёулна. Хэрэв оёход муу бол мод зоруулна. Мод зорж чадахгүй бол төмрөөр юм хийлгэнэ. Ингэж хүнийг чадах чадах ажилд нь тохируулан сургадаг байсан юм. Далай Чойнхор вангийн хошууны эрэгтэй хүмүүс хүртэл дээл хувцас оёхдоо их чадвартай байсан.

	Сүүлийн Далай Чойнхор ван жил бүр Богдод түмэн жин шар тос өгч байсан. Гурав, дөрвөн жил дараалан лав ирсэн байх. Богдын шавдан батдахад зориулан түнлэхэд 12 лам үргэлж ном уншиж байдаг. Тэнд Дамжан Дорлиг, Найчүн Чойжон, Үржин Хандын орноос залж ирсэн гэдэг дуулга өмссөн цагаан дүртэй бурхан ийм гурван бурхан байдаг. Түүний уншлагыг өглөөний 9 цагаас шөнийн 12 цаг хүртэл уншдаг. Баярын түнлэхийг гурван хоног хурна. Энэ түнлэх гэдэг бол төрсөн өдрийн хурал юм. Наймдугаар Богд намрын тэргүүн сарын шинийн найманд төрсөн хүн юм. Түнлэхийн лам нар Очирдарийн сүмийн баруун хойно, Дэчин галбын дуганы өмнө, улаан халзан өргөө байдаг, тэнд хурдаг байсан. Ордны гадна хүрэл суварга байсан. Цанид чойрын лам нар, тэр суваргыг үдэш нар шингэхээс нар гартал эргэвэл ухаан ороход их сайн гэдэг сэн. Цагаан сүм дээр нандин Хажад бурхан байсан. Энэ бол тавдугаар Богд Хажадын нинчин (бясалгал) шүтэж тахиж байсан бурхан юм. Гуулин шармал бурхан, битүү бүтээлэгтэй, ганц гар нь харагдаж байдаг байсан.

	Өндөр гэгээний малгай хувцас бас тэнд байсан. Товь хэлбэртэй дөрвөн навчин саравчтай малгай, монгол том улаан гутал, нэг дээл байсан нь буриад дээл шиг, жижигхэн нударгатай, хар халиу шиг ширүүн үсэн (тайвиндуу) захтай, бүслэхээрээ хуниастай шар торго шиг эдээр хийсэн, пансан дотортой тэрлэг юм сан. Өндөр гэгээний дүр цаасаар хийсэн баримал байсан. Түүний дэргэд тэр дээл хувцас нэг ваадантай байдаг сан. Цагаан сүм бол Богдын зуслан нь юм. Өвөлжөө нь Шар орд юм. Голын сүм, Хайстай гараагүй үед тийм байсан. Жэвзүн Дарнатын хөрөг голын Цагаан сүмд байсан. Энэ хөрөг Чойжин ламын сүмд байна.

	 

	 

	 


ЧОЙЖИН ЛАМЫН СҮМ

	 

	Чойжин лам Лувсанхайдав, наймдугаар Богдын гуравдугаар дүү юм. Богд баруун газраас долуулаа ирсэн юм гэдэг. Эцэг нь ирээгүй үхсэн бололтой. Эх нь Ойдовдулам гэдэг байсан. Ах нь Балданцэрэн гүн гэж байсан. Нөгөө ах нь Жолоо хамба гэдэг хүн байсан. Төрсөн дүү нь Лувсанвандан, Лувсанхайдав хоёр болно. Норов хамба гэж бас нэг дүү нь байсан. Жолоо хамба нь сангийн хоол идэж энгийн байж байгаад үхсэн. Лувсанвандан нь их томоотой лам, нэг насаар нүгнэй сахиж байгаад үхсэн. Балданцэрэн сангийн хэрэглэлтэй, монгол эхнэртэй байгаад үхсэн. Түүний эхнэр Жамбал хатан гэж монгол хүүхэн байсан. Хүүхэдгүй. Норов хамба нь Гүжир хамба гэж байгаад 17-18 нас хүрч үхсэн. Эх нь хүрээ их эргэдэг эмгэн байгаад үхсэн. Богд монгол хэлэнд их сайн. Харин төвөддөө базаахгүй байсан юм гэдэг. Лувсанхайдав, шагай харвах дуртай залуу лам байсан. Тэр нь зүгээр уншлагатай лам байсан. Вангай аймгийн Пэлжээ гэдэг лам байлаа. Пэлжээгийн банди Лувсанхайдав байжээ.

	Бадруулт төрийн үед Маймаа хотын Цэрэндорж удирдаж, Лувсанхайдавыг чойжин болгож, Чойжин ламын Гомбоо лам нь болов. Гомбоо лам гэдэг бол Чойжингийн айлдсан зарлигийг мэдэж дамжуулдаг хүн юм. Чойжин бол амаар айлдах гэж байхгүй, сугаар нь чагнахад үг сонстох шиг нэг юм гунганаад байдаг. Түүнийг чагнаж бичиж аваад олонд хэлж өгдөг хүнийг Гомбоо лам гэдэг. Чойжин ламд гурван сахиус оршдог байсан. Тэрний нэгд нь Найчүн, хоёрт Зэмэр, гуравт Шүг сахиус. Найчүн их догшин биш, Зэмэр мөн их догшин биш, Шүг их догшин сахиус байсан юм. Шүг сахиусыг оршиж байхад Чойжин лам дэвхцэж цовхчоод, гэдэс годосхийгээд, амнаасаа хөөс буруулж, их догшин дүрэмтэй байдаг сан.

	Чойжин ламын хамгийн чухал хэрэг ажлыг Гомбоо лам мэдэх болжээ. Чойжин лам Маймаа хотын Дамдин зайсангийн охин Сүрэнхорлоог эхнэр болгон авлаа. Чойжин лам голын чойжин болов. Голын чойжин гэдэг бол албаны чойжинг нэрлэж байгаа юм. Гомбоо лам Пэлжээ, сүм барьж хурал гаргана гэж яриад байдаг болов. Тэгээд зүүн хүрээнд хоёр гурван жил их модон сүм барив. Түүний хамаг хөрөнгийг их шавиас гаргадаг байв. Зарим сүмийг дуусахад нөгөөг үргэлжлэн барьдаг байв. Гомбоо лам Пэлжээ, дайчин хамба цолтой болов.

	Хүрээний 30 аймгаас 30 лам татаж, сүмийн хогийг үхэр тэргээр арилгадаг байв. Үхэр тэргээр хүрээнд ирсэн түлээчин, жинчин нараас улаа барьдаг байв. Тэр модон сүмүүд Бадруулт төрийн сүүлийн оны үед, нэг өвлийн шөнө гэнэт гал гараад бүгд шатжээ. Ер нь юу ч үлдээгүй. Улсын ярьж байсан нь “Чойжин лам, Сүрэнхорлоо хоёр дөнгөж дээлээ нөмрөөд ордноос гарч гэнэ. Өөр юу ч авч гарч чадаагүй гэнэ” гэж ярилцаж байсан. Маргааш нь үзэхэд хар үнс нь хийсэж байхыг би үзсэн юм.

	Одоо Ленин клуб байгаагийн баруун үзүүрт бөмбөг тоглодог цэцэрлэгийн газар, цахрын Шагдар гүнгийн муу хашаа байсан. Тэнд гэгээн сан ба хүрээний баялаг дацангаас олон гэр бэлтгэж, Чойжин ламд барьж өгөв. Энэ олон гэрийг барьж байхад шавь ба дацангууд их сүйдсэн болно.

	Тэгээд дараа жилийн хавар, одоогийн байгаа Занхан сүмийг барина гэж ажиллаж эхэлсэн болно. Энэ сүмийн бурхан тахилын зэрэг урлаг зүйлүүдийг хийлгэхээр Монголын доторх бүх хошуу нутгаас аль уран чадвартай хүмүүсийг дуудаж авчраад хийлгэж байсан. Бурхан тахилын урлагийг хийх ажлыг Вангай аймгийн Шойвь Аюуш толгойлж байсан ба Ноёны аймгийн Ванчиг гэдэг лам бас оролцож байсан юм. Сүмийн доторх уран сайхан Найдангуудыг тэр Аюуш хийсэн байхаа. Тэр Аюуш, Чойжин ламын сүмд их олон жил ажилласан. Аюуш бол Түшээт хан аймгийн Зоригт ван буюу О. (Одсорбазар) вангийн хошууны хүн юм. Сүм барих ба бурхан хийхэд Хятад, Монгол олон хүн хольцолдоод ажиллаж байсан. Сүмийн барилгыг их төлөв хятадууд хийсэн, доторх бурхан тахилыг их төлөв монголчууд хийсэн юм. Шойвь Аюуш, их өндөр Жигжид хийсэн нь одоо алга болжээ.

	Автономитын үед Чойжин ламын сүмд цам гардаг боллоо. Мам, зан, таван хан зэргийн цамтай байсан. Энэ бол хүрээ цамаас их ондоо байсан. Таван ханд дайчин хамба өөрөө гарч байсан. Энэ цам гурван жил хэр гараад, ардын засгийн үед зогссон болно.

	Автономитын үед Чойжин лам нас барав. Сүрэнхорлоог гэрт нь хүргэж өгөхөд 20-30 тэрэг ачаатай явсан гэдэг. Чойжин ламын байхад Сүрэнхорлоо хятадтай завхайрдаг хүн байсан. Царай муутай цэлцгэр шар хүүхэн байсан юм.

	Дайчин хамба, Чойжин ламаас хойш эхнэр авч байгаад ардын засгийн үед нас барсан юм. Түүний бариулсан тусгай сүм Ленин клубийн тэнд байсан.

	Чойжин ламын сүрэг гэж их баялаг сүрэг байв. Намар, Богд уулын Бөхөг гэдэг газар сүргээ тоолоод найр наадам хийдэг байв. Энэ бол түүхтэй наадам юм.

	Долоон хошуу наадмыг урьд хийдэг байсан. Түүнийг зогсохтой зэрэг Бадамдоржийн наадам гэж Туулын Улаанхужир гэдэг газар гурван жил дараалан хийсэн. Их наадам болж байсан. Түүнийг зогсохтой зэрэг Чойжин ламын наадам гэдгийг Бөхөгт хийдэг болов. Түүнийг зогсохтой зэрэг Цэргийн наадмыг Улаанбаатар хотод хийдэг болов.

	 

	ЧОЙЖИН ЛАМЫН СҮМД САЯХАН ОРЖ ҮЗЭВ

	 

	Энд байгаа зүйлүүд нь: Цагаан сүм дээр байсан дүвчин Нагбожод багийн дүр байна. Гавлан дамраа алджээ. Одоо хар модон дамар бариад байна. Мөн доод сүмийн лобон Бадамжунайн дүр байна. Зүүн гэрт доод сүмийн Дансорригсүм гурвын хоёр нь байна. Мөн доод сүм дээр байсан Балданчоймбол хамба багшийн баримал хөрөг, Занхан сүм дээр гэсгүй болоод сууж байна. Доод сүмийн Өндөр гэгээн байна. Хоргой жанч нөмөрчээ. Энэ хөрөг бол цаасан баримал байна. Бадруулт төрийн 26 онд Номчийн аймгийн өндөр Цэнд бурханч гэдэг хүн хийсэн юм. Зүүн гэрт Вангай аймгийн Өндөр гэгээн ба хаанахыг мэдэхгүй Доржсэмбэ хоёр байна. Хоёулаа Өндөр гэгээний урлал юм. Мөн доод сүмийн 16 найдан гол мөрөнд байна.

	 

	 

	 


ЖАХАРЫН ТАВАГ

	 

	Энэ бол их нандин юмны нэг байгаа юм. Тэр том төмөр таваг юм. Ямааранз бум уншиж байж нэг хадаасыг хадаж бүтээсэн болно. Хэдэн зуун хадаас буй байх. Дөрвөлжин хэлбэртэй, хааш хаашаа метр хэр хэмжээтэй, харахад муухай том таваг байсан. Би барьж үзээгүй. Гэвч би сайн харсан. Баатар бэйлийн есөн онх босгосон сэлмээр хадсан таваг юм. Онх гэдэг бол мянган хүнийг алахад мянга дугаар хүн нь толгойгоороо газар хатгаж, хоёр хөл нь дээшээ гозойж үхдэг. Үүнийг үзээд би мянган хүн алжээ гэж мэдэж байсан гэдэг. 

	Баатар бэйлийн есөн онх босгосон тийм сэлмээр хадсан таваг байсан гэдэг. Энэ их нандин юмыг Сангай хар дарга хадгалж байдаг байлаа. Сангай дарга гэдэг бол элдэв муу сайн юм хадгалдаг, түлээ мэддэг хүн болно.

	Өвлийн дунд сарын 29-нд Жахар болдог. Жилд хоёр Жахар болдог байсан. Нэг нь зуны сар болдог юм. Жахар бол Чойжоогийн нэг айхтар сор юм. Хоёуланд цам гарч залдаг, үүнийг Жахар гэнэ.

	Бадруулт төрийн 27 оны зун Жахарт тавгийг хэрэглээд өвлийн Жахарт хэрэглэх гэсэнд таваг байдаггүй алга болчихжээ. За тэгээд Сангай дарга байцаагдаад, баригдаад байв. Шаахай банзаар балбаад байв. Сангай даргын дор явж зарагддаг арав гаруй хүн баригдав. Шанзавын яамнаас тусгай гэр бариулж бэлтгүүлэн байцааж банздаж байв. Богдоос “Түүнийг бүхлээр нь олохгүй ч гэсэн нэг хадаас ч гэсэн олбол их хэрэгтэй байна. Заавал ол” гэж зарлиг буугаад байв. Олон хүн арав гаруй хоног шүүгдэж байгаад гурав дөрвөн хүн шүүлт даасангүй үхэв. Зарим нь худал үнэн улайж, зарим нь буриадад худалдсан гэх буюу Агваан зочид өгсөн гэж байсан. Агваан зоч гэж сайн зоч байсан. Тэр зоч зодуулж байгаад үхэхийг би харсан юм. Агваан зочийг үхлээ гэж дуулаад манай багш “Манайхан ер нь буруу хэрэг их хийж байна” гэж байсан.

	Можигодой гэдэг, өвс түлээ түүдэг зарц лам байсан. Тэр хүн сорын тавгийг түрж ирдэг байлаа. Тэр зодуулж байгаад үхсэн. Буд гэдэг Сангай дарга бас үхсэн. Эд цөм худал улайж байсан. Тэгээд олдохгүй болоод өөр төмрөөр таваг хийж сор залсан. Түүнийг олж чадаагүй, сураг ч үгүй алдсан.

	Хуучин хүрээний лам нар ярьж байсан нь: “Одоо энэ шашны буурахын ёр үүсээ шив дээ” гэж байсан. Буриадыг авчихсан болов уу гэж ярьж байсан, буриадууд айхтар улс, цаас мөнгөөр зодож байгаад авчихсан болов уу гэж ярьж байсан.

	 

	 


МАРЗАН ШАР 

	 

	Марзан Шар гэдэг зураач Шарав уг нь Засагт хан аймгийн хүн юм. Тэр ах дүү гэж байхгүй, түүнийг хэвлэлийн хороонд зураачаар ажиллаж байхад ах нь гэж нэг хүн иржээ. Тэгэхэд Марзан шар, тэр хүнтэй гуанзанд орж нэг сайн хоол авч өгөөд “надтай уулзах хэрэг байхгүй” гээд явуулсан юм гэж ярилцдаг. Марзан Шарын гэр муу учраас тэр хүнийг гэртээ аваачаагүй юм гэдэг.

	Урьд яаж явсныг мэдэхгүй. Бизъяагийн цорж (Лувсандондог) ламынд хорь гучаад настай байхдаа үргэлж суудаг байжээ. Бизъяагийн лам түүнд гэр барьж өгөөд бурхан зуруулж байсан. Марзан Шар заримдаа нүүр гараа угаадаггүй байсан. “Марзан Шарын нүүр гараа хэд хоног угаахгүй зурсан бурханд равнай өргөх хэрэггүй” (ариун) гэж Бизъяагийн лам хэлж байсан гэдэг.

	Хааяа харж байгаад нэг хэсэг алга болдог. Тэр гоё ганган төвд хувцастай явна. Төвөдийн довдог гэдэг хатуу цагаан тамхи татаж явна. Төвд лам нарын гэрээр явж, төвд даалуу (хашхираад хаядаг шоо байдаг) тоглож юм хумаа мөрийд алддаг, тэгээд хоосроод Бизъяагийн ламынд буцаж ирдэг байжээ. Төвд ярианы хэл мэддэг байсан болно. Төвөдүүдээр явж, дан мөрийтэй тоглодог байсан. Эргэж ирээд бурхан зурна. Зурахдаа будгаа шүлсээрээ ч зуурч байх магадгүй.

	Марзан Шар бол дуртай хүндээ юу ч хамаагүй зураад өгнө. Дургүй хүнд ер зурж өгдөггүй юм гэдэг. Марзан Шард зургийг багшилсан хүн тэр гэж огт дуулддаггүй. Марзан Шар Богдод бурхан ба богдын гүндаа зэргийг зурдаг байсан. Богд, Марзан Шарыг урьж зураг зуруулах гэхэд зургаа гүйцээлгүй хаячхаад явчихдаг байсан. Бизъяагийн ламыг нас барснаас хойш Балдан хачингийнд гэр бариулаад сууж байсан. Марзан Шарын зурсан Бизъяагийн цорж, Балдан хачингийн зураг нь одоо улсын төв музейд хадгалагдаж байна. Хүний дэргэд сууж байгаад будгаар зурсан нь потиараас илүү адилхан зурсан байдаг сан. Марзан Шарын жинхэнэ нэр нь Лувсаншарав буюу Шарав болно. Марзан Шарын зурсан Богд, Эх дагинын зураг одоо улсын музейд бий. Богдын зургийг Марзан Шар зураад дараа нь потиараар буулгадаг байсан юм.

	Марзан Шарын зурсан зургууд нь: 

	1. Богдыг номын хувцастай нь зурсан.

	2. Богдын шанаг гэдэг цамын хувцастайгаар гамингийн жил зурсан.

	3. Эх дагиныг отго жинстэй нь зурсан.

	4. Эх дагиныг таван Риньаа өмссөн бурхны хувцастай, хонх очиртой зурсан нэг бий.

	5. Бас дөрвөн тал титэмтэй Богд, Эх дагина хоёулыг зурсан. Богдыг хаан ширээнд суусны дараа ёслолын хувцастай зурсан.

	6. Бизъяагийн цорж ламын зураг

	7. Балдан хачингийн зураг.

	8. Ноёны цорж лам (Лувсанцэрэн)-ын зураг

	9. Хуучин ёнзон Балданчойнбол гэдэг төвд ламын зураг.

	10. Лениний зураг эдгээр болно.

	Хүрээний бүхэл зургийг олон урчууд зурсан байх. Марзан Шар оролцсон эсэхийг би мэдэхгүй.


БОГД УУЛЫН ТАЙЛГА

	 

	Богд уулыг жилд хоёр удаа тайдаг байлаа. Хавар тайхад манж амбан, намар тайхад монгол амбан тус тус очно. Монгол амбан тайлга хийгээд, Чулуутын аманд хоёр сар шахам болно.

	Богд уулын сүрэг гэж цагаан, хээр, бор хонгор зүсмийн хоёр мянга шахам адуу байсан юм гэдэг. Үүнийг монгол амбан тоолдог юм. Нэг манж амбан хавар, Богд уулыг тайх гэж явахын урьд өдөр, их цасан шуурга тавьж сүйд болсонд, тэр амбан: “Зарлигаар тайж байгаа болохоос биш, би санаагаараа тахиагүй, чи яаж байгаа юм вэ?” гээд Богд уулыг хорин ташуур жанчиж, дөнгө зүүж шийтгээд, модон дөнгийг овоон дээр тавьсан гэнэ билээ. Тэр намар нь бас олон адуугаар торгож, түүнийг манж амбан хурааж урагш нь нэгийг ч үлдээлгүй туугаад явчихсан. 

	Дүнжин гарбо гэж хүрээнд О. вангийн байгуулсан сүм байлаа. Түүн дотор хэдэн хүрэл бурхан байдаг юм гэнэ лээ. Энэ бол О. Вангийн шүтээн юм байжээ. О. Ван гэдэг бол Вангай аймгийг байгуулсан болно. Богд уулын эзэн энэ сүмд оршдог гэж ярьдаг.

	Манж монгол амбан хоёул эвсэж энэ олон адууг завшсан юм. Богд уулыг торгож, агтыг хураасан нь Бадруулт төрийн хориод оны үед болно. Би тэр үед 12 орчим настай байсан юм. Монгол амбан, дархан вангийн хатан, Богд уулын сүргийг завшсаны хойд жил Амарбаясгалантад очиж мөргөсөн ба тэнд алт сувдаа алдаж олон лам нарыг зодуулж шүүлгэсэн юм. Тэр үед тэр хатан жирэмсэн байжээ. Хойд жил нь нүдгүй хүүхэд төржээ. Цэцэн тойны аймагт Наваан рабжамба гэдэг мэргэн гавж байсан. Тэр ноён хатан хоёул Наваан равжамбаас хүүхдийн тухай асуусанд шоогоо орхиж үзээд: “Нүдгүй хэрэг хийвэл нүдгүй үр төрнө” гэж айлдаж байсныг би үзсэн. 

	Богд уул түшээ гүн зэрэгтэй байсан тул түүний пүнлүү гэж Бээжингээс мөнгө ирүүлдэг байжээ. Сүүлийн үед манж амбан тэр мөнгөнөөс ганц хоёр дуутуур Богд уулын овоонд өргөөд бусдыг өөрөө авдаг байжээ. Богд уулын овооны дэргэд нэг байшин дотор нүх байдаг. Түүний дотор мөнгийг шидэж хийдэг байсан. Овооны дэргэдэх байшин дотор Баатар бэйлийн нум сум байдаг юм.

	Баатар бэйл бол халхын хамгийн их баатар юм. Түүний дагуулд Шижир баатар орно. Баатар бэйл Шижир баатар хоёр бол нэг үеийн хүмүүс бөгөөд тавдугаар Богдын үед байсан хүн гэдэг билээ. 

	Хүрээнд баруун өргөө гэж цам гарахад хурал хурдаг ба гүрэм хийдэг өргөө байсан. Энэ бол Баатар бэйлийн өргөө юм гэдэг. Шижир баатрын өвөлжөө Улаанбаатарын баруун хойд Шижирийн давааны ард байсан. Шижир баатар, Баатар бэйл хоёр өөлдийн дайнд яваад манжид очиж Баатар бэйл нь их ямба ёсоор шагнуулжээ. Харин Шижирийг шагнасангүй. Тэгэхээр Шижир гомдож, эзэн хааныг харвах гэж ар дахь сумаа тэмтэрсэнд гарт нь сум олдож баригдаагүй юм гэнэ. Тэгээд хаан “Чамд юм шагнахгүй. Чи ар газар гарсан миний дотор хүнээс дуртай юм аа хэрэглэж яв” гэж зарлиг буулгасан ёсоор Шижир баатар хятад худалдаачдын юмыг дээрэмдэж амьдарсаар үхсэн гэдэг юм. Ардын ярьдаг үгэнд хятадын хэдэн худалдаачин явж байж гэнэ. Нэг нь “Шижир ирэх вий дээ” гэж хэлсэнд нөгөө нь “Шижир яадаг юм вэ” гэж их омогтой ярьж байжээ. Тэгтэл Шижир хүрээд ирсэн юм байжээ. Тэгэхэд өнөөх омогтой хятад нь “Шижир гуай өмдөө тайлах уу” гэж сандарч байсан гэж хэлэлцдэг.

	Тэр Шижир баатрын удам угсаа Илдэн гүн буюу Илдэн вангийнх гэж ядуу хошуу, Хүй Шижирийн давааны араар нутагтай байсан. Түшээт хан аймгаас мянган цэрэг татахад эднийх ганц цэрэг гаргадаг ядуу, арван зургаан өрхтэй хошуу байжээ. Урьд эзэн хаанд сум тэмтэрсэн учраас өөдөлдөггүй юм гэж хүн хэлэлцдэг.

	Баатар бэйлийн удам нь сүүлийн үеийн Хараагийн Баатар ван болно. Илдэн гүн ядуу ба үр тасрахад хүрсэн болохоор Балдангомбо тайж гэж олон хүүхэдтэй нэг тайжийг Баатар вангийн хошуунаас гамин ирэхийн урьд жилийн орчим шилжүүлэн авч байсан. 16 өрхийн дотор өөрийн төрлийн тайж ч байхгүй байжээ. Гамингийн үед Илдэн гүн гэж нэг өвгөн тамгаа үүрээд явган зугтаж, эхнэрээ дагуулж ирсэн. Тэгэхэд Богдоос нэг сайн гэр өгсөн юм гэнэ.

	Богд уулын ар дээр Юндэн ван, Богдын ундны усыг цэвэр болгох гэж “Ом аа хун” гэдэг үсэг цагаан чулуугаар тавьсан юм. Бас түүний босгосон хөшөө Богд уулын баруун ширээ дээр бий. Юндэн ван бол Амбан дархан вангийн удам юм. Юндэн ван тавдугаар богдтой хамт Хажидын сүм голын цагаан сүмийн өмнө голын урд талд байсан нь усанд автагдсан гэдэг. Түүнийг өөрчилж Зайсангийн аманд барьсан болно. Хажидын сүмийн хэрэгслийг Гэгээн сан 6 сар, Дархан вангийнх 6 сар дааж гаргадаг байсан юм.

	 


НААДАМ

	 

	Урьд халхын ноёд Хэнтийг тахиж наадам хийж байсан юм байжээ. Хойно нь Түшээт хан Цэцэн хан хоёр аймаг, “арван засгийн наадам” гэж нэрлэж, шавь гурван газраас Богдын ордны өмнө наадам хийдэг болжээ. Гурван аймгаас гурав дөрвөн зуун бөх барилдаж, морины оронд сур бөмбөг харваж байлаа. Зарлигийн сурыг гурав хоног харвадаг байв. Арван засгийн наадмыг жил бүр хийдэг. Дөрвөн аймаг, шавь таван газраар хамтарсан долоон хошуу наадмыг гурван жил тутам нэг удаа хийнэ.

	Долоон хошуу наадам бол урьд Өндөр гэгээнийг, халхын долоон хошуу нийлж, Ширээт цагаан нуур хэмээх газраа ширээнд залж даншиг өргөснөөр долоон хошуу даншиг гэж нэршсэн юм.

	Үүнээс хойш дараах богдуудад даншиг өргөх болсон юм. Үүнд түмэн лангийн даншгийг дөрвөн аймаг, шавь таван газраас өргөдөг байлаа. Мянган лангийн зоог, идээ бас өргөнө. Үүнийг цогчин дуганд өргөдөг. Түүний дараа 1000 гаруй бөх, долоо хоног ордны үүдэнд барилддаг байлаа. Бөхийн бай нь: түрүүлсэн, үзүүрлэсэн бөхөд дээлийн торго тус бүр нэг, мөн тус бүр 100 лан мөнгө, зузаан хунз цай тус бүр нэг, бас булигаар тус бүр нэг, мөн булигаарын оронд тав, таван лан, нэг үнэгний оронд 1 лан 5 цэн мөнгө, тус бүр нэг тэмээ, тэмээний оронд 50 лан, морь тус бүр нэг, мөн морины оронд 8 лан, хонь тус бүр нэг, хонины оронд 1 лан 5 цэн, үлэмж их идээ жимсний хамтаар өгнө. Үүнийг есөн бэлэг гэж өгнө. Бусад бөхүүдэд янз бүрийн байг өгнө. Чухам юу өгдгийг мэдэхгүй.

	Бөхийг тараагаад Богд хан уулын чуулган чуулна. Түүнд Шанзавын яамны хашаанд найман ханатай 4 баганатай том өргөөг шавь барьдаг. Чуулганд 4 аймгийн хан, ван, гүн, засгууд цөм цуглардаг. Түүнд идээ цайг ёс ёсоор өрж ёсолдог. Мөн айраг, архи, арз хорзыг их хэмжээгээр бэлтгэдэг. Үүнд 4 аймгаас 4 хуурч, 4 дууч нарыг гаргаж тэд, “Түмний эх”, “Хуурын магнай”, “Төрийн товч”, “Өвгөн шувуу” дөрвөн дууг дуулна. Идээ, цай, айраг, архи барихад шавийн шанзав, хоёр даа лам, олон яамны зайсангууд, богдын донир нар цөм хундага барьдаг. Үүнд чуулган эхлээд хэлэлцэх яриа нь “Шагай өшиглөх үү, өшиглөхгүй юү, богтос хагалах уу, хагалахгүй юү” гэж ярилцдаг юм билээ. Шавийн шанзав, Богдын донир нар хундага барьдаг нь төрийг ёсолж байгаа учиртай юм гэж ярьдаг. Наадмын морийг Хүйд сар гаруй уядаг. Түүнд Гэгээний хурдан агт гэж олон айлуудад нас насны агтыг хадгалуулна. Морь даах лам гэж нэг хувилгаан ламыг тушааж Богдод мөргүүлж гаргана. Далхаа дахих дөрвөн лам, агтын даамал нар, нэг сарын өмнө Хүйд очиж морь уяна. Энэ олон морийг унуулахаар нас таарсан жижиг хүүхдүүдийг ордны хэдэн хаалгач гарч отго отгоос алба гаргаж, үхэр тэргээр ачиж авчран морь унуулна. Хүүхдийн хоол аяганы хийцэд шавиас ямааны мах, шар будаа, чангаамал будааг гаргаж хар цайтай өгч нэг сар болгоно. 

	Намрын тэргүүн сарын шинэдээр наадмын газар Хүйд Богд заларч Хүрээ, орд өргөөний олон албаны хүмүүс цөм амиар майхан авч албаар явна. Түүнийг ачих уналгын үхэр тэргийг шавийн отгуудаас улаа барьж өгнө. Шавийн Шанзав, даа лам, амбас зэрэг олон хүмүүс Богдод бараа болж явна. Ноёд, амбаны өргөөг дөрвөн аймаг шавь таван газраас бэлтгэнэ. Түүнийг ачих тэргийг мөн нутгаас улаа барина.

	Хамба, цорж, чойжин, умзад цөм амиараа явна. Нүүдлийн Шар хүрээ, Богдын хэд хэдэн тугдам, олон янзын эрээн майхан авч явна. Энэ нь Богдын өөрийн нь хуучин бэлтгэл юм. Үүнийг ачиж хүргэх лам нарыг отог отгуудаас албаар гаргана. Үүний хөсгийг шавиас улаагаар гүйцэтгэнэ. Мөн аймгийн хан, ван, ноёд цөм гэр гэртээ морь уяад Хүйн хавиар майхантай бууцгаана.

	Энэ наадмын түлш, бас морины уяа ногоон модыг ордны хоёр хаалгач, Ноён уулын хавийн отгуудын тэргийг улаа барьж сарын урьд зөөж бэлтгэнэ. Манж монгол амбаныхан дал далаад гэртэй байдаг. Нэг хүн хоёр гэртэй байдаг. 

	Их насны морь тавихын өмнө манж амбаны өргөөнд цагаан эсгий дэвсэж, өндөр ширээ тавьж, улаан лаа шатаан, эзэн хааны сүлдэнд мөргөнө гэж ноёд цөм урагш харж гурав, гурав мөргөн, буу гурав тавина. Дөрвөн аймаг шавь таван газраас тэдгээрийн хоол хүнсний хонийг тууж очно. Үүнд багцаалахад нэг аймгаас найм есөн зуун хоньтой очдог гэж ярьдаг юм. Нэг хүнд чухам юу ноогддогийг тодорхой мэдэхгүй, зөвхөн Нэрэнпун галдаа гэдэг хүнд өдөрт 3 хонь хагас ноогдож нэг хонийг аваад бусдад нь өдөр бүр мөнгө хураан авдаг. Хэрэглэлд нэг өдөр 2 зузаан цай, лаа 4 ширхэг, бан давс, жин шар тос, сүүний хамтаар авч байхыг би үзсэн. Бусад хүмүүс юу авч байсныг мэдэхгүй байна.

	Урьд цагт их, дунд, бага гурван насны морь уралдаж байлаа. Сүүл хэрд нь азарга, жороо хоёр морийг нэмж таван насны морь уралдах болсон юм.

	Уралдах морь нь нас тус бүр дээр зургаа долоон зуу орчим юм гэж дуулдсан. Жинхэнэ тоог нь мэдэхгүй. Хошуу ноёд, хаадын морь түрүүлж ирвэл тэр морийг хүүхдийн хамт Богдод өргөдөг. Хурдан морины газрыг таван аймагт хувааж чулууг зайлуулан, нүхийг бөглөж, хоёр талд нь мод хатгадаг юм. Хэчнээн морь барих тоог тогтоон Шанзавын үүдний бичээч барьдаг. Морийг уралдахад таван газраас тус бүр арван хүн, бүгд тавин хүн гаргаж морьдыг жинхэнэ газарт нь хүртэл гаргаж тавьдаг. 

	Зургаа долоо хоног наадмыг хийх үеэр Богд хөдөөгийн хүнд дэлгэр мөргөл тавьдаг. Ингээд наадмыг тараана. Долоо хошуу наадмыг Богд, хаан ширээнд суухын урьдхан зогссоноос хойш Бадамдорж өөрийн нэрээр хэдэн жил наадам хийсэн. Түүний дараа бас залгаж Богдын дүү Хайдав чойжин хэдэн жил Бөхөгт наадам хийж үүнээс хойш цэргийн наадам залгаж хийх болов.

	 

	 


ХУШГА ХАРВАХ

	 

	Урьд хүрээ лам нар, жил бүр өвлийн сүүл сарын хорьдоос эхлэн хаврын тэргүүн сарыг дуустал хушга харвах тоглоомоор наадаж байсан бөгөөд ялангуяа цогчин жасааны лам багачууд, дацанд хурдаг насан идэр лам нар ихэд оролцож байсан. Наймдугаар Богдоос тэрхүү хушга харвахыг хориглон зогсоож, хэрэв хушга харвахыг мэдвэл цогчин гэсгүй нараас тэр мэт тоглогчдыг бэрээдэх, тоглогдох, хуралд олон тоотой мөргүүлэх зэрэг хашрал залхамжийг үзүүлж байсан байна. Бас ч хойно лам нар хятадын зодолдсон их хэрэг гарахын үест, Хүрээний сайд Сандоваагаас: “Танай Богдын хүрээний лам нар далдуур цэргийн сургууль хийж, ганц хушгыг алдахгүй нь хүмүүсийн толгойг ч алдахгүй тийм хэцүү сургуультай” гэж тэмцлийг эхэлж байсан билээ.

	 

	 


СУР ХАРВАХ

	 

	Урьд Жамбал намайг багад хуучин өвгөн лам нарын ярьж агсан Зүүн хүрээний сойвон донир буюу лам зайсан, бас ч дүйнхор, жүд, эмч нар зэрэг дацангийн томхон лам нар сур харваж байсан юм гэдэг. Хойно миний бие арав гаруй настай байх үест хавар цаг билээ. Бас л ордны зам, гадаад, дотоод сангийн албаны хүмүүс олноор, Дамбадаржаа хийдийн баруун зүүн амаар нууцгай сур харваж байсныг наймдугаар Богдоос мэдэж, өөрийн биеэр яван, тэдгээр сур харваж байсан лам нарын сурын зурхай, нэр ба онолын самбарыг хураан авчирч, тус Шанзавын яамнаа тэдгээр лам нарыг баривчлан авчирч, гурван хоног шавь шоронд хийлгэж байцаан асуугаад, тэргүүн оролцогсдыг мөнгө торгох буюу тушаалаас байлгаж байсан. Эдний зарим нэгний нэрийг дурдвал даа лам Ринчин, Гочоо, цогчин умзад Галсан, сойвон Онондоо, донир Дамдин, Даваа, бараа бологч Лувсанцэрэн, Дугаржав, дүйнхорт хурдаг Мишиг, тамгын бичээч Гомбоцэрэн, Лувсанчүлтэм, зайсан Аюур, Дэмбэрэл, хиа лам Цэнд, нярав Цэнд, Сандуй, галч Дугаржав, Лувсанцэрэн, сул лам Гүржав, Буйдан, Самдан, Шижир, Мижид, Танбаа даяанч нар түрүүлэн гурван зуугаад хүмүүс оролцсон байж билээ. Түүнээс хойш хүрээний лам нар сур харвахыг Богдоос нарийн чанга хориглосон билээ. Эдний нум сум, сур хэрэглэлийг цөм хурааж, нум сум нь олон дацан аймгуудын сахиусны жансагт байсныг би сайн мэднэ.

	 

	 

	 


ОВОО ТАХИХ

	 

	Урьд бүр дээр цагт Хүрээний аймгууд овоо тахидаг заншилтай байсан юм гэнэ билээ. Хойно Жамбал намайг хориод настай байхад анх Зоогой аймгаас эхэлж дуганы дэргэд чулуун овоо босгож, түүнийгээ аймгийн лам, гэсгүй, умзад нар тайж, хүүхэд барилдах, явган уралдах зэргээр нэг өдөр үдээс хойно хийдэг болсноос хойш, Хүрээ гучин аймаг бүгдээр тэр мэт овоо босгож түүнийг тахих зэргээр нийтийн зан дэглэм болгож байсан. Үүнийг хүрээний хуучин өвгөн лам нар их л дургүйцэх маягтай ярьж байсан: “Урьд манай хүрээнд ер ингэж байсан удаагүй. Харин хойно тэр аймгийн суурь овоо энэ байна аа гэхийн ёр биз ээ” гэж шүүмжлэн ярилцаж байсныг олонтоо сонссон билээ.

	            

	 

	 


ДОЛООН ХУТАГТ

	 

	Нийслэл Хүрээний Сүнгийн аймгийн хойд талд Бандидаагийн аймаг гэж байсан юм. Энэ бол Чулуун хуруут азрын байгуулсан аймаг юм.Чулуун хуруутын бурхан шүтээн нь гэж боодолтой бурхад байсан. Тэр жил нэг айлд байсан, одоо ч бий гэж сонссон. Хэнтийн Барайвун номон хааныг Чулуун хуруутын угсаа гэдэг. Чулуун хуруут бол Энэтхэгээс Шамбалыг эрж Монголд ирсэн хүн гэдэг. Чулуун хуруут гэдэг бол Хүрээний долоон их хутагтын нэг юм.

	Долоон хутагт бол:

	1. Манзушир Донхор Манзушир, Богд уулын өвөрт хийд байгуулав.

	2. Сарайдорж номон хаан буюу Нинжи долбий номон хаан. Эрдэнэ вангийн хошуунд байсан.

	3. Эрдэнэ хамба, Авзагын хошууны орчим байсан. Шүтээний аймгийн хүн.

	4. Мэргэн хамба. Нийслэл хүрээнд байран суудаг. Мэргэн хамбын аймаг гэж байсан.

	5. Барайвун номон хаан. Хэнтийд байсан. Бас хүрээнд Номон хааны аймаг гэж байсан.

	6. Ролой хутагт. Хэнтийд байсан ба Дугарын аймаг.

	7. Бамба-Эрдэнэ хувилгаан (Хүрээний Хувилгааны аймаг гэж үүнээс гарсан).

	 


БОГДЫН ГЭРЛЭСЭН НЬ

	 

	Ширнэн вангийн эцэг Цэрэндорж гүнгийн хатан Норовтой Богд залуудаа ханилжээ. Тэр гүнгийн хашаа байшингийн ор, Гачууртайн адагт одоо ч байдаг. Олноос далд Богд Норовтой ханилж байв. Нэг охин төрсөн юм. Сайхан хүүхэн байсан. Түүнийг зүүн аймгийн нэг ноёнд хатан болгосон юм. Тэр хүүхнийг би үзсэн. Богдтой адилхан залуухан бор хатан байсан. Гэдэс нь дүүрч байгаад залуудаа нас барсан болно. Энэ бол Богдын хаан суухын урьдын хэрэг билээ.

	Бадруулт төрийн 25-26 оны орчим, Өндөр гэгээний хийд Амарбаясгалантад Богдыг залрахад жонон ван Цогбадрахын өвөг эцэг, хатны хамт дагалдан явав. Хатны аягачаар Дондогдулам явжээ. Түүнтэй Богд нийлжээ. Тэгээд Богд, Норов хатныг хаяж Дондогдуламтай 5-6 жил ханилсан юм. Бадруулт төрийн 30-аад оны үед ил гарч цагаан дар цолтой болгож гэрлэв. Богд хаан суугаад, Цагаан дарыг төрийн хатан өргөмжлөв. Цагаан дар эх жирэмсэн болов гэж яриа байсан. Гэвч төрсөн хүүхэд байгаагүй.

	Сүүлд нь Ламъяа гэдэг хүүхдийг Эрхийн аймгийн ерийн ард, үхэр нүдэн Лувсандондог гэдэг ламын дүү хүүхнээс өргөж авсан юм. Үүнийг Хайстайн тэнд луу хээтэй хивсэн бүрээстэй гэрт хүмүүжүүлж өсгөсөн юм. Сономжамц гүн өрлөг эх болж сангай лам Ононжамц тогоог барьж өсгөсөн. Өөр хүн огт оруулдаггүй байсан. Хүнээс сонсоход гэр дотор нь шар торгон ор дэвсгэр дээр байдаг гэдэг. Тэр хүүхэд, Богдыг Онжоо, эх дагиныг Алиа гэдэг байжээ. Богд өөрийн зоогийг Ламъяад хүргүүлж байхыг үзсэн. Тийм их ямбатай сүрхий хүүхэд байсан. Хавар дулаанд Богд Хайстайд залардаг байсан. Тэнд Ламъяагийн хөллөдөг хоёр улаан ямаа байсан сан. Түүний нэгийг Ламъяа “Сэлмэн эвэрт сэндэн хаан”, Нөгөөдхийг нь “Өндөр хүлэг” гэдэг байсан. Энэ хоёр ямааг Голын сүм буюу одоогийн музейн сүмийн арын хашаанд адуулж байсан. Тэр хоёр ямаанд ижилхэн тохирсон хос тэрэгтэй, Ламъяа Богдод очих болоход ямаагаа хөллөж, Богдтой очиж уулздаг байсан. Тас хар нүдтэй, урт үстэй хөөрхөн хүү байсан. Ингэж байтал эх дагина нас нөгчив. Хүүхдийг арван хэдэн нас хүрэхэд Богд хөтлөөд явж байсан. Түүнээс гадна Богдын дэргэд Ялгуусан лам, Чин бишрэлт лам гэж хоёр хүүхэд байсан юм. Энэ хоёр Богдын амины юмыг мэдэж, түлхүүрийг барьдаг байсан.

	Богд шинэ цагаан дарийг авав. Ширнэн жонон ван, Дайчин жонон ван, Дархан ван (амбан байсан) гурав явж, өөрсдийн гурван хошуунаас хэдэн хүүхний нэрийг авчирч Богдод үзүүлсэнд, мутрын тэмдгийг Дайчин жонон вангийн хошууны харуулын Цагаан адуут гэдэг баян айлын охины нэрд даржээ. Тэр нь нэг бөх хүний эхнэр байсан юм байна билээ. “Богд маань ханьтай болох хэрэгтэй” гэж ноёдоос сургахад “Аа тэгвэл та нар мэд” гэснийг баримталж тэр хүүхнийг олж авчирсан юм гэнэ. Тэр хүүхнийг зуны сүүл сарын аравдаар авчирсан юм. Тэр хүүхэн цэвэрхэн, навтгар шиг биетэй, залуу хүүхэн байсан. Баахан завхай шиг байсан гэдэг. Тэр хүүхэн Чойжин болно гэж өөр гэр бариулж, лам нар, энэ тэртэй наргидаг байсан байж мэднэ. Богдтой жаахан муудалцахад даруй муурч унадаг, тэгэхлээр чойжинг урьж сан солх тавиулдаг байсан. Анх хятад үсчин урьж Цагаан дарын ширхэг нийлүүлдэг (үсийг засуулдаг) байснаа сүүлдээ больж, Хайстай дээр суудаг Батсайн гэдэг залуу тахилч, үсийг засах далимаар ханилсан байв. Богд эхнэр аваад байхдаа намар нэг шөнө дөрвөн цогчин умзад, дөрвөн гэсгүй, найман хүмүүсийг дуудаж тугдамдаа оруулав. Тэгэхэд Богд эхнэртэйгээ орондоо хэвтэж байж гэнэ. Тэдэнд архи хайрлаж гэнэ. “Би ханиасаа салаад одоо нэг залуу хүүхэн авчраад байна. Үүнийгээ та нарт үзүүлэх гэсэн юм” гэж дээ. Галсан умзад гэдэг өвгөн, Богдын хөнжилд гараа хийж үзээд, хүүхний биеийг илж “За за сайхан л хүүхэн байна. Богдыг минь гурван жил олон шавь нарт нь харуулж байж үз” гэж олон дахин хэлж байсан юм гэдэг. Түүнээс хойш Богд, намар өвөл хаврыг өнгөрөөгөөд зуны тэргүүн сарын 17-нд нас барав. Галсан умзад, Богдыг таалал барсны дараа 2-3 сар болоод үхсэн юм. Богдын дараа шинэ Цагаан дар, Чин бишрэлт лам, Ялгуусан лам гурвуул Голын сүм дээр сууж наргиж байгаад Бишрэлт лам нь Цагаан дартай унтсан юм гэдэг. Үүнийг Ялгуусан лам мэдээд: “Хамба шанзавт хэлнэ. Чи бид хоёр Богдын хишгийг өчнөөн жил хүртээд одоо үхэл зовлон болоод сандарч байхад Богдын хатан гэж байсан хүнтэй унтав” гэж зэмлэсэнд Чин бишрэлт лам айн сандарч хор идэж үхсэн. Зун цаг юм сан, бие нь хар болсон байсан гэдэг. Энэ лам Бизъяагийн аймгийн хүн байсан тул мөн аймгаас үхэр тэрэгтэй очиж хүүрийг авч хаясан юм.

	Цагаан дар ирэхдээ үерхдэг хүүхнээ авчирсан юм. Түүнийг Ялгуусан лам эхнэр болгосон юм. Богдоос хойш Лувсанбалдан шанзав, Дээд сүм дээр очиж Цагаан дарыг харгацаж байхаар болжээ. Чанга хатуугаар чандалж байжээ. Лувсанбалдан ханилж гэж бас улс хэлэлцэж байсан. Богдод хорь гаруй настай хүүхэн ирсэн юм.

	Ардын засгийн газраас комисс гарч Богдын юмыг хурааж, үр хүүхдэд өмч өгч хуваарилах болов. Үүнд Лувсанбалдан шанзав, Шинэ цагаан дард ихээхэн юм өгөх гээд байснаас үзэхэд ханилсан нь үнэн болов уу гэж хэлэлцэж байсан. Тэр хүүхэн нутагтаа буцахдаа 18 үхэр тэрэг ачаатай явсан юм. Түүнд таван ханатай гэр, алт, мөнгө, элдэв юм их байсан. Тэгээд Богдын үрчилсэн хүүхдийг тараах болов. Зуун лан мөнгө, нэг тугалтай үнээтэйгээр эцэг эхэд нь буцааж өгөх болов. Ламъяа хүүг зуун лан мөнгө, нэг тугалтай үнээтэй Лувсандэндэвийнд хүргэж өгөв. Сул гүн Санжмятавын нэг хүү байсан, түүнийг зуун лан мөнгө нэг тугалтай үнээтэй эцэгт нь хүргэв. Эрэнням гэдэг нэг өнчин хүүхэд байсан, түүнийг Ялгуусан ламд зуун лан мөнгө, тугалтай үнээтэй өгөв. Ялгуусан лам хашаа байшин, хэдэн гэртэй. Цагаан дарын үерхдэг хүүхэнтэй үлдэв. Энэ лам сүүлд баригдаж шоронд үхсэн бололтой. Богдын үлдсэн бүх юмыг Засгийн газрын комисс авсан болно. Цагаан дар нутагтаа очоод олон хүүхэдтэй болсон ба юм нь 2-3 дахин хураагдсан гэдэг.

	Богд амьд байхдаа Голын сүмийг барих үед Дархан вангийн хошууны нутгаас мод авах гэхэд гүн Цэрэндорж, Норов хатнаас салсан ба гүнг хайхарсангүйд өширхөж нутгаасаа мод өгөхгүй гэж баахан хэл ам гаргасан учраас тэр гүн, нэр хүндгүй болж манжийн амбанаас цөлөх шахаж байсан. Тэгж байгаад тэр гүн аяндаа үхсэн болно.

	Ринчений зохиосон “Үүрийн туяа”-д Норов хатныг Богд булааж аваад гүнг шоронд хийж байсан гэдэг бол буруу юм. Жалханз хутагт, Лэгцэг Сойвон хоёр нэг үеийн хүн шиг болсон зэрэг тохирохгүй юм тэр романд их бий.

	 


МӨРЛЭГЦЭГ СЭМБЭН БУЮУ СОЙВОН

	 

	Мөрлэгцэг сэмбэн бол Богдоос арай дүүмэд хүн бөгөөд Богдын үсийг авдаг байсан. Тэр Богдын дэргэд Богд болсон, дээлээ сольж өмсдөг, чиний миний үгүй болсон хүн байлаа. Нэг өдөр Богд Лэгцэг хоёр ижил дээл, ижил морьтой давхиад Лэгцэгийн гэрт очиход Лэгцэгийг эх: “Богд минь Лэгцэгийн чинь гэр дан бүрээстэй байна шүү. Давхарлах бүрээс хэрэгтэй байна” гэхэд Богд гэр өгсөн юм байжээ. 

	Сүүлдээ Богдтой өвөрт нь орж унтдаг болсон юм. Лэгцэг их цэвэрхэн лам байсан. Богд гандан дээр Лэгцэгт сайхан байшин бариулж өгчээ. Тэр байшинг мялааж, их найр болоход олон лам нар цугларсан юм гэнэ. Энэ бол зун болсон хэрэг. Тэгээд цугларсан лам нарт айраг энэ тэр өгч, айргаар их шахсан юм байх. Нэг ядуу лам “Би ууж чадахгүй шүү” гэхэд Лэгцэг: “Чи ууж чадахгүй юм бол яах гэж ирсэн юм вэ” гэж тас алгадсан юм гэдэг. Лэгцэг тун их шартай эр байжээ.

	“Хөөрхий энэ хүн Богдыг хишиг удаан хүртэж чадах болов уу даа” гэж лам нар ярилцдаг байсан. Тэгээд Лэгцэг: “Намайг орхиж лам нараар хэслээ” гэж Богдыг зодож үүдэн шүдийг нь хуга шаасан юм. Түүнээс хойш Богдын үүдэн шүд хугархай байсан.

	Бадруулт төрийн хорин хэдэн онд болов уу намрын сүүл сарын нэг өдөр Богд, хоёр хүн дагуулж тойн Шанзавынд ирж баахан ярилцаж байжээ. Тэгээд шөнө дундаас хойш Шанзав, өөрийн хаалгач хочтой Наваанцэрэнг дуудаж “Одоо бушуу яваад лам зайсан, хар зайсан хоёрыг дуудаад ир” гэжээ. (Үүнийг Наваанцэрэн өөрөө надад ярьж байсан юм). Ингээд Наваанцэрэн морьтой давхиад хоёр зайсанг дуудаж, Шанзавт мэдэгдсэнд Богд тэнд байж гэнэ. Шанзав гарч ирээд: “Та гурав явж Лэгцэг сойвонг барьж шоронд хий” гэж тушаажээ. Тэр гурван хүн үүр тэмдэг орох шахаж байх үед Лэгцэгийн хашааны үүдэнд очиж, хаалгыг цохижээ. Гарч ирэхгүй болохоор Наваанцэрэн нь: “Лэгцээг гараад ир” гэж дуудсанд Лэгцэг Богд ирж байгаа юм болов уу гэж бодоод улаан торгон дээл нөмрөөд гарч ирэн: “Хэн вэ?” гэхэд “Би байна, хаалгаа тайл” гэж зандарсанд хаалгыг тайлсанд Наваанцэрэн, Лэгцэгийг тэвэрч бариад гарыг нь ард нь хүлээд шоронд аваачихаар зүүн Сэлбэ тийш явж байтал Лэгцэг асуужээ: “Богдын лагшин сайн болов уу?” гэхэд “Хэн мэддэг юм бэ, чи мэддэг болохоос биш би мэддэггүй” гэж хэлээд, гав тушаа хийгээд шоронд хийжээ.

	Шавийн шорон гэж тусгай шорон одоогийн зэвсгийн байшингаас өмнө 12 байшин байсан юм. Бэх бат, хатуу шорон байжээ. Лэгцэгийг шоронд нэг хоёр сар болоод Хөлөн буйрын До вангийнд цөлжээ. Лэгцэг ямар ч чимээгүй, юу болж байгаа бол гэж Богд сураглаж байтал цөлөгдсөний хойд жил нь, До ван (Доржпалам)-гийн бага хатантай ханилж, До вангаас илүү жаргалтай сайн сууж байна гэж дуулджээ.

	Тэгээд Богдоос тусгай элч мордуулж хатуу бичиг явуулж, өөр нэг бага хошуунд цөлжээ. Тэр хошууны ноён Лэгцэгийг элсэнд булж алаад Лэгцэг тэр сарын тэдний өдөр нас барав гэж Богдод бичиг ирүүлжээ. Үүнийг Богд дуулаад, Хүрээ гучин аймаг, арван дацангийн лам нарыг цогчинд нийлүүлж ерөөл хуруулан их пог зэд тавьж, буян үйлдүүлж гэнэ. 

	Богд энэ тухай тусгай сургаал гаргаж олон лам нарт зарласан юм. Түүн дотор нь “Түмэн хоньтой хүн, хамуутай төлгийг хэрэггүй гэж хаядаггүй, мал болгож авах гэж боддог. Тэрчлэн Лэгцэг бол шашин төрд хортой хүн учраас цөлсөн юм. Үүний хойдохыг дээш татаж буян үйлдсэн” гэж бичсэн байв.

	Лэгцэгийн тухай сургаал, тусгай бичсэн зүйл нэг айлд бий байгаа гэж бодож байна. Лэгцэгийн өнгөрсний дараа Богд, нэг дөрвөлжин хайрцагтай юмыг битүүмжилж, мутрын тийз дараад, Дамбадаржаа хийдийн тэндэх олон Богд нарын хуучин навс зэргийг хийсэн суваргад аваачиж тавиулжээ.

	Бүр хойно, Богд хаан ширээнд суугаад хоёр гурван жил болсны дараа “Дамбадаржаагийн суваргад тийм янзын хайрцагтай юм бий, аваад ир” гэжээ. Тэр хайрцагтай юмыг авчруулаад, дэргэдийн бараа бологчдыг цөмийг тугдамд цуглуулаад, тэр хайрцгийг задалж үзэхэд дотроос нь цустай, нөжтэй шархны даавуу, эмтэй хөвөн зэрэг элдвийн юм гарчээ. Тэгээд Богд хэлсэн нь: “Лэгцэг, миний зузаан гуяг хутгалж шархтуулсан юм. Үүнийг хамба шанзав, амбас үзвэл манай халх сүйд болох юм. Тэр тухай хэлэхгүй дуугүй орхиж би өөрөө шархыг боож эдгэрүүлсэн юм. Та нар Лэгцэгтэй сайн сайхан байж байгаад өстөн болж, захын хошуунд цөлүүлж аллаа гэж боддог байх. Тэр бол над хор хийхээр барахгүй, цааш нь шашин төрд их хөнөөл учруулж болох хүн байсан юм. Үүнийг би та нарт үзүүлэх гэсэн юм. Үүнийг би хийх газар олдохгүй болоод хойд суваргад хийлгэсэн юм. Одоо бид манжийн гараас гарлаа. Үүнийг та нарт үзүүлж, үгүй хийх гэж авчирсан юм. Үүнийг түлж үгүй хийх хэрэгтэй” гэж түүнийг түлүүлсэн юм гэдэг. 

	Лэгцэг бол баруун Туулд нутагтай, Зоогой аймгийн лам байсан юм.

	 


БАЛДАН ХАЧИН

	 

	Балдан хачин бол шүдгүй, төвд лам байсан. Доод буйланд нь ганц цагаан шүд байсан нь дун шүд гэдэг байсан. Лхамын нинжин бясалгал хийгээд өдөрт долоон чавгаар хоол хийж байсан гэдэг. Тэгэхэд түүнийг Банчин богд “Халхад оч” гэж наймдугаар Богдын хачинд ирүүлсэн юм. Хачин гэдэг бол өглөө үдэш жавтий өгдөг хүн юм. Богдод Далай ламаас ёнзон ирдэг. Банчин богдоос хачин ирүүлдэг заншилтай болсон юм. 

	Балдан хачин арав гаруй жил сууж, буцах чөлөөг Богдоос гуйсанд Богд “Та буцаж ирэх юм биз” гэв.

	“Би гэлэн хүн шүү “ гэсэнд “Аа тэгвэл гэлэн хүн яагаад худал хэлэх вэ” гэж буцаасан. Буцаж Төвөдөд гурван жил гаруй болоод Монголд ирж яваад замдаа нас барсан хүн болно.

	Үүний зургийг түүний шавь Марзан Шар зурсан нь одоо улсын төв музейд байна.

	 

	 

	 


НАМЖИЛТУНСАГ СОЁГ

	 

	Богдыг 16 соёг үйлчилдэг байсан. Хоол цай, тахил зэргийг эд гүйцэтгэнэ Эдний 8 нь жинхэнэ Богдын өөрийнх нь соёг, 8 нь Жалсрай гэгээний соёг нэртэй явдаг байсан. Жалсрай гэгээн гэдэг бол дөрөвдүгээр Богд ба Далай ламын Дүйнхорын жүдбийн лам гэдэг. Тэгээд түүний гүндаа гэж Зүүн хүрээний Дэчингалбын сүмд гуулин бурхан байсан юм. Богдын тугдамд тэр найман соёг орох эрхтэй байсан билээ.

	Бадруулт төрийн сүүлийн үед нэг өдөр Богд, Эх дагина хоёр Зүүн хүрээний Шар ордонд морилж байгаад, хүнээс их ховор дөрвөн ам сайн торго худалдан авчээ. Тэр торго хуйлаастай байгааг дэлгэхэд өөрөө атиран эвхэгддэг байсан. Богд, Эх дагина хоёр, тэр торгоо Шар ордонд орхиод Голын сүмд очив. Хоёр, гурав хоноод буцаж Шар ордонд ирсэн чинь өнөөх торго нь байхгүй болж хулгай авчээ. Богдын ордонд ордог 16 соёг шадар сангийн хоёр няравтай нийлж 18 хүн болно. Тэднээс өөр хүн ер ордоггүй байсан юм. Богд тэр 18 хүнийг цуглуулж суулгаад гуйж хэлжээ. “Миний тэр торгыг та 18 хүний нэг нь авсан байхаас огт зайлахгүй. Би тэр торгоор Цагаан дардаа хантааз хийж өгөх гэж хүнээс гуйж арай гэж олж авсан юм. Түүнийг авсан хүн, тэр торгыг минь буцааж гаргаж аль. Би түүнийг хулгайч гэж зэмлэхгүй, энгийн зүгээр өнгөрүүлнэ” гэж гуйсанд, “Би авсан” гэж хэлэх хүн гарсангүй. Тэгэхлээр, Богд Цэвээнжалба (Энэ бол Бортолгойн эцэг болно) хаалгачид хэлжээ: “Энэ 18 хүнийг аваад Балдан хачинд оч. Торго авсан хүнийг олж аль гэж хэл” гэж явуулав. Цэвээнжалба хаалгач тэр 18 хүнийг дагуулаад Балдан хачны гэрт очжээ. Тэгэхэд тэнд Шанзавын үүдний бичээч Лувсанмөр гэдэг хүн Балдан хачны гэрт ороод байсан. Тэр Лувсанмөр над энэ явдлыг ярьж өгсөн юм. Цэвээнжалба хаалгач урьдаар ганцаар ороод Балдан хачинд учрыг айлтгасанд Балдан хачин “За тэгэлгүй яах вэ. Тэр хүнээ оруулаад ир” гэжээ. 18 хүн орж баруун зүүн талаар хоёр эгнээ болж суужээ. Лувсанмөр тэдэнд цай идээ барьжээ. Балдан хачин өөрөө ч тэднийг хүндлэн “Морилж сууцгаа. Цай идээ барь” энэ тэр гэж байжээ. Балдан хачин, тэднийг суусан хойно, баруун талаар нэг, зүүн талаар нэг шувтарч хараад “За морилцгоож болно” гэжээ. Цэвээнжалба, Лувсанмөр хоёр үлджээ. Цэвээнжалбад Балдан хачин хэлжээ: “Зүүн талын адгийн нэгийн дээр сууж байсан, шонхорхон хамартай, ёнхорхон шар ламыг гэж айлтга” гэж хэлэв. Түүнийг Богдод Цэвээнжалба айлтгажээ. Тэгээд тэр Намжилтунсаг соёгийг Богд дуудаж ирээд: “За чамайг хачин лам, миний дөрвөн ам торгыг авсан гэж айлтгаж байна. Түүнийг минь гаргаж над аль. Чамайг би тийм ийм гэхгүй, зэмлэхгүй” гэсэнд “Үгүй би аваагүй” гэж хэлжээ. “За тэгвэл яах вэ. Үүнийг Шанзавынд аваачаад тэр ламд эрүү тулгаж жанчжээ. Өдөр шөнө хоёр шүүлгээд, өглөө нь улайж “Би авсан үнэн” гэж хэлжээ. Тэр ламын гэрийг нэгжиж үзсэн чинь байшингийн үргэлжилсэн ханзан доогуур эсгий дэвсээд, хоёр талд нь шуудай гурил тавиад, гурил дотор чулуун ганс, манан хөөрөг, шүрэн хөөрөг дүүртэл чихсэн байжээ. Тэр хоёр шуудай гурилын хооронд дандаа торго хоргой дурдам дүүртэл чихсэн байсан. Түүнийг Богдын санд эргүүлэн хурааж авав. Тэр лам, соёг болоод 74 хоносон. Тэгэхдээ 72 хоногт нь өдөр бүр хулгай хийж байсан гэж улайв. Үүнээс хойш Богдын сангийн хавийн юмыг харж хандах явдал их чангарч, хулгайд юм алдахаа байсан. Тэр ламд нэг сарын дөнгө зүүгээд, тэр дөнгөн дээр, авсан хулгайлсан юмыг жагсааж бичээд, гучин аймгийн юм худалдаалах бандан дээр ээлжлүүлээд суулгадаг байсан. Шөнө нь шоронд аваачиж хонуулдаг байсан. Дараа нь шар шувтлаад (хар болгоод) тавьсан. Тэгээд удалгүй үхсэн болно. 


МАНЗУШИР ЛАМ

	 

	Бадруулт төрийн 25 (1899) оны орчим, өвлийн сүүл сарын 6 хоног Манзушир лам домын дамжаа барив. Тэр үед Богд Амарбаясгалантад 15 хоногоор заларсан байв. Манзушир лам домын дамжаа барьж гэвш болоод хутагтын эрхээр тэр дороо гавжийн дамжаа барих болов. Ноёны аймгийн Цэнд гавьж гэсгүй байв.

	Манзушир хутагт, залуу лам нарыг авч гавьж болгох гэхэд Цэнд гэсгүй: “Бурхныг дүд (шулам) үймүүлж байна” гэж дороос хутгаж, хамт дамжаа барих гэсэн лам нарыг буруушааж Дашчоймболын гэсгүй Цэнд цогломдож (илтгэж) гэнэ. Тэгэхэд Манзушир лам: “Гэсгүй намайг хөөж байна” гээд жанчаа нөмрөөд гараад явахад Цэнд гэсгүй “Урьд нь хөөгөөгүй, одоо хөөлөө” гэж загнан цогломдов. Үдэш нь Манзушир лам, Хүрээ хамба Балданчоймболд бараалхаж учрыг хэлсэнд “Чи халхын их хутагт хүн. Би баруун зүгээс мөнгө горьдож ирсэн төвд. Энэ тамгыг та ч барьж болох юм. Чи яах гэж уухилж ирэв” гэж загнаад “Богд мэднэ” гээд гаргав. Богдыг ирмэгц даруй Манзушир Богдод бараалхаж мөн учраа айлтгав. Богд баахан дуугүй сууж байгаад: “Би цанид, чойрын дэглэм мэдэхгүй хүн дээ. Энэ Дэнчингалбын тавин ламын нэгийн данстай хүн. Гомбоо (чөлөө) айлтгаж явдаг. Би чам шиг хөөгдсөн бол дацан гэсгүйд гуйж орох байх. Би мэдэхгүй байна. Чи өөрөө мэд гэсэнд Манзушир дацан гэсгүйд дахин гуйж хуралд ороод гавьж болж байсан. Энэ Манзушир бол сүүлийн Манзушир болно. Цэнд гавж миний зээ болох хүн. Дараа жил нь өвчтэй байхдаа намайг дуудаж хэлсэн нь: “Миний юмыг чи идэж болох хүн. Гэвч миний юмыг дацангийн лам нар идэх ёстой. Чи идээд яах вэ” гэж таван дугуй, хэдэн хадаг, шоголтой харанга магтаал над өгөөд “Манзушир ламд битгий шавь ороорой” гэж захисан юм. Тэр ёсоор би түүний шавь болоогүй билээ.

	 

	 

	 


БАДАМДОРЖ ШАНЗАВ

	 

	Манжийн Гүй сайдыг ирэхийн өмнө, тойн шанзав Гомбожав, Бадамдорж даа лам, Ринчин даа лам гурав шавийн эрхийг барьж байсан юм. 

	Сүнгийн аймгийн Доргижав гэдэг нэг баян хиа лам жин бан их тээдэг хүн байсан. Сүнгийн Мөржав, Дандарлингийн Мөрдоной нярав нарын зэрэг олон баян хүмүүс Бээжинд очиж, “Шавийн алба ихдэв” гэж гомдол мэдүүлсэнд дараагаар нь Гүй амбан, сан байцаахаар ирсэн юм гэнэ билээ. Гүй амбаныг бурхан амбан гэдэг байсан. Шавийн хуучин шанзав нь урт гарт агсам Дашдорж гэдэг байсан бөгөөд хөдөө Сонгинын өвөр, Алтанбулаг гэдэг газар нутаглаж байсан. Тойн шанзав Ноёны аймгийн Дугаржав бараа бологчийг дуудаж: “Чи эрхмийн өвгөн ноён Дашдоржид идээ адис хүргээд ир” гэжээ. Нэг хаалгачтай хос морьтой идээ бадаасыг Богдоос өгч байна гэж явуулсан. Үүнийг Богд мэдээгүй хэрэг. 

	Амбан ирвэл тэр шанзав хамаг дутагдлыг илчилнэ. Түүнийг үгүй болгоё гэж арга гаргасан юм. Түүнийг Богд мэдээгүй юм гэдэг. “Битгий хоноорой. Бушуу буцаж ир” гэж явуулсан. Түүнийг очиход нэг хоол хийж өгөөд дээлийн торго, хадаг өгөөд “Унт” гэхэд унтсангүй. “Яаралтай явна” гээд буцаж ирсэн. Тэр үдэш “Богдоос өгүүлсэн юм аль вэ? “ гээд Дашдорж шанзав бадааснаас идээд тэр дороо өнгөрсөн юм. Манай аймгийнхан шагшаан болоод “Дугаржав өөдлөхгүй дээ, их муухай хэрэг хийв” гэж улс ярьж байсан. Дугаржав их баян хүн байсан. Найман сэвгийн тооны албатай байсан. 800 бодоор нэг сэвэг болгодог байсан. Найман сэвгийн албатай байсан Дугаржавыг хоёр гурав хоногийн дотор хорьхон шар цайн албатай болгож хөнгөвчилсөн юм. Шар цай бол жилд татдаг алба юм. Гурван жил өөрчлөлгүй өгдөг алба болно. 800 шар цай нь нэг сэвэг болж байсан. Дугаржав сүүлдээ хоосорсоор хоосорсоор яваад Бадруулт төрийн хорин хэдэн онд үхсэн. 

	Ноёны аймгийн Дугаржавын эгчийн хүү Маналжав, шүтээний аймгийн Бөлдөг хоёр нэг шөнө зодолдоод Бөлдөгийн бэлгийг огтлоод хаясан учир, Бөлдөг тэр дороо үхсэн. Маналжавын нүүр нь эрэмдэг болсон. Тэгж яваад сүүлд нь үхсэн. “Энэ бол Хүрээнд урьд үзэгдээгүй муухай хэрэг боллоо” гэж байсан. Ингээд тэр айл голомтгүй болсон. Нэг оны дараа халдварт өвчин гарч сүйд болсон. Тэр зодолдсон хэргийг байцаан шүүх болоход түнш бүдүүн Луусаны пүүсээс шинжих хэрэгслийг гаргуулж майхныг 30 төгрөгөөр хөлсөлж барих, гэрийг 50 төгрөгөөр бариулсан, бүслэх улаан дурдан, хонины бөгс, хоёр лонх хар архи 150 лангийн хахууль өгсөн. Өөрөө өөрийн бэлгийг огтолсон гэж хэлсэн. Маналжав бараг “Би алсан” гэж улайх шахаж байтал шинжээч “Өөрөө огтолсон” гэж хэлснээр баримталж өнгөрсөн.

	Гүй амбан, санг шалгаад Тойн шанзав, Бадамдорж, Ринчин даа лам гурвуулыг тушаалаас халсан юм гэдэг. Их шавийн юмыг энэ гурав их идэж байсан нь илэрсэн байна. Тэр гурвын юмыг хурааж худалдсанд Бадамдоржийн юмнаас нэг сонин юм гарсан гэдэг. Тэр нь махны машин гарсан юм байжээ. Түүнийг үзэх гэж олон амьтад оволзож сүйд болж байсан. Орон гарсан шанзавт Андуу нарын аймгийн хар сахалтай нэг ламыг шанзав болгосон. Тэгээд Гүй амбан жил илүү болоод урагш буцсан. Дашзэвэг, Гочоо хоёрыг даа лам болгоод буцсан. Энэ бол буман шавь захирсан даа лам нар болно. Хоёр даа лам нарын нэг нь Дамбадаржаагийн даа лам, нөгөө нь Амарбаясгалантын даа лам байсан юм. 

	Андуу нарын шанзав 6-7 жил ажиллаж байсан. Тэр нь өдөрт үндсэн хулаар нэг хар архи уудаг байсан. Хөдөө гарч Тосон Заамарт нутаглаж байгаад ардын засгийн үед үхсэн. 

	Эх дагина ил гарч, Жалханз, Богдын дэргэд байх болсон. Цахрын Шагдар гүн, Богдын дэргэд бараа болох болсон. Бас цогчин умзад Чимид бараа болох болсонд шанзав их дургүй байсан. Андуу нарын ноён, Дашзэвэгийнд Богд тэр шадар хүмүүсийн хамтаар заларч очоод, хуралтай гэж архи ууж байсан. Тэгэхэд Андуу нарын ноён агсам тавьж: “Эх дагина гэнэ. Жонон бэйсийн аягач байсан юм. Хэдийдээ эх дагина болов. Жалханз, Жалханз л гэнэ. Чи баруун аймгийн нэг шаврон тэндээ суухгүй яах гэж шавь нараа орхиод энд сууж байна? Манай буман шавиас бараа болох хүн олдохгүй гэж чи ингэж байна уу? Цахрын жалгын хохь тайж чи, буман шавьд бараа болох хүн олдохгүй гэж байна уу? Чи хэрээ мэд.Чамайг бариад хүргүүлнэ шүү” гэж агсам тавьсан юм гэдэг. Бадамдорж тэр үед албагүй, Богдод монгол бичиг зааж, нэлээд шадар байсныг Андуу нарын ноён Дашзэвэг сонсож байсан. “Богд минь ээ, шавийн шанзавыг надаас ав. Бадамдоржийгоо шанзав болго. Танай Бадамдорж Бужаа чавганцыг булан цайгаар тэтгэж чадаагүй юм. Буман шавийг чинь тэтгэх байх даа” гэсэн юм гэнэ билээ. Бадамдоржийн эгч Бужаа чавганц бол одоогийн Мах комбинатын тэнд зам тосож замын хүн угтаж амьдарч байсан юм гэнэ билээ.

	Тэгж байтал Чимид умзад нэлээд согтуугаар “Ноёд минь тогтож айлд, тогтож айлд” гэж хүрмийг татсанд “Чи хэн бэ, би хэн бэ? Чи яагаад миний хүрмийг татав?” гэж загнаж байжээ. Тэр үед тамгатай шанзавын хүрэмд хүн хүрэх ёсгүй байсан. Богд, “Танай хэлдэг их зөв байна.Чимид умзадыг өршөөж аль” гэж гуйсан нь: “Олон лам хуврагийн нэрд муухай юм гэж бодож байна. Би Чимидийн нэрийг бодоогүй байна” гэж хэлсэн юм гэнэ билээ. Андуу нарын шанзав түүнээс хойш сар гаруй болоод урагш буухиа явуулж шанзаваа үглэж (чөлөө гуйж) байсанд урдаас хүлээлгэж байтал Бадамдорж түүнийг дуулаад Андуу нарын Жамбалдоо зайсан гэгчийг явуулж, мөнгө цутгаж хэдэн сар хүлээсний дараа Бадамдорж, шанзав болсон юм. Богд бол манж амбаны гарт байсан юм даа. Бадамдорж тэгж байгаад шанзав болсон. Тэр жилээс эхлэн шавийг бүр хөнтөрч тавьсан хүн дээ. Шанзав болсон жилдээ нэг шар цай буюу бодоос 14 лан татаж, шавийг баллах шахсан. Дараагийн жил нь 13 лан татаад шавь нурж, пүүсээс хонийг 5 цэнгээр бодож өгөх зэргээр баларсан. Гурав дахь жилд хязаалан, соёолон насны хар, бор, хээр хүрэн зүсмийн дэл сүүл тэгш гүүнээс үй олноор нь урагш туусан. Тэгэхэд шавь их хохирсон юм.

	Өвсөн толгойт амбантай Бадамдорж их муу байсан. Тэр амбан Улиастайн жанжин болоод “Бадамдоржийг барьж аваад ир” гэж тушаасан. Тэгэхэд Богд нууж дарж бариулаагүй. Хэдэн жил заргалдсанд олон ноёдын тамгыг Богдын лүндэнгээр даруулаад тэр цаасан дээр Бадамдорж бичиг бичиж, Бээжинд явуулаад, өвсөн толгойт амбаныг дийлсэн. Бадамдоржийн ах гавьж лам, дүүгээ дөрвөн уулын дунд хүнд дийлэгдэхгүй арга хийж өгсөн гэдэг.

	Бадамдорж, гамингийн үед тэдэнд их талархаж байхад, гэнэт хашааны үүдний өмнүүр машин дуугарч чимээ гарсанд, Бадамдорж “Гамин ирлээ” гэж бодоод асартай хаалгаа нээж, ёслолынхоо хувцсыг өмсөж гарахад гамин байхгүй, харин цогчинд хурсан хэдэн хүүхэд гүйж явсан байжээ. Тэр хүүхдүүд машины чимээг дуурайж Бадамдоржийг хуурч гаргасан байв. Түүнээс хойш тэр хавийн бүх хүүхдүүдийг “Сайн захирч бай” гэж цогчин гэсгүйгээр дамжуулан тушаалгаж байсан. Тэр үед би, аймгийн гэсгүй нэртэй байсан тул түүнийг тодорхой мэдэх юм. 

	 

	 


БОГДЫН СОНИН ЮМ 

	 

	Бадруултын сүүлийн үед Бадамдорж шанзав шавийн хөрөнгийг их татварлан аваад түүгээр хятадад хээл хахууль өгөх явдал их болоод ирэхэд шавийн Бүүвэй, отгийн Мөрдоной нярав, Сүнгийн аймгийн Дүгэржав хиа лам, мөн аймгийн оготно Мөржав тэргүүтэй баячууд Бадамдоржийг эсэргүүцэв. Тэгэхэд Бадамдорж арга зохиож Богдод сонин юм өргөх ажлыг тогтоон явуулав.

	Бадамдоржоос Богдод айлтгасан нь: “Халх нийтээр Богдын мэдэлд байгаа боловч манай их шавь болбол Богдын жинхэнэ дотоод шавь нар байгаа юм. Тэгэхлээр шавь нар бид ламдаа өдөр бүр нэг сонин юм өргөж байвал ямар вэ?” гэхэд Богд дор нь зөвшөөрч зарлиг буулгажээ. Эрдэнэ шанзавын яамнаас Богдын зарлигийг зааж, их шавийн ард олонд зарлиг бичиг гаргаж, Богдод сонин юм өдөр бүр өргөх болжээ.

	Ийм зорилгоор цуглуулсан хөрөнгөөс хэчнээн нь сонин юм олоход орж байна, хэчнээн нь Бадамдоржийн олз болж байгааг хэн ч байцааж чадахгүй боллоо. Тэр сонин юмыг дотоод сангийн нярав олж өргөдөг байв. 

	Үүний нэг жишээг яръя. Ноёны аймгийн Лувсанцэрэн, дотоод сангийн нярав байв. Тэр нярав нэг өдөр янз янзын юм өргөхөд Богд тоож авдаггүй буцаагаад байлаа. Орой болж байжээ. Богдоос хүн ирж сонин юм олж өгөхийг их шаардаж байв. Няравт юм олдохгүй яадаг билээ гээд сандарч байхад нар жаргах шахжээ. 

	Тэр өдөр ордны хогч лалга Мөржав гэдэг лам ордны хоногт (жижүүрт) хонох болжээ. Нярав түүнээс “Сонин юм байна уу?” гэж асуужээ. “Над сонин юм юу байх вэ. Гэвч над нэг их сайхан юм бий дээ” гэжээ. “Юу байна?”, “Над нэг гайгүй сайхан хүрэл хувин бий. Би түүндээ их хайртай юм. Тэр их ч үнэтэй юм” гэж хэлжээ. “Ямар үнэтэй юм бэ?”, “Таван зуун лан өгөхөд би баярлахгүй л хүн дээ. Гэвч та бүгдэд өгье гэхэд таван зуун лангаас хямд өгөхгүй” гэжээ. “За аваад ир” гэхэд Мөржав аваад иржээ. Лувсанцэрэн “Аваад явъя” гэж хэлжээ. “За түүнийг аваад явбал таван зуун лан над өгнө шүү дээ” гэжээ. “Би Сономын пүүсээс дэнслээд өгнө. Зовох хэрэггүй” гэжээ.

	Тэр хувинг Богдод хүргэж барилаа. “Лам минь тогтоож аваасай” гэж залбирч байтал, үдэш бүрэнхий болоход Богдын ордны зүгээс хоёр морьтой хүн иржээ. “За сайн явав уу. Богд хувинг хүлээж авав уу?”, гэсэнд “Аа авлаа. Их сонин юм явуулжээ гэж их сонирхож таалж авлаа” гэжээ.

	Тэгээд лалга Мөржавт, Сономын пүүсээс арван ембүү аваад өгчээ. Тэр Мөржав нь хүнд 500 лангийн өртэй байснаа түүгээр дарсан юм гэдэг.Тэр хүрэл хувингийн хийц маяг нь: доод тал нь нарийхан, дээгүүрээ дэрвэгэр, гадуур нь навчин хээтэй бүдүүлэг муухай шиг хувин байсан. Хавхаг байхгүй. Хоёр талдаа бяцхан сэнжтэй ийм хувин байлаа. Одоо тийм хувин нэг айлд байна лээ. 

	Богдын сонин юманд очсон хүрэл хувин нь хоёр жилийн дараа өргөлд гарч 25 орос цаасаар худалдагдаж билээ. Тэр өргөлд элдэв юм гарна. Богд нэг жил тэр үнэ дуудуулан худалдах өргөлд нэг хонт шаант гаргасан юм. Түүнд хүмүүс үнэ хаялцаад таван зуу гаруй цаас хүрсэн гэдэг. 

	Сонин юм оруулах явдлаар далимдуулан нярав нар их мөнгө идэж байна гэдэг яриа байсан. Ноёны аймгийн Лувсанцэрэн нярав уг нь баян байсан боловч улам их баяжсан билээ. Лувсанцэрэн нярвыг үхсэний дараа Бадамдорж, Лувсанцэрэнг Богдын сан хөрөнгөнөөс идсэн гэж шалтаг зааж нэг түмэн лан санд төлүүлсэн юм. Лувсанцэрэнгийн дүү Дандий хиа лам, тэр мөнгийг төлсөн дөө. Энэ бол бадруулт төрийн үед одоогоос тавиад жилийн урд болсон хэрэг юм. Тэр Лувсанцэрэнгийн их баян байсны жишээ нь: Дандий хиа лам Ноёны аймгийн Дамдинсүрэн гэдэг ламд торгон тэрлэг хоёр зууг худалдаж байсан. Зөвхөн бурхны нь Номчийн аймгийн Лувсанбалдан зайсанд таван зуун лангаар худалдаж билээ. Тэр Лувсанбалдан нь автономитын үед сангийн яамны сайд болж байсан ба ардын засгийн үед шанзав ноён болж явсан, хамгийн сүүлчийн шанзав тэр мөн байх.

	Лувсанцэрэнг үхсэнээс хойш Богдод өдөр бүр сонин юм ирэхээ больж, түүний оронд зөвхөн шавиас улирал бүрд таван мянган лан өргөдөг болсон. Богд хаан болохын урьдхан энэ мөнгийг тогтмол авахаа больсон юм. 

	 

	 


ДАЛАЙ ЛАМ ХҮРЭЭНД ИРСЭН ТУХАЙ

	 

	1904 онд Далай лам Хүрээнд заларч ирэв. Баруун зуугаас гарахдаа Оросын цагаан хааныд очно гэж гарсан юм гэдэг. Буриад Агваан лхаарамба, Петербург хотод сүм байгуулж дуусгаад, баахан “Санжайг-үсүг” гэдэг хоргойтой баруун зууд очсон юм гэдэг. Үүнийг өөрөөс нь сонссон билээ. Тэр хоргойд төвөдүүд их дуртай юм. Түүгээр өргөл хүндлэл үйлдэж, нэг хоёр жил болоод, Далай ламын цанид хамбын нэг болсон юм байжээ. Цагийн түйвээний үед Далай ламтай хэлэлцэж, түүнийг зүүн зүг Агваан хамба аваад гарахаар ярьж тохирч байсныг төвөдүүд мэдээд, Агваан хамбыг Далай ламаас тусгаарлан уулзуулахгүй болжээ. Тэгэхээр Агваан хамба ном хаяж алга ташингуут дэвсгэр доогуур нь бичиг хийж түүнийг Далай лам үзэж байсан юм гэнэ билээ. Тэгж бичгээр нэлээд харилцаж байгаад Далай ламтай нууцаар босож явахаар шийдвэрлэжээ. Тэгтэл Далай лам нэг өдөр Агваан хамбад хэлсэн нь: “Өнөөдөр явъя, би таван хүнтэй өөртэйгөө зургаа, чамтай долуулаа явна. Юу авч явах хэрэгтэй вэ?” гэж асуужээ. “За одоо бидэнд хэдэн луус, жаахан алт хэрэгтэй. Ондоо юм хэрэггүй” гэжээ. “Нөгөөдөр төдий цагт явна” гэж цагаа тогтоогоод Агваан хамбад “Шөнө мэдээ өгнө” гэжээ. Тэгээд тэр шөнө дундын үед Далай лам хэдэн луустай, баахан алт авч гараад Агваан хамбын хамт нойр хоолгүй гурван өдөр, гурван шөнө явахад нааш явах тутам хүн нэмж хөсөг нэмээд улам өргөн болоод явсан гэж Агваан хамба ярьж байсан. Далай лам нутгаасаа зугтаж гарсан шалтгаан бол Англи цэрэг Төвөдөд орж ирсэн явдал гэдэг. 

	Шөнийн хоног өнгөрөх тутам Андуу төвд хүн олширч олуулан болжээ. Тэгээд Дээд Монголын Хүрлэг бэйсийнд Далай лам хүрч иржээ. Хүрлэг бэйсийнх Далай ламыг сайхан залж авсан байжээ. Тэр бэйсийнхээс хойш эргэвэл Цагаан хааныхыг чиглэх ба нааш явбал Богдын хүрээ чиглэх байжээ. 

	Хүрлэг бэйсийнхийг хүртэл хөсөг, хүнс хоол, өргөл хүндлэл цөм Агваан хамбын мэдэлд явсан юм гэдэг. 

	Хүрлэг бэйс, Далай ламд айлтгажээ: “Та ямар хүнтэй аль орох гэж явна вэ?” гэж асуужээ. Тэгэхэд Далай лам Гадаадын цэрэг Төвөдөд орж ирэхэд буриадын Агваан хамбатай хамт зугтаж гарсан” гэжээ. “Одоо хаашаа чиглэж залрах вэ?” гэсэнд “Агваан хамба мэднэ” гэжээ. Хүрлэг бэйс, Агваан хамбыг дуудаж уулзаад “Чи ямар учиртай Далай ламыг тэр газраас энэ газар хүртэл дагуулж явдаг хүн бэ?” гэхэд “Пийлин (англи) цэрэг орж ирэхээр Далай лам, Цагаан хааныд заларна гэсэн. Тэгээд би аваад нааш гарсан үнэн” гэж хэлжээ. “Энэ бол чиний мэддэг хэрэг биш. Чи мөрөөрөө дагаж явах уу? Эсвэл чамайг зохих газарт чинь барьж хүргүүлнэ. Далай ламын хүрэх газар чамд хамаагүй. Хүрэх газарт нь би хүргэж өгнө” гэжээ. “Аа би яах вэ, танай хэлсэн ёсоор Далай ламыг би дагаж явъя” гэжээ. Тэгэхээр Хүрлэг бэйс Далай ламд айлтгасан нь: “За та одоо Богдын хүрээ, Цагаан орос хоёрын алинд хүрэх зорилготой явна вэ? “ гэжээ. Далай лам “Би уг нутгаас Оросын хааныд очно гэж гарсан. Гэвч хаана нь очсон ч яах вэ дээ” гэж хэлжээ. “За Жавзандамбын Хүрээнд таныг залруулъя. Би өөрөө бараа болж явна” гэхэд Далай лам “За тэгье” гээд хамт явжээ. Үүнээс хойш Агваан хамба, ямар ч мэдэлгүй. Далай ламд бараалхдаг ч үгүй дөнгөж хөсөгт нь багтаж ирсэн юм. Хүрлэг бэйс Богдын хүрээнд ирээд, Далай ламын дэргэдээс огт салдаггүй байжээ.

	Богдын хүрээнд Далай ламыг ирэхэд Гандан дээр одоо хурал хурж байгаа “Богдын ордон” гэдэг тавдугаар долоодугаар Богдын суварга байсан хашаанд олон гэр бэлтгэж буулгасан. Далай ламын хувьд тугдам, үүднийх, дотоод сан, уншлагын лам нарын хоёр гэрийг гандангийн дуганд бэлтгэсэн. Гадуур гандангийн айлын хашаанд тавь жараад гэр барьсан байх. Далай ламын юмыг оёдог хүмүүс ба бурханч төвд нар байсан. Эхнэр хүүхэд нэг ч үгүй, дандаа харчуул төвд байсан. Далай ламын зоог бэлтгэдэг төвөдийн гэрүүд гэж олон гэр барьсан байв. Нэг гэр бэлтгэхэд галын гэрийг хамт барьдаг байсан. Эдгээрийг халхын дөрвөн аймаг, шавь таван газраас бэлтгэсэн билээ. 

	Далай лам, өвлийн тэргүүн “зул” сарын хоринд хүрээнд ирээд өвлийн гурав, хаврын гурав, зуны гурав, намар хоёр сар хагас суусан. Дөрвөн аймаг, шавь таван газраас хамаг хэрэглэлийг гаргаж байв. Далай ламын орд, үүднийх, уншлагын ламын гэрүүдийг Хүрээний баян дацангууд бэлтгэсэн билээ. 

	Далай ламыг ирэх замд нь Толгойтын аманд майхан гэр тугдам бариад, Далай ламд цай барьсан. Олон дацангийн лам, гэсгүй нар морьтой, барга малгайтай, тавь буюу тавиад лангийн мандалтай угтаж очсон. Хамба, даа лам, шанзав энэ тэр ч очсон байх. Хэд нь мандал өргөж мөргөсөн байх. Олонх нь мөргөх байтугай, төвд нарын цаазын хар ташуурт гуядуулан арай гэж зугтаж ирсэн юм. “Мөргөх гэж чихэлдэв” гэж хүмүүсийг учир хамаагүй, суман ташуураар зодсон юм. Тэгээд Гандан дээр Далай лам залраад, цай идээ амсаад Гандангийн ордны үүдэнд хар дээлтэй гадаа гараад бараа болсон төвөдүүдийн хамтаар зогссонд олон лам нар бас мөргөх гэж чихэлдээд төвд нарт суман ташуур, цаазын хар ташуураар ороолгуулж их зодуулсан юм. Богд, Ханчин сойвон, донир, шүхэрч хаалгач нарыг явуулж угтуулсан. Тэднийг огт хайхарсангүй. Гэрэлтийн хөндий хүртэл дулаан тэргээр ирсэн ба Далай ламын өртөө гэж тусгай өртөө бэлтгэсэн байв. Далай ламын дэргэд Богдын амбаны хүн огт байхгүй байсан. Богдын дэргэд Төвөдөөс албаар ирж суусан Ханчин сойвон гэж төвд лам байсан. Богд тэр сойвонг төвд хэлтэй хүн гэж Далай ламыг угтуулсан юм. Гэтэл тэр сойвон Далай ламынд очоод, Богдтой дахин нэг ч уулзсангүй. Тэндээ хоргодож байгаад Далай ламтай хамт явсан болно.

	Богд хэлэхдээ: “Би бол Жавзандамба гэж монголд Төвөдөөс албан ёсоор залагдаж суугаа лам юм. Далай лам их боловч тэндээс зугтаж миний албаны газраа амь хоргодож ирсэн хүн болно. Тэгэхлээр Далай лам надад амгалангийн хадаг гэж илгээж болох байсан” гэж байсан гэдэг. Далай лам нь: “Би шашны хаан хүн, Жавзандамба надад амгалангийн хадаг бариулахад болох юм” гэж байсан гэдэг. Бас Богд: “Би донир сойвонгоо явуулж угтуулахад тэднийг хэрэгшээсэнгүй” гэдэг юм гэнэ билээ. Далай лам бол “Жавзандамба өөрөө тосож ирэхгүй яасан юм бэ?”гэж бодсон байх. Энгийн лам нарын ярьдаг нь: “Далай лам уригдаж ирсэн хүн биш учраас Богд тосохгүй нь зөв юм” гэж ярьдаг байлаа.

	Ханчин сойвонд Богд: “Чи буцаж ирж албаа хий” гэж хэлүүлэхэд албаа хийгээгүй юм. Хамаг учир нь: Ханчин сойвон хов жив хэлж “Таныг Богд тоохгүй байна. Тоссонгүй” гэж эвийг алдагдуулсан гэж ярьдаг. Тэгээд Далай лам Богдтой уулзалгүй байсаар байгаад одоогийн намын сургуулийн дэргэд луу, загас зэрэг элдэв юмаар эрээлж хийсэн шилэн тугдамд Богд, Далай лам хоёр нэг шөнө уулзсан гэж хүмүүс ярьдаг байсан. 

	Хүрлэг бэйс, Далай ламтай хамт нааш гарахдаа: “Далай лам Оросын хааныд залрах гэж байна” гэж Манжийн хаанд буухиа бичиг явуулаад гарсан юм гэнэ билээ. Тэгээд манжийн хаанаас тусгай амбан гаргаж, Далай ламын амбан гэж Хүрээнд ирж, Далай ламын дэргэд үргэлж байж байсан болно. Тэр амбан, Далай ламтай хамт Ханд вангийн хүрээн дээр сууж байгаад, Далай ламтай Бээжинд хамт явсан болно. Тэд Их хүрээг дайралгүй шууд, олон хөсөгтэй Бээжинд очсон юм.

	Далай лам, Богд хоёр уулзаагүй юм гэж би боддог юм. Би тэр жилийн зун, нэг өдөр Далай ламын үүдний өргөөг сахиж суув. Гаднаас орсон гарсан хүн заавал үүднийхээр дамжиж өнгөрдөг юм. Тэгж байтал Жадорын аймгийн Цэвээн хаалгач морь унаад ёслолын хантаазтай хүрээд ирэв. Энэ бол Богдын дэргэдийн шадар хаалгач хүн бөгөөд өдөр шөнөгүй Богдын дэргэд байдаг хүн болно. “Далай ламын мэдлийн ямар хүн байна?” гэв. “Шанзав байна” гэв. Тэгээд би шанзавд нь очоод: “Богдын дэргэдийн нэг хаалгач ирээд шанзавтай уулзах гээд байна” гэхэд төвд хэлмэрч уламжлан хэлэв. Тэр шавь монгол хэл муу мэддэг төвд хүн байв.

	Цэвээн хүн дуудуулаад, хэлмэрчийн хамт шанзавынд оров. Их л удсан, юу ярьсныг мэдэхгүй. Одоогоор бодвол гурав дөрвөн цагаас доошгүй болсон байх. Удаж удаж Цэвээн хаалгач гараад ирэв. Тэр морио унаад яваад өгөв. Ер нь нар жаргаснаас хойш үдэш сойвон донир нь Далай ламын дэргэдээс тархаж гэр гэртээ харьдаг байв.

	Тэр үдэш Далай ламын ордны дэргэдүүр явж байтал Далай ламын хөлгийн цоохор морь өндөр эмээлтэй байсан, одоо мөн эмээлтэй хэвээр байв. Далай лам морь унахдаа сайн, хэдэн цоохор морийг ээлжлэн унадаг байсан. Бас тэр эмээлтэй цоохор морины дэргэд өөр хоёр морь эмээлтэй байсан. Төвд нар шөнө орой болтол унтдаггүй юм сан. Тэр орой шөнө дундаас урьдхан, бодвол 11 цагийн орчим би гарч Далай ламын хашааны баруун хаалгаар гараад зогсож байтал Далай ламын үүдний хаалганы дэргэд нэг морьтой хүн морио бариад сууж байлаа. Гэртээ би ороод, жаахан байзнаж байтал монгол хэлтэй хоёр төвд над дээр ирэв. Тэд орж ирээд: “Цай байна уу?” гэв. Цай авч өгөхөд тэр хоёр тавтай цай уув. “За танай хойгуур юу байна?” гэж асуувал “Далай лам морьтой гадагш заларсан” гэж хэлэв. Тэр хоёр цай ууж байгаад явчхав. Маргааш нь нөгөө хоёр төвөдөөс нэг нь над дээр ирэв. Тэгээд тэр төвд гутлаа арчиж миний дэргэд сууж байв.

	“Далай лам урьд шөнө хаашаа заларсан бэ?” гэж би асуув. “Хаашаа заларсныг хэн мэднэ” гэж байлаа. “Хэдийд заларч ирсэн бэ?” гэхэд “Үүрээр заларч ирсэн” гэв.Үүнээс хойш Далай лам, Богдтой уулзсан гэж хүмүүс жиг жуг яриад байдаг болсон. Би тэр шөнө Далай лам, Богдтой уулзсан гэж боддог.

	Хүрээний амбан, Далай ламыг харгалзах амбан хоёр “Богдтой Далай лам уулзаж байна уу? Үгүй юу? Далай лам яах гэж ирсэн юм бэ? Юу гэж хэл авалцаж байна? Ямар харилцаатай байна?” гэдгийг их ажиглаж харгалзаж, хянаж байсан. Далай лам, Богд хоёрын харилцааг хянаж байх тусгай хүмүүсийг өдрийн арван лангийн хөлстэйгөөр ажиллуулж байв. Тэдний нэгэнд оготор Сандаг гэдэг хүн байсан юм гэж хүн ярьдаг байсан.

	Богд, Далай лам хоёр бас нэг уулзсан байх. Түүний баримт бол Далай ламыг залраад явчихсанаас хэзээ хойно, Богд хаан ширээнд суухаас урьд, нэг зун Богд, Гандангаас зүүн хойш Дасганы овооны урдах дэнж дээр гэрээс хойш нэлээд зайтай газар нэг майхан байсан. Түүнд дэргэдийн хүмүүс суудаг байжээ. Би тэр гэр майхан хоёр байхыг харсан. Бизъяагийн цорж Лувсандэндэв, хүнд ярьсныг би дам сонссон нэг зүйл байна. 

	Нэг өдөр Богд: “Бизъяагийн цоржийг шоотой нь аваад ир” гэж морьтой хаалгачид морь хөтлүүлэн явуулжээ. Бизъяагийн цорж лам тэр моринд орхимжоо нөмөрсөн хэвээрээ мордож (цорж хүн моринд орхимжоо нөмөрсөн хэвээрээ мордох эрхтэй юм), хаалгачаар хүргүүлж, Богдын дэргэдэх майханд очоод буух гэтэл Богд, Эх дагина хоёр гаднаа байж байгаад Богд хэлсэн нь: “Ламбугайг тэнд буулгах хэрэггүй, нааш ир, энд ир” гэж дуудсанд, хаалгач цорж ламыг морьтой нь хөтөлж Богдын гэрийн үүдэнд авчирчээ. Тэгэхэд Богд тэр Далай ламыг морьтой нь гэрийн үүдэнд хөндлөн зогсоож, ламын тохойноос түшиж буулгажээ. Эх дагина үүдээ өргөж ламыг гэртээ оруулжээ. Бусад хүн бол тэгэхэд ухаан алдаж болох юм. Тэр цорж лам бүдүүн хээгүй хүн болохоор ажиггүй ороод, тавьсан шар цоохор олбог дээр суужээ. 

	Ламд цай идээ өгч хүндлээд Богд асуужээ: “За бид хоёр ингээд нэг айл болох гэж байна даа. Ямар байна? Ламбугай үзэж хайрла” гэсэнд лам шоо орхиж үзээд: “Зүгээр л юм байна. Улам сайн болгоё гэвэл Гомбо тахиулаад, бас нэг лүйжин тавиулбал сайн юм байна” гэжээ. Богд: “За тэгвэл Ламбугай түүнийг уншиж аль” гэжээ. “Аа тэгвэл яах вэ, би уншиж өгье. Би харин балин тахилыг төхөөрч чадахгүй шүү дээ” гэжээ. “Ламбугайд балин тахил хийх хүн бий биз дээ?” гэж Богдын асуухад: “Бий, бий. Манай гэрт балин тахил хийдэг нэг хүн бий. Түүнийг авчраад хийлгэе” гэв. Тэгээд “Модон хятад” цолтой нэг лам байсныг Богд морь явуулж авчруулжээ.

	“Орох юм юу байдаг юм бэ?” гэхэд “Нэг хонины хаа, нэг таваг идээ орно” гэв. Түүнийг цөм бэлтгээд ном унших болоход цорж ламын хонх дамрыг гэрээс нь авчруулж дээ. Тэгээд лам Гомбыг тахиж номыг уншиж дуусгажээ.

	Дараа нь Богд: “Ламбугай та лүйжинг тавьж хайрла” гэжээ. “Та хоёр л уншуулъя гэж байгаа бол яах вэ, би уншаад өгье. Харин миний гэрээс лүйжингийн хонх дамрыг авчрах хэрэгтэй” гэв (лүйжин тавихад том бүдүүн дамар хэрэгтэй юм ). Түүнийг дор нь авчруулжээ. Цорж лам лүйжинг тавьжээ. Богд ч лүйжингийн ном мэддэггүй юм байх. Цагаан дар лүйжингийн ном сайн мэддэг байжээ. Цорж ламыг ном уншихад нь сайхан хоолойгоор дагаж уншилцсан гэдэг юм. Богд, Эх дагина хоёр цорж ламд нэг зуун лан барьсан юм байжээ. Тэгээд цорж лам ч гэртээ хариад иржээ. Түүнээс хойш хэд хоноод Богд, тэр гэрээ буулгаад, хуучин ордондоо иржээ.

	Түүнээс хойш намрын үе цогчны хамба, гэсгүй нар цогчин жасад цуглараад байхад нэг нь: “Богдыг Гандангийн хойно залрахад ламбугай морилж очсон юм гэл үү?” гэж цорж ламаас асуужээ. “Аа тийм, би очсон. Намайг Гомбо уншиж, лүйжин тавьж аль гээд би Гомбо тахиад лүйжин уншиж өгсөн. Богдын тэр шар хүүхний хоолойг нь! Их сайхан хоолойгоор лүйжингийн ном уншиж байсан шүү” гэжээ. “Аа та түүний хоолойд нь их шохоорхжээ” гэхэд “Үгүй хөө тэр чинь, тэр хүүхнээс гаршгүй сайхан хоолойгоор уншиж байна билээ шүү” гэж байсан гэдэг. Тэгээд Бизъяагийн цорж лам хэлэв: “Үгүй хөө, Богдын гэр барьсан газар чинь Богдын Далай ламтай уулзсан газар юм байна шүү. Богд өөрөө хэлж байна билээ. Богд, Далай лам хоёр нэг шөнө тэнд уулзсан юм байна” гэж ярьж байсан гэдэг. Үүнийг цогчны 60 дуганчийн дарга Жамъян гэдэг хүн өөрөө дуулсан гэж ярьж байсан. Тэр Жамъян 1949 оны орчим нас барсан. Тэр байсан бол хуучны явдлыг их мэддэг хүн байсан юм даа. Богд, Далай лам хоёр тэгж хоёр удаа уулзсан байх. Далай лам, шилэн тугдамд Богдтой уулзаад дараа нь: “Жавзандамбын Пэрэнлэй (үйлс) бас их байна. Би их сүрдлээ” гэж хэлж байсан юм гэдэг. Ингэж манж амбанаас нууж уулзсан юм байх. Манжийн хаан, амбан нар ер нь их хардаж байсан байх. “Далай лам, Богд хоёр нийлж чухам яах гэж байна? Цагаан хааныд очих гэж байгаа юм уу?” гэж харшиж байсан байж болох юм.

	Богд, Далай лам хоёр, ил үзэх өнгөнд найрамдалгүй юм шиг байсан. Хожим нь ч мөн найрамдалгүй юм шиг байсан. Далай ламыг буцсаны дараа Даху Бүрүлгү гэдэг ламыг Богдын ёнзноор явуулжээ. Ер нь Богдын ёнзноор (ном заах багшаар) Далай лам хүн явуулдаг. Богдын ханчнаар Банчин богдоос хүн явуулдаг заншилтай юм. Богд тэр Даху Бүрүлгү-г хүлээж аваагүй. “Би ном үздэг нь өнгөрсөн хүн. Над ёнзон хэрэггүй” гэсэн юм байжээ. Тэгэхэд тэр лам жил тойрон Хүрээний Намдэлин аймгийн хувилгаан ламын хашаанд сууж байгаад Бээжинд Богдтой заргалдах гэж явсан юм гэдэг. Тэгээд заргалдсан юм уу, үгүй юм уу бүү мэд. Тэр нь Бээжинд нас барсан юм гэж дуулдсан. 

	Тэр ламынд би Ноёны аймгийн Дамдинсүрэн гэдэг нэг баян хүнтэй хамт очиж үзсэн юм. Тэр Дамдинсүрэнгийн дүү Няммөр гэдэг хүн гэнэт ухаан алдаад үхэх гэж байхад тэр ламаас аврал эрж очсон юм. Тэгэхэд монгол хэл мэдэхгүй, цал буурал толгойтой өвгөн лам байсан. “Миний дүүгийн ухаан баларч үхэх гэж байна. Түүний амийг аварч хайрла. Манай энд хүний амийг мянган лан гэдэг юм. Та түүний амийг аварч хайрлавал би мянган лан барья” гэж Дамдинсүрэн хэлээд хадаг барьсанд, тэр лам шоо орхиж үзээд, нэг хар үрэл өгч: “Үүнийг хамраар нь ут... Тэгээд сэргэхгүй бол дахиж над ирэх хэрэггүй” гэсэн. Тэр үрлээр Няммөрийг утсанд нэг амьсгаа ороод, эргэж хэвтээд удалгүй үхсэн юм.

	Тэгээд, Богд ёнзонгүй байсан боловч Банчин богдоос Лувсанхаймчог гэдэг лам, Богдын хачнаар ирээд байсан юм. Эх дагина тэр ламаар жавтуй тавиулснаас өөр, Богд Жавтуй тавиулаагүй байжээ. Нэг өдөр Богд Зүүн хүрээний Шар ордны тугдамд заларч байгаад Лувсанхаймчог хачинд урьдын ёнзны нэг солидив ном байсныг үзүүлж: “Миний нүд муу, юм харахгүй юм. Миний дэргэд байгаа хүмүүс цөм асман юм. Та үүнийг уншиж аль” гэхэд “За тэгье” гээд хачин лам тэр номыг уншаад өгчээ. Тэгэхэд дэргэдээ нууц тавьж байсан хадаг ембүү хоёрыг гаргаж, хачинд барьж: “За би танаас лүн авлаа. Багш шавь боллоо” гэсэнд хачин: “Үгүй яаж болдог юм бэ?” гэж хадаг ембүүг авахгүй байсан юм гэнэ. Тэгэхэд Богд хэлжээ: “Та над солидив өгөө биз дээ?” “За уншиж өгсөн” “Одоо тэр ч бүр боллоо” гэхэд Лувсанхаймчог хадаг ембүүг тогтоож авсан байжээ. Богд тэр ламаар өөр ном заалгаагүй юм гэнэ билээ. Ингэж Богд Далай ламын ирүүлсэн ёнзныг хайхрахгүй буцаагаад, Банчин богдын явуулсан хачин ламыг ёнзон багш болгосон юм. 

	Далай ламд мөргөнө гэж мөргөлчин ирээд шавалдаж байхад Богдын мөргөл их цөөн болсон юм уу, Богд өөрөө мөргөл тавихгүй байсан юм уу мэдэхгүй. 

	Тэр үед Далай ламын үүднийхэд 8 хүн, зургаа зургаа хоногоор жижүүрлэдэг байсан. Би хэд жижүүрлэсэн юм даг. Жижүүрлэхэд олзтой байдаг. Далай лам, Гандангийн дуганд өдөр бүр Цэвээн тавьдаг байсан. Тавгийн гурил, чихрийн үлдэгдлийг үүдний жижүүр авдаг. Цэвээнийг нэг тавихад хоёр цаг хэртэй болдог. Далай ламын нярав нар мөргөлчний барьсан хадгаас хэдийг ч хамаагүй бүхлээр өгдөг байсан. Бас өдрийн хугас махыг түүхийгээр өгнө.

	Гандангийн дуганд Богдын сэнти гэж байдаг. Түүний өмнө Далай лам явган ширээ засаад түүн дээр сууж ном тавьдаг байлаа. Цагаан сарын шинийн гурванд Богд, доод сүмийн Өндөр гэгээн, гандангийн дуганы бурханд мөргөдөг ёстой. Богд тэр жилийн цагаан сарын шинийн гурванд тавдугаар, долоодугаар Богдын суваргад мөргөөд, Гандангийн дуганд оржээ. Тэгээд Богдоос сэнтийн өмнө байсан явган сандлыг үзээд: “Энэ хэний сандал юм бэ?” гэж хэлээд тэр сандлын түшлэгийг өшиглөсөн юм гэнэ. Үүнийг өшиглөхөд Шүтээний аймгийн Дашдэндэв гэдэг тахилч лам үзээд “Хүүе энэ чинь, Далай ламын сэнти юм шүү” гэж хэлсэнд “Хэнийхийг би сайн мэдэж байна. Энэ тахилчийг сайн шийтгэ” гэсэнд түүнийг Шанзавын яаманд аваачаад есөн ес наян нэгэн лангаар торгоод, тахилчийн ажлаас 14 хоног халж дараа түүнийг дахин тахилчийн ажилд нь оруулсан юм.

	Богд тэндээсээ гараад Бадма-Ёгын дацанд залраад байхад цай хоол, ганзай архи бэлтгэж барив. Би тэр үед Бадма-Ёгын дуганч байв. Хурлын лам нар цөм Богдод мөргөв. Тавьхан ламтай газар юм. Тэгэхэд үүд нь нээлгээтэй гадаа үүдэнд олон лам нар цуглараад, хашаа дүүрэн болж, Богдыг харж байхад Богдоос: “Би сонирхдог лам чинь биш. Та нар сонирхдог ламыгаа үзэж сонирх!” гэж бараа бологч нарыг явуулж, хашаа доторх лам нарыг хөөлгөж байхыг би сонссон. Тэгэхэд Богд: “Би үнэнээсээ Тагтан Янсангийнхаа өмнө та нарт хэлж байна. Тагтан Янсан бол миний зүүдэнд орж, миний хэргийг ёсоор бүтээдэг бурхан” гэж байв. Ингээд Бадма-Ёгынд заларч, дараа нь Очирдарийнд заларсан болно. Очирдарьд шинийн нэгэнд мөргөөд, бас дахин шинийн гурванд мөргөөд, урагш явахдаа хамба багшийн гүдэнд мөргөж буцдаг билээ. Богд гадагш явах бүрдээ Очирдарьд мөргөдөг юм сан. 

	Дашчоймболд Далай лам долоон сарын (хаврын сүүл сар болно) дамжаанд залрав. Тэгэхэд дөрвөн хүн гавж болж байсан. Далай лам орж ном хаясан юм. Далай ламыг ороод ирэхтэй зэрэг Хайнзан гэдэг лам урд сууж байсан ламтай сольж суугаад номыг хариулсан юм. Далай лам ном хаяж горсомдоод байсан. Хайнзан тачигнаад их сайн хариулж байв. Энэ үед Далай лам номд их алдаж гартсан юм гэдэг. Далай лам амьсгаадаж ядрахдаа жавдан дээр сууж байсан лам нарын өвдөг дээр сууж амарч, орондоо өөр төвөдийг босгож ном хэлэлцүүлж байсан юм. Дашчойнболын дуганы даавуу туургыг лам нар сөхөж хаяад, хашаа дүүрэн лам нар цуглаад сонсож байсан. Далай лам тэгж ном их хэлэлцсэн юм. Уг нь өдөр дундаас хойно эхлээд, нар унины дунд байхад тархдаг юм. Тэр дамжаа шөнө дунд хүргэсэн. Олон лам нар лаа бариад сууцгааж байв. Далай ламын сангаас цай авчирч Далай ламд өгч байсан. Түүнийг Далай лам хурдхан уучхаад ном хаялцсаар тэгж шөнө болгосон юм. Түүнээс хойш Далай лам, “Жавзандамбын пэрэнлай их байна. Ганц лам ийм байхад бусад олон лам нар улам хэцүү байх” гэж байсан юм гэдэг. Түүний дараа Хайнзан, Далай лам хоёр бие биедээ шавь болсон юм гэнэ билээ. Тэр Хайнзан нь сүүлд Дархадын хүрээний хамба болж олон жил суугаад 1932-1933 оны орчим нас барсан байх.

	Түвдэнжамц Далай лам есөн сарын (зуны дунд сарын) шинийн таванд мэндэлсэн юм байжээ. Далай лам байгаа газартаа төрсөн өдрийн хурал хуруулж, чойнхор, цогчин өргөж, найр хурим хийж байсан. Далай ламын сангаас ирэх жил Далай ламын төрсөн өдрийн хурал хурахад зориулж, Дашчойнбол, Гунгаачойлин хоёр дацан мянга, мянган лан, Бадма-Ёго, Ламрим хоёр дацанд тус бүр таван зуун лан өгч байв. Дандаа ембүү өгч байсан юм. Би тэгэхэд Бадма-Ёгын дуганч байсан учир нярав нарын хамт очиж арван ембүү үүрч ирж байв. “Энэ мөнгөний эхийг эвдэж болохгүй.Харин энэ мөнгөний хүүгээр жил бүр Далай ламын төрсөн өдөр ном уншиж бай” гэж өгсөн болно. Бадма-Ёгын дацанд тэр мөнгийг Орхоны усан сээрт тарианы ажил эрхэлдэг Хар хорхойн пүүст хүүлж өгсөн болно. Жилийн хүүд тариа будаа өгч авахаар хэлэлцэж тохирч байсан. Чухам хэчнээн будаагаар хэлэлцсэнийг одоо мэдэхгүй байна. Далай ламын пог гэж түүнээс хойш жил дараалан нэг ламд 20 жин нарийн гурил, сайн болсон будаа 10 шанагыг Далай ламын төрсөн өдрөөс нэлээд урьд өгч байсан. Мөн төрсөн өдөр нь хурал хураад лам бүрд нэг цаасны зэд барьж байв. Бадма-Ёгын тоотой лам тавийн дээр тушаалтай хорь гаруйн хамт 70 гаруй хүн болдог юм. Лам нар үүнд их дуртай сайшааж байсан.

	Далай ламыг заларч ирснээс хойш Заяын гэгээнийг өлгийтэй авчруулж мөргүүлсэн юм байжээ. Тэгэхэд Далай лам өвөр дээрээ авч жижиг алтан хайчаар даахийг хайчилж аваад, энэ над их хэрэгтэй юм гэж авсан гэдэг. Тэгээд хэлсэн нь: “Энэ ламыг 18 нас хүрэхээс урьд Баруун зуугийн газар заавал над хүргэж өгнө шүү” гэсэн байжээ. Гэвч түүнийг хүргэж өгч чадаагүй юм гэнэ билээ.

	Далай лам, Хүрээнд байхдаа хятадуудаас маш их юм худалдан авч байв. Тэр үед Бээжингийн нарийн юмыг хятад пүүсийнхэн ихээр авчирч өгдөг байсан. Түүнийг Далай лам, ард олны өргөсөн мөнгөөр худалдан авч байв. Хятад пүүсүүдээс өдөр бүр шахам олон хасаг тэргээр торго дурдан, орос цэмбэ, хивс, паалантай элдэв хэрэглэл, ваар, нарийн шаазан, сайн чулуун эдлэл, завьяа аяга зэрэг тоймгүй их юмыг авч явсан билээ.

	Далай лам өөрөө буюу төвөдүүд нь хятадын пүүсээр ер очиж байгаагүй. Хятадууд өөрсдөө авчирч, тэргээр ачиж ирээд үүднийд үзүүлэн маймаа хийдэг байсан.

	Далай лам намрын дунд сарын 16-нд Ханд вангийн дээр залрах болов. Ханд вангийн багш Дандар аграмба гэдэг лам ирж, Далай ламд мөргөөд, Далай ламыг нутагтаа залрахыг урьсан юм. Тэр Дандар аграмбыг их эрдэмтэй хүн гэж хэлэлцдэг билээ.

	Далай ламыг Ханд вангийнд залрахад хоёр зуугаад тэмээ ачаа явсан. Сүүлд нь Далай ламыг залрахад 100 гаруй тэмээ ачаа явсан. Түүнд өргөө тугдам элдэв зүйлсийг ачсан юм.

	Ханд вангийнх даншиг мандал өргөжээ. Тэнд хоёр сар шахам ном тавьж, өргөл хүндлэл болжээ. Далай лам, Дандар аграмбын шавь болов. Дандар аграмба Далай ламын шавь болж гэж дуулдсан. Далай лам, Дандар аграмбатай ном их хэлэлцсэн, ном лүн авсан юм гэнэ билээ. Далай лам, Ханд вангийнхаас 3-4 зуун тэмээ ачааг Баруун зууд явуулсан юм гэж дуулдсан.

	Тэнд Далай лам өвөлжөөд, хавар нь Заяын хүрээн дээр очиж зусаад, намар нь Бээжинд заларсан юм. Заяынд залрахдаа Ханд вангийн нэг хар хүүг дагуулж яваад Бээжинд явахдаа мөн дагуулж явсан юм гэнэ. Бээжинд залраад, Эзэн Тайхуд цэвээн (насыг уртатгах ном) өгсөн. Тайху цэвээн хүртээд 7 хоноод өнгөрлөө гэж дуулдсан. Тайху бол манжийн гурван хааны үед төр барилцсан хүн гэж ярьдаг.

	Хойд хавар нь Далай ламыг Баруун зууд залрав гэж дуулдсан. Буриадын хамба Агваан, Ханд вангийн руу хамт яваагүй. Хүрээнд байж байгаад, Далай ламыг Ханд вангийнд залахаас урьд Орос нутагтаа буцсан болно.

	Хятад, Түвд нутгийн завсар дээр Далай лам, Өвөр монгол, Халх монголоос олж авсан юмнаас зарим бараа, эд цай зэрэг хэрэггүй зүйлийг овоолж байгаад шатаасан юм гэнэ билээ. Олон газрын лус савдаг дагах магадгүй гэж тэгж шатаасан юм гэнэ билээ. Ингээд баруун зууд буцсан юм гэнэ билээ. Юан Шикай, Тайхуг үхсэнээс хойш Далай лам Баруун зууд очоод гурван жил Жигжидийн нинчин хийсэн юм гэнэ. 

	Тайху-г үхэхэд манай Монголд 49 хоног цагаалсан, Богд өөрөө бас цагаалсан, лам нар үс, сахлаа авч болохгүй, мах идэж болохгүй гэж чанга цаазтай байсан болно.

	Далай лам Монголоос буцахдаа Жовуу Шанзав гэдэг хүнд Монголд байгаа төвд нарыг захирч байх ба монголчуудын өргөсөн хэдэн мянган малыг борлуулж аваад, Баруун зууд буцах үүргийг даалгасан юм гэнэ билээ. Тэгээд Жовуу шанзав дөрвөн аймаг, шавь таваар улаагаар явж, Далай ламын барьцын малыг цуглуулж аваад дор нь худалдаад өдий төдий их мөнгийг цөм өөрөө идсэн юм. Жовуу шанзав нутагтаа буцаагүй. Монголд суусаар байгаад 1942 оны орчим үхсэн болно. Тэр монгол эхнэр аваад нэг охин төрүүлээд тэр нь үхсэн ба түүний хүргэн болж явсан хүн одоо буй. Төвд нар Жовууг “Сүнсгүй хүн, өчнөөн төчнөөн өглөгийн эздийн өргөсөн юмыг газарт нь хүргэлгүй идэв” гэж ярьж байсан. Бас энд өвийг эзэмших хүнгүй зарим төвөдийн юмыг эзэмшиж хурааж аваад олзолдог байсан гэж ярилцдаг.

	Далай лам, дагуулж явсан Ханд вангийн хүүг Бээжинд үлдээгээд дараа нутагтаа буцаарай гэж захиад Баруун зууд явжээ. Гэтэл тэр хар хүү нь Монголд буцсангүй. Бээжинд сууж байтал “Муу ажил хийж байсан” гэж манжийнхан барьж авсан гэж дуулддаг. Тэгээд Ханд ванд “Хүү чинь муу байна, ир!” гэж цахилгаан утас өгчээ. Ханд ван, зүүн замаар галт тэргээр явж Бээжинд очоод байтал “Хүү чинь их муу байна. Маргааш уулзуулъя” гэжээ. Гэтэл маргааш нь хүүгийнх нь толгойг тавагт хийж, шар хив хадгаар бүтээгээд Ханд ванд авчирч өгчээ. Ханд ван түүнийг үзээд их уй гашуу хийгээд, уур нь хүрч “Манж хятадын шаахайн мөрийг Жанчхүүгийн даваанаас нааш гаргахгүй” гэж тангарагласан юм гэдэг.

	 


ЯМААН ЧИМЭДИЙН ХҮҮ

	 

	Богд урьд мөргөхөөр ирсэн хүмүүст дэлгэр мөргөл хийж долоон хоног бүр нэг удаа мөргөл тавьдаг байсан юм. Сүүлдээ түүнийгээ больж, мандлын харамж хураах хүн гэж хоёр хүн Богдын дэргэд байх болж, тэр хоёр мөргөх хүн бүрээс нэг лан мөнгө хурааж авдаг болсон юм.

	Далай ламыг явснаас хойш 1-2 жилийн хойно хаяа хаях гэдгийг явуулах болов. (Богд сүмийнхээ цонхоор идэш ууш, торго, хадаг зэрэг элдэв зүйлсийг хаяж байжээ). Одоогийн Голын музей байгаа дунд сүмийн цонхоор хаяа хаядаг байлаа. Түүнийг зүүн цонхоор гадагш хаявал Дээд сүмийн их бага албаны хүмүүс цөм авдаг байжээ. Үүнийг өдөр бүр шахам үдээс хойш хаях болсон юм. Түүнийг анх хаяхад ямаан Чимэд гэгчийн хүү хамаг их юмыг авсан ба түүнээс хойш хаях бүрд тэр их зүйлийг авдаг болсон бөгөөд Богд ч түүнийг олж авахаар чиглүүлэн хаядаг байлаа. Ингэж 2-3 жил дараалан хаяа хаяж байсан. Ингэж байгаад ямаан Чимэдийн хүү, Богдын дэргэд байх болов. Энэ хаяа хаях бүх зүйлийг өөрийн ба пүүсүүдээс авсан олон янзын юмаар гүйцэтгэдэг байсан. Дараа нь хаяа хаях явдлыг нийтэд явуулахыг зогсоож зөвхөн ямаан Чимэдийнхний хамаатан, төрлийн хүмүүст зориулан хаядаг болов. Бас ямаан Чимэдэд өөрт нь өдөр бүр хонины болсон ууц нэгийг тогтмол өгдөг болжээ.

	Богдоос: “Ямаан Чимидийнхэн миний гурван сүмийн юмыг өгөхөд цадах юм биш дээ” гэж ярьж байсан гэж олон хүнээс сонссон. Ямаан Чимидийн хүүд Богд: “Чи нэг сайн гэр барь” гэж гэрийн хэрэглэлийн хагас хугас зүйлийг өгсөн юм гэдэг. Түүний нь Ямаан Чимэдийн хүү өөрийн багш болох Хувилгааны аймгийн Марваа лам гэдгийнд хадгалуулжээ. Түүнээс хойш Богд юм өгөхдөө: “Чи гэртээ тавиарай” гэж хэлдэг байжээ. Тэгээд нэг өдөр ямаан Чимэдийн хүү гэрийн зуухны тавиур хийлгэх гэж мужаанд очиж захиалахаар явж, баруун дамнуурчны нэг мужаан хятадтай тавиур хийлгэхээр ярилцаж тохироод төдийд ирж авна гээд явжээ. Ингээд нөгөө тавиураа авахаар очоод: “Муу хийсэн байна” гэж хэлсэнд хятад уурлаж ямаан Чимэдийн хүү муухай орилж бархирсанд гандангийн хуралд явж байсан лам нар дуулаад тэр хятадын пүүст дайран орж ямаан Чимэдийн хүүг суллан тавих гэсэнд хятадууд хориглож лам нартай зодоон хийжээ. Түүнийг хятадууд Амбан яаманд очиж мэдүүлжээ. Тэгээд лам нар Ямааны хүүг тавьж Гандан руу зугтаж ирэхэд тэдний хойноос хятад амбан 4 хүнээр дамнуулсан ногоон жуузтай, пүүсийн баахан хятадуудын хамтаар ирэхэд Гандангийн хурлын үүдэнд цугларсан олон лам нар чулуу нүүлгэж, амбаны жуузны догийг хуга чулуудаж унагаахад амбан бууж, явганаар Эрхмийн аймгийн гудамжаар хятадуудын хамтаар зугтсан. Тэр үед Эрхмийн аймгийн гудамжинд нохой хооллож байсан жирийн нэг ламыг амбан барьж аваад явсан. Цааш яваад хятадын өргөн чөлөөнд Ханан бүхээгт гэдэг худалдаачны пүүсийн дэргэд Дэнзэн гэдэг лам согтуу, зузаан цай аваад гуйвж явсныг бас бариад авчээ. Түүнээс цааш явж байтал Тойслэнгийн аймгийн новш Лувсанцэрэн гэдэг лам согтуу явж байсныг барьж аваад явжээ. 

	Гандан дээр үймээн гаргасан лам нарыг барихаар ирсэн арван тавны цагдаа Амар залан гэдгийг лам нар барьж зодох гэсэнд ухаан алдаад зайлж, цогчин гэсгүй Довдон гэдэг хүний суга дор шургаж арай гэж амь зайлсан юм. Хэрэг гарав гэж Бадамдорж шанзав морьтой, хэдэн зайсан дагуулж ирээд цугларсан лам нарыг тараасан юм. Түүнээс хойш нөгөө баригдсан 3 лам амбаныд шүүгдэж байна гэж дуулдсан. Тэгээд яасныг бүү мэд. Амбан, “Ямаан Чимидийн хүүг заавал олж өг” гэж Балдандоржоос шахаж шаардах болжээ. Ямаан Чимидийн хүүг Богд дэргэдээ аваачиж суулгаад өгдөггүй байсан юм. Тэгээд хоёр жил үргэлжилсэн хаяа хаяхыг зогсмогц ямаан Чимидийн хүү, Богдын шадар хүн болов. Эх дагина Богд хоёрыг жуузтай явахад ямаан Чимидийн хүү хамт явдаг боллоо. Хөдөөгийн хүмүүс Богд, Ямааны хүү хоёрын аль нь Богд болохыг ялгаж чадахгүй байлаа. Богдын ордны дэргэдэх Зүүн зоогой гэдэг гэрт Ямааны хүү суудаг болжээ. Дондогдулам нийтэд илрээгүй байхад энэ гэрт сууж байсан юм гэнэ билээ. Ямаан Чимэдийн хүү бол эрдэм ном мэдэхгүй, урьд цогчин хуралд манаач явсан хүүхэд юм. Ордны манаач хүн ямаан Чимэдийн хүүг гаднаас орж ирэхэд “Чи хэн бэ? “ гэж асуужээ. Ингэж асуусан учир манаачийг банздуулж байсан билээ. Ийм хэцүү их хүн болжээ. Богдын дэргэд хоёр гурван жил болж байв.

	Гэтэл нэг өдөр Богд таван хоногийн дотор эр цунгийн банзаар мөглөн хийлгэ гэж Дээд сүмийн даамалд тушаав. Өндөр Цагаандайн пүүст захиалж тийм бөх бат мөглөн хийлгэв. Тэр мөглөн дөрвөн хоногт бэлэн болов. Богд түүнийг үзээд цагаан төмрөөр доторло гэв. Сангай дархан гэж өвгөн, цагаан төмрөөр доторлоод шалзан хадаасыг хадаж байтал Богд өөрөө ирээд: “Чи хадаасны дархан уу? Хам хумын дархан уу? “ гэж асуухад, өвгөн Богдыг мэдсэнгүй: “Ямар ч хамаа байж уу” гээд эргээд харсан чинь Богд байжээ. Тэр дархан их сандарсан юм гэнэ билээ. Богд тэр дарханд хурган дотортой цэнхэр чисчүү дээл, чисчүү тэрлэг, булган малгай, наамал гутал, шар дурдан бүс, аяга, шаазан, домбо зэрэг их юм бэлэглэж өгсөн. Үүнийг гөлөг тэжээдэг Дамба буриадын морин тэргэнд ачаад гэрт нь хүргэж өгсөн билээ. Тэгээд Богд хаан болсноос хойш гурав дөрвөн жилийн дараа, өвлийн дунд сарын адгийн үед шөнө Шанзавын яамны лам зайсан хоёр, хар зайсан хоёрыг голын сүм дээр дуудуулав. Тэр дөрвийг очиход Догсом гэдэг сангай ламаар дуудуулж оруулаад: “Ямааны хүүг унтаж байхад барьж ав” гэсэнд тэр дөрвөн зайсан түүнийг Богдын ордны дэргэдэх зүүн зоогой гэдэг гэрт унтаж байхад нь бариад авчээ. “Би өмдөө өмсье” гэж ноцолдоход өмдийг нь өмсгөлгүй, нимгэн хурган дотортой дээл, гутлыг өмсгөж “Би алтан бугуйвчаа авъя” гээд ноцолдоход нь сангай лам Догсом “Ямааны хүү, алтан бугуйвчаа авч явна гээд ноцолдож байна” гэж Богдод айлтгажээ. Богд: “Олон үггүй аваад яв” гэжээ. Түүнийг аваачаад, их шавийн хоёр шоронгийн хооронд, цагаан төмөр дотортой мөглөнд хийжээ. Тэр үед өвөл цаг байжээ: Тэр шоронгийн дарга Хүрийн Дугаржав гэдэг хүнд “Цай хоол өгч бай” гэж тушаажээ. Тэгээд Ямааны хүү тэнд долоо хоноод нас барсан юм. Хүрийн Дугаржав, Ямааны хүүг нас барав гэж Богдод айлтгасанд Богд, Дугаржавт тавин лан шагнасан юм гэдэг. Тэр дөрвөн зайсанг маргааш нь тус бүр тавь банздаад тавьсан юм гэдэг. Ямар учраас ямаан Чимэдийн хүүг ингэж шийтгэснийг би тодорхой мэдэж чадаагүй. Цагаан дартай ханилах гэж оролдоод буруутсан юм гэж хүн ярихыг сонссон билээ. Манж амбан, Бадамдорж шанзав нарын шаардлагаар Чимэдийн хүүг барьж шийтгэсэн гэж бас зарим хүн хэлдэг. Үүнийг үнэн болов уу гэж санадаг. Ямаан Чимэдийн хүүг үхсэнээс хойш Богд гэрт нь: “Буян үйлд” гэж хэдэн ембүү хүргүүлж байсан юм.

	 

	 

	 


ХЯТАД, ЛАМ НАРЫН ЗОДООН 

	 

	Цагаан нохой жил (1910 оны) өвлийн дунд сарын хорьдоор Дашчоймболын домын дамжаа болоход хятадын өргөн чөлөөнд, хойшоо харсан хүрэн дэлгүүрт лам нар, хятадын хооронд нэг их зодоон гарсан юм. Тэр үед манжийн амбан их чангарч байсан ба худалдаачин хятадууд ч их омогтой болж байлаа. Хятадын манаач шаазай нар, хятад цагдаагийн албан газар нь хятадын гуравдугаар гудамжинд байлаа. Тэнд өдөр бүр нүд хурц, хөл түргэн хорин ламыг байнга суулгаж байхаар амбан тушаажээ. Хэрэв хэрэг түвэг гарвал энэ хорин лам,_ аль аймгийн ямар лам хэрэг гаргасныг тэмдэглэн мэдэгдэж байх үүрэгтэй байлаа. Үүнээс хойш Хүрээний монгол хятадын хооронд эв муудаж худалдаа арилжаа хийхдээ ч учраа ололцохгүй, хэрэлдэх маргалдах нь элбэг болсон юм.

	 


АВТОНОМИТЫГ ЗАРЛАСАН НЬ

	 

	Дам сонсож байхад Хүрээнд ноёд цугларч байна гэж байлаа. Тэгэхэд Цэцэн хан, Ханд ван, Сайн ноён хан, Түшээт ханы эрдэнэ ван Намсрай зэрэг ноёд ирж цугларах болж гэж ярилцдаг байв. Сүүлд нь дуулахад Ханд ван Хүрээнд ирээд нутагтаа буцжээ гэж байлаа. Ханд ван Билгүүн гэдэг ууланд хэдэн хүмүүстэй нууц бүгж байна гэнэ гэж ярилцдаг болов. Тэр үед Цэрэнчимэд даа лам, даа ламаа үглэж сул болоод байсан юм. Тэгээд хөдөө гарна гэж нэг хүнтэй хамт морьтой ачмаг богц аваад явахдаа Богдод мөргөхөөр очиход нь Богд тугдамдаа хүн байхгүй цагаар оруулжээ. “За Цэрэнчимэд чи явах гэж ирэв үү? “ гэж хэлээд өөрөө өмсөж байсан цамцыг тайлж өгөөд “Чи үүнийг өмсөөд яв, хэргээ бүтээж иртэл битгий тайлаарай” гэж хэлсэн гэж сүүлд нь Цэрэнчимэд өөрөө над ярьж байсан юм. Цэрэнчимэд Билгүүнд байсан Ханд ван дээр очиж, тэндээсээ Ханд ван, Цэрэнчимэд хоёр, хэдэн хүмүүсийн хамт Орос улсад очихоор явсан гэдэг юм. Энэ нь Манжаас тусгаарлах гэж явсан гэж хүмүүс хэлэлцдэг билээ. Тэгээд намар нь ноёд цугларч байна гэнэ. Цэрэнчимэд даа лам Орос улсаас тусламж авч гэнэ гэж дуулсан.

	Өвлийн тэргүүн сарын 15-нд Дашчоймболын дацанд Их сахиус гэж хурал хурдаг юм. Түүн дээр Богд заларч ирэв. Өдөр дундын үед хамба шанзав хоёрыг дуудуулж авчраад: “Би хэдэн муусайн шавь нартайгаа өнөө шөнийн дотор Манж амбаныг барьж Орос консулд өгч тусгаарлана. Та хоёр зөвшөөрөх үү? “ гэж асуусанд хамба нь “За” гэсэн ба Бадамдорж нь: “Хэдий тусгаарлаж болох боловч зарлигийн сайдыг тэгж бариулж болохгүй” гэх зэргээр Богдыг их сурталчилж гэнэ. Ингэхэд Богдоос “Чамаас болох, болохгүйг асуусан юм биш, би далан таван махгал бурхандаа даатгаж нэгэнт тусгаарлахаар шийдсэн” гэж хэлээд, шанзавын тамгыг дор нь авч хамбад шилжүүлэн тушааж, Бадамдорж ямар ч эрх мэдэлгүй нэг хэсэг гэртээ суух болов. Тэгээд зул (өвлийн тэргүүн) сарын 15-аас өвлийн дунд сарын шинийн долоон хүртэл хамба, шанзавын тамгыг давхар барьж байв. Мөн өвлийн дунд сарын шинийн 8-ны үед шанзавын тамгыг Бадамдоржид эргүүлэн өгөв. 

	Цагаагчин гахай жилийн (1911 оны) өвлийн дунд сарын шинийн есөнд Богд, хаан ширээнд суусан юм. Богд, хаан ширээнд суухдаа дөрвөн аймгийн хаад, ван, гүн, засаг, хошууны ноёд цөм цугларч Хүрээний 30 аймгийн хамба, цорж 30 аймаг, 10 дацангийн лам гэсгүй нар цугларч дөрвөн аймгийн хаад ноёд есөн цагаан хүргэж, олон аймаг, дацангууд цөм өөрсдөө есөн цагаан адуу, тэмээ, цэмбэ, тэрэм, мандал, хадаг зэргийг өргөв. Маргааш нь цогчин дуганд 4 аймаг, шавь таваас түмэн лангийн мандал өргөв. Олон газрууд өөрсдийн есөн цагаан адуу, тэмээ, цэмбэ, тэрэм, мандал, хадаг зэргийг өргөв. Маргааш нь цогчин дуганд 4 аймаг, шавь таваас түмэн лангийн мандал өргөв. Олон газрууд өөрсдийн хэрээр мандал өргөв. Ингээд даншиг мандал өргөж байх үед Алтанбулагаас Тогтох тайж олон цэргийн хамт орж ирээд тэр даншиг дээр Богдтой нүүр учран уулзсан билээ.

	Тогтох тайжийг ингэж ирэхэд хар шар олон хүмүүсээс: “Олон хүний амийг үрсэн хүн, хаан ширээнд суусны маргааш ирж байгаа нь муухан хэрэг болов. Манай хаан удаан сууж чадах болов уу даа” гэлцэж байв. Тэгээд хааны албан хаагчийг томилов. Үүнд: Тэргүүн сайд, дэд сайд, Сангийн яамны сайд, мөн яамны дэд сайд, Шүүх яамны сайд, мөн дэд сайд, Цэргийн яамны сайд, мөн дэд сайд ба олон зуун бусад албан тушаалтан хүмүүсийг томилсон, тэр бүрийг хэлж мэдэхгүй байна.


АНЬ ДИ-МЫН ХААЛГА 

	 

	Богд, хаан суусны дараа, Богд хааны хамаг хэрэгслийг дөрвөн аймаг, шавь таван газраар гүйцэтгэдэг болжээ. Дөрвөн аймаг, шавь таван газраас таван хүн томилов. Тэдгээр хүмүүс нь шавийн өмнөөс Баажав донир, Түшээт ханы Сандаг гэдэг хүн, Сайн ноён хааныхаас Адъяа, Засагт ханы аймгаас Далхжав нар байсан. Сэцэн хааныхаас ямар хүн байсныг мэдэхгүй.

	Богдод Ань ди-мын гэдэг сайхан хаалга хийлгэж гэж хэлэлцжээ. Одоо Туул голын хөвөөний сүмийг Шаравпэлжээлин гэдэг байсан. Цагаан сүмийг Гунгадэжидлин гэж нэрлэдэг байсан. Хайстайн сүм бол урьд Балданчойнбол ёнзны зуслангийн газар байсан. Тэр зуслангийн газрын гадуур анх хайс барьсан. Тийм учраас Хайстай гэж нэршжээ. 

	Ань ди-мын хаалга бол хаантай газар байдаг ёстой юм байжээ. Тэжээн зайсан гэдэг хүн төмөрчин хятадтай хүж барьсан ах дүү байжээ. Баажав донир, Тэжээн зайсантай ярьж төлөвлөгөө гаргуулж хорь, гучин түмэн лангаар хаалга хийх болоод хийлгэсэн юм. Дөрвөн аймаг, шавь тавын хөрөнгөөр хийсэн юм. Үүнийг бэлхэн болсны дараа хаалгыг мялаая гэж их хурим найр хийх ба хийлгэсэн хүмүүс бэлэг, ямба, цол олж авахыг оролдсонд Богдоос зөвшөөрсөнгүй. Зааны гэлэнгээр (Богдын заан хариулдаг ламаар) сан тавиулаад өнгөрөв. Энэ тухай огт хайхарч, үнэлж үзсэнгүй юм гэнэ билээ. 

	Тэр Баажав донир гэдэг нь Богдын, барилгын ажлыг эрхлэн хийлгэдэг хүн байсан бөгөөд барилга бариулах бүрд мөнгө идэж байсан байх. Тэр учиргүй их баян хүн байсан гэдэг. Дээд сүм (музей байсан сүм)-ийн даамал байсан. Тэр сүм их олон сүрэг малтай байсан. Түүнийг хэдэн сар явж Баажав донир тоолдог байсан. Түүнээс их олз олдог байсан байх. Ардын засаг мандсанаас хойш нэг дулаан өдөр Богд Хайстайн сүмд сууж байв. Баажав донир, Тэжээн зайсан нар эхнэр хүүхдийн хамтаар Богдод мандал өргөж мөргөх гэнэ гэж хэлэлцээд байлаа. Тэр хоёр хасаг тэргээр мөнгө ачаад очив. Богд гадаа ширээ засуулж суув. Богдын дэргэд Жалханз, Дүйнхорын даа лам, Сэрээнэн оточ, Мэгж сойвон, Мэргэн хамба, Жамбал донир зэрэг нэлээд хүмүүс байв. 

	Баажав Богдод 25 ембүү, эх дагинад 25 ембүү, Тэжээн зайсан нь Богдод 25 ембүү, эх дагинад 25 ембүү бүгд 100 ембүү өргөж мөргөв. Баажав донирт даа лам ямба, хүрэн жолоо, эхнэрт нь боодолтой торго өгөв. Тэжээн зайсанд улаан жинс, зайсан ямба, эхнэрт нь торго өгөв. Ийм ёслол болж байтал Богд айлдав. “Баажав зоригт донир даамал минь, чи бас тэнэгээ. Би чамд нэг үлгэр шиг үг хэлье. Чи дээрээ нүхгүй, хажуудаа ам байхгүй яах аргагүй харанхуй, халуун битүү зууханд орчихвол яах билээ дээ” гэж айлдав. Дэргэдийн хүмүүс чив чимээгүй байв. Баажав хүрэн жолоогоо бариад зүс нь улаан болоод дув дуугүй зогсож байсан.

	Тэгээд Баажав, Тэжээн нарыг явсны дараа дэргэдийн бараа бологчид: “Ийм их мөнгөө өргөж байгаа хүмүүст Богд минь муу үг айлдав. Тэд нар их сайхан айлдвар сонсоно гэж ирсэн байх даа” гэж инээлцэж байв. 

	 

	 


ДАРХАН БАРАЙШИР ГҮН

	 

	Богд, Туул голын хөвөөний Доод сүмд (Цагаан сүмд) дэлгэр мөргөл тавьж байхад Цэцэн хан аймгийн Дархан бэйлийн хошууны нэг мөргөлчин ирээд, манцуйтай хүүхдийг Богдын Наваанцэрэн хаалгачид өгчээ. Түүний нэр Сосорбарам гэдэг байв. Сосорбарамын номын нэрийг Барайшир гэдэг юм. Сосорбарам том болоод лам болж Дашчоймбол дацан ба Бадма-Ёгод хурж байлаа. 

	Лаваар бурхан цутгадаг албаны хүн боллоо. Хүрээний цамын цагаан өвгөнд тоглож байлаа. Тэгж байтал Бадма-Ёгын дуган хуучирсан тул шинэтгэх боллоо. Дуган хөдөлгөх нэг хүн, бурхан хөдөлгөх нэг хүний нас жилийг зурхайчаас асууж тохируулав. “Морин жилтэй хүнээр бурхан ба дуганыг хөдөлгүүл” гэж хэлэв. Тэр бид хоёр морин жилтэй тул тохирч бурхан ба дуганыг хөдөлгөх болов. Тэр дуганыг хөдөлгөх болж дуганы баруун урд талаас нь буулгав. Ингэхдээ тэр их айж сандарч байх шиг байсан. Арав хэр хоноод тэр галзуурав. Тэр удалгүй бүрмөсөн зүгээр болсон. Тэр Сосорбарам бид хоёр нас чацуу сайн танил болов. 

	Хожим нь Автономит засгийн анхны “дөрөвдүгээр, тавдугаар оны үе” түрүүчийн Дархан бэйл үхээд, шууд ноён болоход хүнгүй учраас Сэрээтэр туслагчийн хүү, Хайдав чойжингоор орж ноён болоход бэлэн болсон бараг жинсээ зүүх гэж байх үед Дотоод яамны сайд Цэрэнчимид даа лам: “Ёстой угсааг хөөж ноён болгоно. Сайн угсаагаа тодруулж ир” гэж тушаав. Тэгээд, “Буриад гэдэг Наваанцэрэнд өргүүлсэн Шүтээний аймгийн Сосорбарам гэдэг лам буй” гэж тэр хошуунаас айлтгасан юм. Тэгээд тэр хошуунаас нь хүн ирж, Сосорбарамын удам угсааг шалгаж үзэхэд баруун мөрийн хүн мөн болов. Тав тавьж, хиймэл гэзэг хийгээд Богдод мөргөхөөр гарахдаа тэр уйлж байв. Тэр хар болсондоо гуньж уйлсан болов уу. Богдод мөргөөд ноён болж, Барайшир гүн гэдэг болов.

	Ноёдын тамгыг шинэтгэх болоход тэр Барайшир гүн дааж, өөрийн шавийн багш Дугаржавыг аваачиж тамга цуглуулав. Дотоод яамны хашаанд гурван гэр бариулаад сууж байсан юм. Манжийн хаанаас олгосон тамгыг хурааж аваад монгол тамга олгоход тамга бүрийг тэр Сосорбарам удирдаж цутгуулсан болно. 

	Дараа нь Богдын алтан тамгыг бас Дугаржав, Сосорбарам хоёр цутгаж хийсэн болно. Алтан тамгын үсгийг цутгахад “Олигтой гарч өгөхгүй байна” гэж надад хэлж, Дашчойнбол дацанд 50 цаас “Орос цаас” нэг хадагтай өргөж богд ламын Цамбалхүндэв гэдэг номыг уншуулж байсан. Тэгээд цутгаж “Сайхан боллоо” гэж байлаа. 

	Ажлыг дууссанаас хойш, хийх ажилгүй Хүрээнд сууж байв. Мөн ганц нэг гамин ч үзэгдэх болж ирэхэд Хүрээний ноёд хөдөө гарах болов. Барайшир гүн ч нутагтаа очиж өвөлжинө гэж Богдод хоёр удаа чөлөө айлтгасанд чөлөө өгсөнгүй. Дахин гурав дахь удаа айлтгахад “За галуу дуурайж хэрээ хөлөө хөлдөөв гэдэг шиг чи цэцэн хан Наваанцэрэнг дуурайж байна уу даа. За яах вэ, чөлөө өгье” гэсэн. Тэгээд хөдөө гарахаар хөсөг хөтөлтэй явж, 2-3 хоногийн дараа замдаа ханиад хүрч өвдөөд нутагтаа хүрч чадалгүй нас барсан.

	 

	 


БУЖИГ ПУНЦАГ НАРЫГ ШИЙТГЭСЭН НЬ

	 

	Богд, хаан ширээнд сууснаас хойш 2-3 жилийн дараа Цэцэн тойны аймагт Бужиг гэдэг архи уудаг сангай лам байлаа. Тэр согтуугаар хамба Чойжин ламынд очсонд Чойжин лам түүнд 10 төгрөг гаргаж өгсөн (уг нь Чойжин ламын шавь юм)-д тэр “Чи яасан их баян хүн бэ? Чи Богдын дүү шүү дээ. Халхынхан Богдыг залсан болохоос биш чамайг залаагүй. Чи яасан их баян хүн болов? “ гэж агсам тавьж баахан загнаж байгаад тэндээс гарч, Шүүх яамны голомтыг өшиглөсөн юм байжээ. Тэндээс баригдаад цаазаар авхуулахаар шийтгэгдэх болжээ. Цаазаар чухам хэрхэн авах тухай Богд хаанд айлтгасанд Богдоос Бизъяагийн цорж Лувсандондовоос “Ямар янзаар гүйцэтгэх вэ? “ гэж асуулгасанд “Ямар янзаар цаазлахыг би яаж мэдэх вэ? Шашинтай газрын хаан тул Абидын шангад харуулж буудвал болох болов уу гэж бодож байна” гэжээ. Түүнийг Богд ёсоор болгож гарын үсгийг зуржээ. 

	Мөн нэг баян гавьж, Шанзавын яаманд орж хүнээс их мөнгөн өр авна гэж мэдүүлсэнд Шанзавын яамнаас Пунцаг гэдэг хиаг гаргаж тэр мөнгийг бушуу гаргаж өг гэж явуулжээ. Тэр хүн уг өрийг түргэн гаргуулахын тулд хааны зарлиг гэж худал хэлсэн учир хааны нэрийг барьсан хэрэгт цаазаар авхуулав.

	 

	 

	 


ХЯТАД ХАР ЦЭРЭГ МОНГОЛД ДОВТОЛСОН ТУХАЙ

	 

	Богд, хаан ширээнд суугаад гурван жил болж байхад хар цэрэг Монголд довтолсон юм. Их хүрээний Зоогой аймгийн хашаанд дэргэдийн Хангал хурж, Богд тэнд тусгай тугдам бариад заларч байв. Энэ бол өвлийн дунд сарын 26-27-ны орчим болно. Богд, олон лам нартай сууж хуралд хурах буюу архи ууж байсан юм. Би тэр үед Богдын хаалгач болоод Зоогой аймгийн хашаанд дээр хоногт хоноод (жижүүр хийгээд) байж байлаа. 

	Хаалган дээр намайг зогсож байтал шөнө дундын алдад хоёр морьтой хүн яваад ирлээ. Хаалга тогшив. Би “Хэн бэ? “ гэж очсон чинь “Би байна” гэв. “Би гэж хэн бэ? “ гэхэд “Ерөнхий сайд Цэрэндорж байна. Богд хаанд айлтгалтай яваа! “ гэв. Тэгэхлээр би хойш очиж Богдын тугдмын гаднаас ханиаж чимээ өгөв.

	Их харанхуй шөнө байсан юм. Тэгтэл Богдын дэргэдийн хүн гараад ирлээ. “Ерөнхий сайд Цэрэндорж бараалхъя гэж байна” гэж би хэлэв. Тэр хүн ороод гарч ирэхдээ “оруул! “ гэж хэлэв. Ерөнхий сайдад би хаалга онгойлгож өгөв. Цэрэндорж морио гадаа хүнд бариулаад, өөрөө шар хүрэмтэй орж ирэв (Хаанд бараалхдаг түшмэд ноёд шар хүрэмтэй явдаг байсан).

	Би ерөнхий сайдыг дагуулаад тугдмын үүдэнд очиж ханиав. Нэг хүн гарч ирээд, Богдод айлтгаж, “оруул! “ гэв. Цэрэндорж оров. Би буцахын оронд саваагүй хэрэгт дурлаж, гэрийн гадаа зүүн хойд талд нь очоод чагнаад байлаа. Тэгсэн чинь улс их ярьж хөөрч байсан, Цэрэндоржийг орсноос хойш чив чимээгүй боллоо. Би амьсгаагаа дараад чагнаж байтал Цэрэндорж Богдод мөргөж байгаа бололтой. “За ерөнхий сайд Цэрэндорж сайн уу? “ гэж дуугарав. Сайн л гэж байгаа бололтой, олигтой дуулдахгүй юм. Тэнд чив чимээгүй байна. “За ерөнхий сайд Цэрэндорж юу гэж ирсэн бэ? “ гэж Богд асууж байна. Тэгсэнд нь Цэрэндорж: “Манжийнхаас манайханд довтолгоогоор бичиг ирлээ”.

	“За юу гэж ирээ вэ? Наадахыгаа унш” гэв. Юу гэж уншсан юм мэдэхгүй. Цэрэндорж амаар хэлсэн нь: “Манай монголд нэг хүнд мянган цэрэг гаргаж хятад цэрэг ирж явна. Үгүй бол цэргээ гаргаж ир байлдъя, үгүй бол бууж өг гэж тулгасан бичиг иржээ. Үүний хариуд юу гэж хэл өгөх вэ? Үүнийг айлтгая гэж хүссэн билээ” гэж байна. “Ноёд цуглаж хэлэлцэв үү “ гэж Богд айлдаж байна. Гол дээр Сайн ханы тэнд хурлын өндөр байшин байсан. Тэнд ноёд хуралддаг байсан юм. “Цугларсан” “Тэгээд юу гэж ярив?”, “Бид тогтвортой юм ярьсангүй. Хаанд айлтгая гэж нааш гарав “ гэж Цэрэндорж хэлэв. “Тэгээд юу гэж хариу өгөв дөө?” гэж Богд Цэрэндоржоос асууж байна. “За даа, Богд минь тийм хариу өгье гэх шийдвэргүй байна даа” гэж айлтгав. “Шийдэж ядах юу байх вэ, хариу бичгийг өг” гэж Богд айлдаж байна. “За” л гэж байна. 

	“Манайх цэргээ гаргаж дайтна аа. Тэднийх манайд нэг хүнд мянган хүн оноосон биз дээ? “. “За тиймээ” гэж Цэрэндорж хэлж байв. “Яах вэ үс олон ч гэсэн нэг хутгаар авдаг юм. Манайх тэр адил гэж бичээд хариу өг” гэж айлдав. “Ерөнхий сайд Цэрэндоржоо ер нь тийм биз дээ. Үс нь олон ч бол нэг тонгоргоор авдаг шүү дээ”, “За тийм ээ”, “Тэр адил гэж хариу өг. Ерөнхий сайд Цэрэндоржоо би чамд хуучин үг юм уу, үлгэр юм уу, нэг юм яръя”, “За” л гэж байна. “Гөлөглөж үзээгүй гөлгөн гичий байна шүү дээ. Тэр одоо идэр есийн хүйтэн эхлээд байхад яах вэ? Хуучин гөлөглөсөн гичий бол нөмөр саравч газар олохыг бодно оо доо. Гөлөглөөгүй гичий хүйтэнд гудамжинд явж байгаад гөлөглөвөл тэр гөлөг амьд гарах уу? Цэрэндоржоо” гэв. “За Богд минь яаж тэсэх вэ? Үхэлгүй яах вэ” гэж Цэрэндорж хэлж байх юм. “Муусайн хар хятад тэр шиг үхнэ л дээ” гэж Богд айлдаж байна. Цэрэндорж “За тэгнэ” гэж байх юм. “За тэгээд бичиг хийгээд явуулчих даа. Чи буц даа” гэхдээ зэрэг би хол хол алхаж гүйгээд хаалган дээр очоод зогсож байв. Цэрэндорж морио унаад яваад өгөв.

	Тэгээд чив чимээгүй байтал өвлийн сүүл сарын хорьдоор урдаас хар цэрэг хязгаарт тулж ирж явна даа гэж дуулдаад байх боллоо. Нэг өдөр би морио услаад явж байтал, Дүнжингаравын хүрд хориод хөх майхан шаасан байх юм. Хүн ганц хоёр орж гарж байгаа харагдах юм. Гадна нь дөрвөлжин, дөрвөлжин цагаан хайрцагтай юм байх ба түүний дэргэд тэмээ уяатай байв. Түүнийг би ёотон юм уу гэж бодож байлаа. 

	Өвлийн сүүл сарын 29-нд Хүрээ 30 аймаг, 10 дацан Богдын зарлигаар Чадраабалын Дордог гэдгийг нэг дуугаар хураад, өдрийн морин цагт урагш нь залав. Богд тэнд морьтой заларсан билээ. 200 гаруй цэрэг мордож гарч байна. Цэрэг даасан лам нь шарын даяанч лам хамт мордов. Жанжин нь хатанбаатар Магсаржав байв. Цэргүүд Дээд сүм дээр Богдод мөргөөд, сор дээр ирээд сүүлийн сор хаяхтай зэрэг нэг нэг буудахад уухай хийгээд Богд уулын баруун сугаар мордоод явав. Цэрэг явчихлаа. Сор тарчихлаа.

	Монголын цагаан сар боллоо. Тэр монгол цэрэг нь ганц үхэр буутай юм гэнэ билээ. Цагаан сарын аравдаар, манай монгол цэрэг хятад цэрэгт их түрэгдэж байна гэнэ. Үхэх нь гайгүй юм байх гэж дуулдах боллоо. Тэгж байтал монгол цэрэг дийлж байна гэнэ гэж хэлэлцэх боллоо. Хатанбаатар ван, ганц үхэр буугаа шившиж буудсанд түүний сум хятад цэргийн их бууны амаар орж дэлбэлээд олон хятад цэргийг хядаж, тэд дийлдэж зугтаагаад монгол цэрэг хойноос нь хөөж Хөх хот гэдгийг орсон юм гэдэг. 

	Хятад цэргүүд ингэж тэгж дарагдлаа гэж Хатанбаатар вангаас Богдод бичиг бичиж ирүүлсэн юм гэнэ билээ. Богд эндээс бичиг явуулж үхэр бууг “Жанжин буу” гэж цол өгөөд Хатанбаатар гүнд ван цол өгөөд одоо бууж ир гэж зарлиг буужээ. Хаврын дунд сарын хорьдоор Хатанбаатар ван, цэргийн хамт үхэр буутайгаа даасан ламтайгаа Дээд сүм дээр ирж Богдод мөргөж байхыг би үзсэн юм. Цэргүүд нь их цог жавхлантай явж байсан. Тэр том буу нь олон хадаг зүүсэн буу байсан. Хатанбаатар ба олон цэргүүд цөм хадаг барьж буундаа мөргөсөн юм гэдэг. 

	Хатанбаатартай би танил байсан. Түүнээс асуухад хэлж байсан нь: “Хятадын хүний олон нь айхтар, буудах нь ч бууддаг юм. Хүйтэнд яаж ч чаддаггүй юм шүү. Гэсэн ч хүний олон гэдэг айхтар юм. Нөмөрч ирээд бүсэлж авах гээд байдаг. Хэчнээн унагаасан ч тоо нь хорогддоггүй юм. Хамгийн сүүлд сандрах үед ганц үхэр буу маань аварлаа шүү” гэж ярьж байсан юм.

	 

	

	 


НОЁДОД ХӨГЖИМ СОНИРХУУЛСАН НЬ 

	 

	Богд, хаан сууснаас хойш 8-9 жилийн орчим зуны дунд сарын сүүлээр хөгжмийн 50 цэрэг, музей байсан сүмд Богдод өдөр бүр бараалхах болж, тэнд хөгжим үлээж хоол унд иддэг байжээ. Ингэж арван хэд хоносны дараа нэг өдөр шадар цэргийн хашааны хойд талд асар шаалгаад, ширээ сандал бэлтгэн олон яамны сайдууд “цэргийн сургууль үз” гэж зарлажээ. Олон ноёд шар хүрэмтэй, дагалт албаны хүмүүсийн хамт ирэв. Тэр асарт Богд, ноёд бүгд сууцгаав. Тэнд идээ, цай тамхи бэлтгэж, шадар цэрэг гоёлынхоо хувцсыг өмсөж, цэргүүд хөл гарын сургууль хийж үзүүлэв. Ноёд баяд их инээлдэн шуугьж тамхи татаж сууцгаав.

	Хөгжмийн 50 цэрэг оройхон хөгжимдөж эхлэв. Янз бүрийн сайхан дуу дарж байхад Богд ба ноёд их хөхрөлдөж инээж байв. Хөгжимдсөний хамгийн сүүлд нь “Найман түмэн лангаар төрөө худалддаг, найман яамны сайд гуай нар” гээд дуу аялж дуулж гарав. Ноёд дээш доош харалцан царай зүс нь хачин болж байв. Тэр үед олон янз шог муухай үгээр тэгж цэргүүд дуулж байсан юм.

	Богд, “сонин юм” гэж алга ташиж инээж байв. Тэгээд энэ явдал тарав. Тэнд цугларсан ноёд тарахдаа яриа хөөрөө ч үгүй явчихсан гэдэг. Тэр намраас эхлэн хятадаас гамин цэрэг цувж ирсэн юм.

	 

	 

	 


БОГД ГАМИНД БАРИГДСАН ТУХАЙ

	 

	1920 онд өвлийн тэргүүн сарын шинэдээр Барон Унгерн, Их хүрээнд ойртож ирсэн юм. Энэ үед гамин цэрэг чангарч Хүрээний хүмүүсийн морьд уналга, эмээл хазаар зэргийг хураан авч байв. Нэг өдөр үдээс хойш цахар Самбуу, Го Силин, шанзав Дашдорж нар нэлээд хятад цэрэг дагуулж Туулын Доод сүм дээр Богдын ордонд очоод: “Хунхууз горьгүй болов. Бид таныг хамгаална” гээд Богдыг бараа бологчид ба шадар цэргийн нь хамт Эрдэнэ вангийн хоёр давхар байшинд аваачаад Богдыг таван хүнтэй үлдээж шадар цэргийг нь өөр газар тууж очоод морь, буу зэвсгийг хурааж авав. Тэгэхэд би хуучин ёнзон ламын шарилын газрын нярав байв. Хуучин ёнзон Балданчоймбол бол наймдугаар Богдын багын ёнзон багш байсан юм. Далан настай үхсэн юм гэнэ. Түүний биеийг хатааж, Богдын өргөмжлөлөөр Чойжин ламын зүүн талд тусгай сүмд хадгалж байсан юм. Энэ газар бол Далай ламын сангийн мэдэлд байсан юм. Богдын хамт, ёнзны шарилын сүмийн сойвон Жанцан, Номчийн аймгийн Мэгз сойвон, Голын сүмийн тахилч Жамц, хоол ундыг хийх Баатар зам, түүний зарц сангай лам Дэмбэрэл баригдсан юм. Сүүлийн хоёр нь гамингийн тогооны байшинд хоол унд хийж байсан.

	Гурав хоног гаднаас хоол унд ч оруулахгүй, айлтгал ч оруулахгүй байсан. Тэгтэл нэг өдөр Богд, багштаных (шарилын сүм) -аас “Нэг данх цай хийж өгнө үү. Эндхийн цай тун муу юм гэж байна” гэж сангай лам Дэмбэрэл хэлж ирэв.

	“За тэгье” гээд (намар, зул сарын үед) цай бэлтгэж: “Хэн хүргэж очих билээ? “ гэхэд, “Шарилыг сахина” гэж хэлээд сойвон Манъалжав явсангүй. Хоёр тахилч нь: “Бид тахилч болохоос биш, зоог өргөхөд юуны хамаа байх вэ” гэв. Ингээд би тулгагдаж явах болов. Би сангай лам Пунцагцэрэнг дагуулаад, Дэмбэрэлтэй хамт гурвуулаа явлаа. Хуучин засгийн газар байсны дэргэд Дотоод Яам гэж байсан газар очсонд хоёр гамин тохиолдож, олон хүн явж болохгүй гэхээр Пунцагцэрэн буцав. Дэмбэрэл бид хоёр цааш явж, гамингийн гал тогооны байшинд орж, тогоочийн дарга гэдэг хүн дээр очиж зөвшөөрлийн бичиг хийлгэж аваад, Богдын хоригдож байсан газар очив.

	Эрдэнэ вангийн өндөр гэдэг байшинд байсан юм. Үүдэнд нь хятад цахар хоёр хүн байв. “Та юу гэж яваа хүн бэ? “ гэхэд, би: “Богдод зоог хүргэж яваа хүн” гэж хэлээд хятад бичгийг үзүүлтэл, нимгэн ногоон торгон хөшгийн цаанаас нэг хүн гарч ирэв. Богд төмөр ор дээр сууж байв. “Ямар хүн ирэв? “ гэж асуухад “Жамбал нярав иржээ! “ гэв.

	Богд: “Хоёр ноёнд айлтга. Энэ хүнээр өдөрт нэг удаа цай авчруулж байвал болно уу? “ гэсэнд цахар ноён: “Болно” гэв. “Тэгвэл бичиг хийж хайрла” гэв. Тэд гөлөнгөр дээр бичсэн тамгатай бичгийг миний зүүн ханцуй дээр хадаж өгөв. Би тэгэхэд нэг морь унаж явдаг байв. Маргааш нь 12 цагт цай аваад очиход хоёр ноён хоолонд ороод байв. Богдын хэлүүлсэн нь: “Хамба, шанзав хоёрт хэл. Миний бие сайн байна. Хамба багштаныхаас зоог оруулж байна. Энэ хүнийг явуулахад албаны хувцасгүй явуулж байна шүү” гэв. Албаны хувцас гэдэг нь барга малгай, аяганы алчуур, хэт хутга, хиазтай дээл, орхимж зэрэг болно. Бас Богдоос ёнзон хамбад хэлүүлсэн нь “Очирдарь бурханд мандал өргүүл. Дар эхэд, дар эхийн мандал шиваа өргүүл” гэв. Би тэндээс гарч, ёнзон хамба Лувсанхаймчогт очиж тэр үгийг хүргэхэд, намайг байж байхад ёнзон хамба цогчин гэсгүй Шаравдоог дуудав.

	Би шанзав ноён (бөгтөр Дашдорж)-д очихоор явав. Шанзавын үүднийд ороод аягачаар нь дамжуулан, орох зөвшөөрөл айлтгуулав. Шанзав: “Хэлэх үгээ дамжуул” гэв. Дахин хэлүүлсэнд “Дамжуул” гээд хүлээж авдаггүй. Ингэхлээр Сандуй бичээч гэдэгт: “Би аргагүй биеэр орох хэрэгтэй юм сан” гэж хэлэв. Сандуй: “За би нэг ороод хэлье” гээд Шанзав дээр орж ирээд “Луухаан ууртай л байна, ор гэж байна” гэв. Би шанзавт бараалхаж ороод: “Би өөрөө айлтгах юмгүй. Богдын зарлиг дамжуулах гэж яваа” гэв. “За их сайн байна. Буман шавь нарын дотроос Богдыг хоригдоод байхад унд хүргэх шавь нь ганц чи юм байна. Чамайг оръё, оръё гээд байхад, бас л нэг нь үглэх дуулах гэж яваа биз гэж бодож байсан юм” гэв. Тэгээд шанзав: “Орой бүр ирж Богдын байдлыг над дуулгаж бай” гэсэн юм. Түүнээс хойш би шанзавт орой бүр үргэлж ордог болов. Богдоос шанзавт даалгах элдэв үүрэг бараг өгдөггүй. Ёнзон ламд, Ихийн зуу, Очирдарь, Ганжуурын Аюуш, 21 дар эх энэ хэдэд их даатгал, түй мандал хийлгэхийг хэлүүлдэг байсан.

	Дараа өдөр нь Богдод цай хүргээд гартал түүний хэлсэн нь: “Шарилын санд хонож байгаарай. Чамайг би шөнө өдөр дуудуулах магадгүй” гэсэн ёсоор би 40 гаруй хоног үргэлж хамбын шарилын сүм дээр хонож байсан билээ.

	Нэг өдөр намайг цай авч очиход, “Маргааш өглөө эрт ир” гэв. Тэр ёсоор өглөө эрт нар битүү байхад очив. Хаалганы цэрэгт үзүүлэх жимин (пропуск) бичигтэй, бас зүүн ханцуй дээр хадсан бичигтэй учир аль дуртай цагтаа ордог байв. Богдыг хамгаалсан үүдний хүмүүс намайг хамаагүй оруулж гаргадаг байв. Намайг очиход Богд босчихсон байв. Зоог бариад ороход, хятад цахар хоёр байхгүй байв. “Үүнийг Дархан ванд аваачиж өгөөд ноён, ахайтан (ноён хатан хоёул) сайн морилж ирэв үү? Намайг энд баригдаад сууж байна гэж дуулсан уу?” гэж хэлээд, “тун бушуу буцаж ир” гэж хэлж явуулав. Тэр нь жаахан муутуу цаасанд боосон дөрвөлжин юм байв. Түүнийг авч гараад байдаг газартаа цайны савыг орхиод, тэр даруй Дархан вангийнд очив. Дархан вангийн өргөө одоогийн нэгдүгээр арван жилийн сургуулийн тэнд байв. 

	Энэ үед Дархан ван монгол амбанаар сууж байв. Тэр нь гамин, Самбуу цахар нартай их нийлж байсан хүн. Дархан ван, Богдыг бариулсан гэж хүн ярьдаг юм. Дархан ван Пунцагцэрэн 40 орчим насны хүн байв. Би тэнд очоод: “Оръё” гэсэн чинь хиа нар нь: “Ноён дээшлээгүй, хүлээж бай” гэв. Бушуу явах ч үхсэн нь байх вэ. Хүлээсээр байгаад нар үд дунд хүргэв. “Ноён дээшиллээ” гэж хиа нар цай цүй бариад гүйгээд байв. “Гүдэн (шарилын) хамбын нярав Жамбал гэж хэлээрэй” гэж хэлүүлсэнд “Ор” гэв. Гэр дотор дулаан гоо сайхан гэдэг нь учиргүй байв. Би ноёны амрыг эрээд суув. Цай идээ өгснийг амсав. “За та юу гэж яваа хүн бэ? “ гэв. “Богдын заларч байгаа газраас ирлээ. Богдоос танд үүнийг хүргэж өгөөд ир гэж явуулав” гээд өнөөх боодолтой юмыг өгөв. Түүнийг ноён шүүрч аваад: “Чи ямар ухаантай тэнд байдаг хүн бэ?” гэв. “Би тэнд богдод цай хүргэж өдөр бүр очдог хүн. Хамба багшийн гүдэнгийн нярав хүн” гэж хэлэв. Ноён, боодолтой юмыг бурхны өмнө ширээн дээр чулуудаж тавьсанд цаас нь урагдаж, хэдэн жижиг мантуу хивс дээгүүр өнхрөв. Тэгээд ноён хэлэв. “За Богдод айлтга. Мэдэж байна аа. Чадал мөхөстөж байна. Лагшингаа тэгшилж заларч бай гэж айлтга. Ахай хөдөөгөөс морилж ирээгүй байна. Хэд хоногоос морилж ирнэ гэж айлтга” гэв.

	Тэгээд буцаад Богдын зоогийг авч торгон вааданд хийгээд бага үдийн үед Богдод очиж вангийн хэлүүлсэн үгийг айлтгуулав. Гэтэл Богд хилэнтэйгээр хэлүүлсэн нь: “Чамайг хурдан явж ир гэж байхад яасан хүн бэ? Чи хурдан явж болдоггүй хүн юм уу? Би хэлдэггүй үг хэлээ юу? “ гэж хэлэв: “Би урьд өмнө ноёд ихэст бараалхаж явж үзээгүй, уранхай дээлтэй, туранхай царайтай хүн юм. Дархан вантан оруулахгүй байсаар удав. Вангийн ахайтан морилж ирээгүй, 2-3 хоногоос ирнэ гэж байна. Баруун урд хаяанд нь багашигхан хүүхэн нүүр гараа угааж байна. (Тэр нь хатан нь биш юм байх). Хүүхэн авчирч хоноод байгаа юм санжээ” гэж дамжуулан айлтгуулав. “За хирээ хир. Би мэдэж байна. Чиний зөв” гэв. 

	“Одоо Ширнэн жонон ванд очоод ир. Миний бие муу байна. Намайг гаргаж авах арга байна уу гэж хэлээд ир” гэв. Би саваа орхиод явав. Ширнэн жонон вангийнх одоогийн төв театрын ард урагш харсан том хашаанд байв. Ширнэн ванд очиж бараалхаад, Богдоос хэлүүлсэн үгийг айлтгасанд орон дээр хэвтэж байсан ван босоод шарласан биеэ үзүүлэв: “Би ингээд өвчтэй аргагүй ядарч байна. Ламыгаа хүний гараас гаргахыг өдөр шөнийн бодол болж байна. Үнэхээр чадал хүрэхгүй байна. Урдаас нэг амбан ирэх гэж байгаа юм. Тэр таньдаг хүн шиг дуулдах юм” гээд хятад нэрийг хэлж байв. Одоо би тэр нэрийг мартжээ. “Түүнийг ирэхэд чадлаараа оролдъё. Ламыгаа хүний гараас гаргахыг хүсэж залбирч байна” гэж айлтгуулав. Тэгээд нэг төгрөг, нэг хадгийн хамт барьж өгөв. Тэндээс хүрч ирээд: “Ширнэн жонон ван, аргагүй өвчтэй шарлачхаад байна. Ламыгаа хүний гараас гаргахыг өдөр шөнийн бодлого болгож байна. Урдаас 2-3 хоногийн дараа нэг амбан ирэх юм гэнэ. Таньдаг хүн шиг дуулдах юм. Түүнийг ирэхэд чадлаар оролдоно гэж байна” гэж Богдод айлтгав. “За буц даа” гэж савыг гаргаж өгөв. Маргаашаас эхлэн хэдэн өдөр цай зөөхөд гойд айлдвар гарахгүй байв. 

	Нэг өглөө цай хүргээд очсон чинь Богдоос: “Би хүний гарт ороод байна. Хятадын гараас мөд гарах нь уу, хэд хоногт гарах нь вэ? Ямар юмнаас шалтаж би хятадад баригдаж байна? Үүнийг Бандидын аймгийн ловон ламаас асуугаад ир” гэв. Бандидын аймгийн ловон лам гэж нэг өвгөн лам байдаг юм. Тэр цогчинд бороо, шуургатай ч байсан хамаагүй тогтмол хурдаг. Ихийн зуу бурханд өдөр бүр мөргөдөг хүн байсан. Богд хэлсэн нь: “Багшийн сангаас хадаг авч очоорой. Миний төлөө юу гарсан бүгдийг тэмдэглэж байгаад сүүлд надаас аваарай” гэж айлдав. Би хадаг аваад саваа орхиод, Бандидын аймагт очиж ловон ламын гэрийг сураглавал Бандид ламын баруун хамар хашаа юм гэнэ. Тэнд нь очсон чинь зэвхий цагаан хаалга байна. Түүнийг цохиж дуудахад лам өөрөө гарч ирэв. Жижигхэн бор гэртэй. Хашаа нь дүүрэн өвс ургачихсан байв. Би морио гадна нь уяад оров. “Та сайн байна уу? “, “Сайн байна”. “За юу гэж яваа вэ? “. “Би Богдод зоог хүргэдэг хүн. Богд айлдаж байна” гэтэл өвгөн лам “Богд” гэхтэй зэрэг босов. “Би хэчнээн хоног хятадын гарт байх юм бэ? Үүнээс гарах арга байна уу? Ямар шалтгаанаар ийм болов? Таныг айлдаж хайрла гэж байна” гэв. “За” гээд хадгийг авч бурхныхаа өмнө тавиад Богдод айлтга: “Өнөө шөнө бурханд айлтгана. Маргааш өглөө эрт хариугаа ав” гэв. Тэндээс буцаад сав юмаа бариад хүйтэн цайтай Богдод очив. Энэ үед өвс олддоггүй боловч би морьтой байсан ба хүрээний эмээл морийг цөм гамин түүсэн боловч миний гар дээр бичиг байх учраас над халдахгүй, би морьтойгоо үлдэв. Би ламынд очиж хаалгыг цохисонд ловон өөрөө хаалгаа тайлж оруулаад “За би урьд шөнө бурханд айлтгалаа. Би бурхны зарлигийг толгой барьж айлтгана. Гаминг ер нь үнсэн чандруу болно гэж айлдаж байна. Богдын шавдан бат 40-50 хоногоос нааш гарахгүй гэж айлдаж байна. Үүнийг би толгой барьж айлтгана. Юунаас шалтгаалав гэж бурханд айлтгалаа. Бурхан, намрын тэргүүн сарын эхээр Бадамдорж шанзав нэг олбог, түшлэг, санжай гүсүг (орос хоргой) хэрэгсэлтэй малгай Богдод өргөжээ. Үүнээс шалтгаалсан байна. Үүнийг яаж аргалах вэ гэхэд үдэш бүрий болоход Шаравнямбуу уншаад тэр өргөсөн юмыг зүүн тийш нь гаргавал таарна. Богдын дэргэд тэр юмыг байлгаж болохгүй гэж бурхан айлдаж байна. Ламын шавдан, хар шар нийтэд юу уншуулбал сайн бэ гэж бурханд айлтгалаа. Би үүнийг толгой барьж айлтгана. Бурхан, Дагва жинсрэг цутга. Го Силингийн дүрсийг адилхан хийлгэж өвөрт нь мөнгө торго хийгээд олон цэргийг нь тойруулж зогсоогоод мөн Бадамдоржийг түүний адил хийж албаны дээлийг өмсгөн, Го Силингийн дэргэд инээмсэглэсэн янзаар зогсоож, тэр хоёрыг их баяртай хөөртэй ярьж байгаа шиг зогсоогоод тэр хоёрын дээр Дагва жинсрэг цутга. Энэ жинсрэгт гамингийн үсийг оруулбал сайн байна. Ингэвэл хар шар олон тайван болж, гамин үнсэн товрог мэт байхгүй болно. Тэгэхгүй бол болохгүй гэж бурхан айлдаж байна. Үүнийг Богдод айлтга. Бурхан айлдсаныг би хэлж байна. Би өөрөө юм мэдэхгүй хүн дээ” гэж хэлэв. Бас нэмж над хэлсэн нь: “Чи багштаны нярав хүн юм. Би чамд хэлье. Орос цаас удаан зарагдахгүй байхаа. Энэ чинь Богдод айлтгах юм биш шүү” гэв.

	Тэндээс нар гарах үед буцав. Богдын зоогийг бэлтгэж байгаарай гэсэн хүмүүст өөрийн учрыг хэлдэггүй байв. Гаднаас дуудаж цайг аваад Богдод очсон чинь өнөөх гамин цахар хоёр сууж байна. Богд цайг аваад: “Өдөр дахин нэг цай авчирч өг” гэж хэлүүлэв. “За” гээд буцав. Өдрийн 12 цагийн алдад бас нэг цай хийгээд аваад очсонд өнөө хятад цахар хоёр байхгүй байв. Өвгөн ламын хэлсэн үгийг цөм ёсчлон хэлүүлэв. Нэлээд удсаны дараа савыг гаргаж ирэв. “Энэ гүрмийг багштаны дээр хийлгэ. Шинэ ёнзон ламаар (Лувсанхаймчогоор) хийлгэ. Жинсрэг цутгуул. Ямар янзтайгаар харуулахыг Ялгуусан ламтай ярьж гүйцэтгэ” гэв. Ялгуусан лам бол арваад настай байхад нь Богдын өргөж авсан хүүхэд юм. Тэр үед 14 орчим настай байсан. Богдын бүх мөнгө юмыг тэр хүн эрхлэн мэдэж байсан юм. “Хэзээ хурахыг над мэдэгдээрэй. Өөр үг над байхгүй” гэж хэлүүлэв.

	Саваа авчирч тавиад ёнзон ламынд очиж Бандидын ловон ламын хэлснийг айлтгасанд “Үүнийг гүйцэтгэхэд хэцүү дээ. Одоо хурал ном хуруулахгүй цаг юм. Мойв (сүжиг сэтгэлээ хөнгөн) янзаар цутгана” гэж хэлэв. Тэгээд: “Том гэр бий юу? “ гэв. “ Хангал хурдаг дөрвөн баганатай том гэр бэлэн бий” гэж хэлэв. Түүний тулганы өр төмөр байна уу гэж надаас асуув. “Шавар туйпуутай юм” гэж хэлэв. “Тэр тулга туйпууг авхуулж, доош нь хоёр сугацаа (2 метр) ухуул” гэв. “Үүнийг хүнд мэдэгдэж болохгүй шүү” гэсэн билээ. “Багштанд үнэнийг айлтгая. Түлээ хагалдаг хоёр өвгөн буй. Тэр хоёрт хөлсийг нь ихээхэн өгөөд үнэнийг хэлээд ухуулъя. Бусад хүнд Жигжидийн цогчдыг ёнзон багшаар өргүүлнэ гэж хэлээд гүйцэтгэе” гэж хэлсэнд ёнзон, “Тэгье, түүнийг та гүйцэтгэ” гэв. “Үүнд юу орох вэ? “ гэж асуусанд “Нохойн хошуу гурил орно. Би эндээс хүн явуулъя. Шар тос орно. Би өөрөө хачинтайгаа хоёул хонх дамар хэрэглэж цутгая. Юм хийх хүн нь би эндээс өөрийн уншлагын Майрдаг гэдэг уран хүн буй. Түүнийг явуулъя. Нөгөөдрийн маргааш цутгана. Урьд өдөр нь түүнийг явуулж юмыг бэлтгүүлье” гэв. “За” гэв. “Гамингийн үс гэсэн, түүнийг яах вэ? “Яах ч аргагүй мойвоор болгодог юм уу даа. Хар архи шар тос нэлээд орно шүү. Го Силин, Бадамдорж энэ тэрийг Майрдаг хийнэ. Ялгуусан лам та нар юмыг бэлтгэж бай. Цутгах өглөө би лоовуузтайгаа явна. Хонх дамрыг тэнд бэлтгэнэ. Манай хачин миний бараа харагдах газраас дагаж явна. Майрдаг тэндээ хоноод байж байг” гэв. 

	Би Ялгуусан ламд очиж уулзахаар явав. Бичигтэй учраас над саад болох юмгүй байв. Ялгуусан лам Дээд сүм (голын музей байсан) дээр байв. Тахилч нар дээр очиж: “Ялгуусан ламтай уулзах гэсэн юм сан” гэж Мөрням тахилчид хэлэв. “За та эндээ байж бай. Би айлтгаад ирье” гэв. “Хоёр давхар байшингийн хаалганы шатан дээр ир” гэв. Ялгуусан лам гарч ирээд: “Жамбал гуай сайн уу? “ гэв. “Сайн” гэв. “Та юу гэж ирэв? “ гэж яаран надаас асуув, “Богдын дэргэд би өдөр бүр зоог өргөдөг юм сан”. “Аа тийм үү? Ямар янзтай байна. Сайн байна уу? “ гэж асуув. “Дэргэд нь Жанцан сойвон, Мэгж сойвон, Жамц нар байна” гэж хэлэв. “Ямар янзтай байна? Хэцүү зовлонтой байна уу? “ гэв. “Үгүй, зүгээр сайн байна. Богдоос ловон ламд очуулсан, Дагва жинсрэг цутгуул гэсэн юм. Богдод Бадамдоржийн барьсан олбог түшлэг, малгай буй, түүнийг зүүн тийш нь Ширнэн уншаад гаргах хэрэгтэй гэж байна” гэв. “Тийм, тийм, тэр үнэн шүү. Юу болсныг мэдэхгүй. Нэг өдөр Бадамдорж олбог түшлэг хоёр, сайхан барга малгай нэгийг Богдод өргөсөн юм. Олбог түшлэг хоёрыг ч яах вэ. Ширнэн уншиж зүүн тийш нь гаргаад зуухад шатаая. Малгайг нь яах билээ? сайхан малгай юм. Богд түүнд их дуртай байсан юм. Сүүлд надаас заавал асууж нэхэх болно. Түүнийг яадаг билээ?” “Яахыг та мэднэ дээ. Би юу гэх вэ”. “За түүнийг бид мэдэж аргыг олъё. Одоо биднээс юу хэрэгтэй вэ? “, “Го Силин, Бадамдорж хоёрын дүрсийг хийлгэж, мөнгө цаас өвөртлүүл гэсэн юм” гэсэнд, жижиг мөнгө элдэв юм өгөв. Бас санжай-гүсүг хоргой хэсгийг өгч Бадамдоржийн малгайн оройг хийлгэх болов. Жижиг хоргой, торго, мөнгө зэргийг өвөрт нь хийлгэхээр өгөв. “За өөр юу хэрэгтэй вэ? “ гэсэнд “Ёнзон лам хачинтайгаа уг номыг уншина гэж байна. Тэр хоёр ламд барих барьцын юм хэрэгтэй болно” гэв. “Юу өгөх билээ? Торго өргөвөл зүгээр сэн. Одоо авч явж болохгүй байна. Ёнзон ламд 100 цаасны алтан маниад (монет) өргөе. Хачин ламд нь 10 цаасны алтан маниад (монет), Майрдагт 5 хятад цаас өргөе” гэж түүнийг над өгөв. Тэгээд над хэлсэн нь: “Та л хамаг ажлыг түүгээрээ гүйцэтгэ. Авах юмыг надаас аваарай” гэв. Тэр ёсоор сүүлд нь хоёр өвгөний хөлсөнд тус бүр 20 цаас, тос ба архины үнийг бодож Ялгуусан ламаас авсан болно. 

	Бичин жилийн өвөл гэхээс өөр өдөр, сарыг мэдэхгүй байна. Нөгөө жинсрэг цутгуулах өдрийн өглөө болов. Жинсрэгт орох хар архийг авахаар Гүдэн хамбын сангийн түнш байсан бүдүүн Луусангийн пүүст (зүүн хойд харчуулд) муу морио унаад, нэг галуун хүзүүт лонх тэврээд явав. Замдаа Сэлбэ дээр морьтойгоо халтирч унаад, би нэг хавиргаа гэмтээгээд, морь хамраа шалбалж билээ. Арай гэж мориндоо мордоод, бүдүүн Луусангийн пүүст орсон чинь байшинд олон хүн шулганаад байв. Би гурван жин ордог галуун хүзүүтээ нэг хятадад өгч: “Хэдэн жин хар архи аль” гэв. Тэгээд галд дулаацаж суутал, тэнд хоёр гамин хаалганы цаана үсээ авхуулж байгаа харагдана. Үсийг нэг хятад хумьж аваад гадагш гарав. Цонхоор ажиглаж байтал тэр хятад өнөөх үсээ жорлонгийн дэргэд хаяж байлаа. Тэгээд хоёр гамин (буу сэлэмтэй юм) хоолонд орох шиг болов. Бүдүүн Луусангийн “Нүцгэн” гэж бидний нэрлэдэг хятадыг гуйж “Би мориноос ойчоод даараад ядарч байна. Чи намайг мордуулж аль” гэж хэлэв. Тэр хятад миний архийг бариад зогсож байв. Би морио үүднээс тайлж: “Чи энэ морийг хөтлөөд гарч бай. Би шээгээд ирье” гээд шээх дүр үзүүлж байгаад баруун гараар самардан өнөөх үснээс нэг атга дүүрэн шүүрч авав. Тэгээд мориндоо мордож, лонхтой архиа зүүн сугандаа хавчуулж гэлдэрсээр хамба багшийнд ирэв. 

	Мориноос буух гэтэл гар бээрсэн учраас бууж чадсангүй, хүн дуудаж архиа өгөөд өөрөө мориноос бууж, Майрдаг дээр орж: “За би гамингийн үс олоод ирлээ” гэсэнд “Худал байлгүй дээ. Хаанаас гамингийн үс олдог юм” гэв. Би гараа арай гэж тэнийлгэн: “Энэ байна” гэхэд “За их сайн байна. Үүн дээр хий” гэж тулганы өрийн тэнд нүхэнд хийсэн Бадамдорийн дүрсийг заав. Би өнөөх үсийг Бадамдоржийн толгой дээр дээр цацав. 

	Тэгээд өдөр дундын үед жинсрэг цутгав. Дагва жинсрэгийг Жигжид бурхны нэрийн өмнөөс цутгадаг юм байх. Жигжидэд цогчод өргөх нэрээр өргөл балин хийв. Ламын барих эрих хүртэл төмөр байх ёстой ба шөнө дунд төмөр бүрээ үлээж, хар хувцас өмсөх ёстой, хураангуй янзаар хийв. Бүрээ бишгүүр дуугаргахыг цөм хорьсон байж билээ. Го Силин, Бадамдорж хоёрын дүрсийг тохой хэр хэмжээгээр маш гоё сайхан хийсэн байна. Бас олон цэрэг тойруулан зогсоосон байна. Түүнийг шатааж жинсрэгийг цутгаж дуусав. Тэгээд лам ч морилоод явчхав. Тэр нүхийг бөглөж туйпуу дэвсэж хуучин ёсоор болгов. Ингэж дуусав гэж Богдод айлтгав. Мөн өдөр хийнэ гэдгийг өглөө нь Богдод айлтгасан юм. Тэгэхэд “За” гэхээс өөр хариу хэлүүлсэнгүй. Бадамдорж бол Богдод монгол бичиг заасан багш нь болох учраас энэ хэрэгт Богд өөрөө оролцохгүй байгаа юм гэж Ялгуусан лам хэлж байсан юм. Тэгээд Ялгуусан ламд урагш очиж учрыг хэлсэнд: “За боллоо. Гарсан зарлага юмыг тэмдэглэж надаас сүүлд аваарай. Багшийн санг үрж болохгүй шүү” гэсэн тэр ёсоор уг зарлагыг сүүлд Ялгуусан ламаас авсан юм.

	Би мөн цайгаа зөөгөөд яваад байсан. Хэд хоносны дараа Богд бас Бандидын ловонд явуулав. “Тэр уншуулсан ном одоо болж уу? Би одоо хэд хоноод гарах вэ? Үүнийг асуугаад маргааш өглөө цайны хамт хариуг авчир” гэв. Тэр ёсоор Бандидын ловонд очвол “За өглөө хариуг ав” гэв. Өглөө нь очтол “Бурханд айлтгалаа. За болжээ. Олон амьтан ба ламын шавданд харшлах юм одоо байхгүй. Гамин, чандруу мэт болно. Богд одоо удахгүй гарна. Урдаас удахгүй хүн ирнэ. Тэр тусална гэж бурхан айлдаж байна. Би толгой барьж айлтгана” гэж хэлэв.

	Үүнийг Богдод уламжлахад “За буц” гээд цайны савыг өгөв. Тэр Бандидын ловон бол Лувсанцэрэн нэртэй шиг санагдаж байна. Утайд удаан сууж айхтар их юм мэддэг болсон юм гэж дуулсан. Би энэ явдлыг хүнд огт хэлдэггүй юм сан.

	48 дахь хоногийн өглөө Богдын хоригдож байгаа газар очиход хашаагаар дүүрэн тав зургаан машин (форд), олон гамин цуглаад байсан. Цайгаа аваад ортол Богдын дэргэд Жалханз лам, дайчин, жонон ван Цогбадрах, дархан ван Пунцанцэрэн, Ширнэн жонон ван нар байлцав. Шанзав ноён Дашдорж байв. Намайг хараад инээж байв. Бадамдорж байхгүй. Богд одоо гарахаар босох гэж байв. Өнөөх бүрхүүлийн торыг ярсан байна. Богдтой тулж уулзав. “Багшийн (шарилын сүмийн) нярав Жамбал, зоог авчирчээ” гэж айлтгав. Богд “Аа цай авчирч уу? Нааш нь оруул” гэв. Цайг дор нь уув. Би очоод мөргөв. Сахал үс нь их ургажээ. Ер нь шоронд суусан янзтай байсан. “За багштаны шарилын нярав уу? Миний арын жанчийг багш таны нярав аваад сүм дээр хүргэж өгөөрэй” гээд босов. Шар пүүсүү өнгөтэй, улаан үстэй багван жанч нөмөрч байсан хэвээр хана түшиж байсныг татаж авахад торго нь ханатай наалдаж хөлдсөн байв. Торгоны гадар өнгө зулгаагдаж, үлдэж байсан юм. Эд нар байшингийн хоёрдугаар давхраас буухад би саваа бариад, жанчаа мөрөн дээгүүрээ тавиад хойноос нь буусан билээ. Богд тэндээс машинд суугаад олон гамин бас машинаар явж өгөв.

	Урдаас амбан ирээд хоёр хоноод Богдыг шоронгоос гаргасан юм. Тэр 48 хоног болж тохиолдсон юм. Би саваа сүмд орхиод жанчийг аваад голын сүм дээр очиж хоёр давхар байшингийн доод давхарт орж Мөрням тахилчид өгөв. Тэгэхэд хааш хаашаа алд хир дөрвөлжин ширээн дээр хятад боов овоолсныг олон (50-60) гамин идэцгээж байсан юм. “Гамингийн ноёд байна” гэж хэлэв. Гамингуудыг тэндээс явахад нь хуй хуйгаар торго, хадагтай барьж өгч байсныг би харсан билээ. 

	Тэр орой Жанцан сойвон, хамба багштаны сойвон тул буцаж ирэв. Богд чамайг “Их тус болов” гэж ярьж байсан гэж ярилаа. Нөгөөдөр нь Жанцан сойвонг Богд дуудуулсанд тэр уяа мориор өглөө 11 цагт яваад 2 - 3 цагийн үед эргэж ирэхдээ хоёр ембүү, тав таван цэн хоёр алтан бөгж, нэг дээлийн торгыг Богд хайрлалаа гэж авчрав. Жанцан сойвонгоор надад нэг ембүү өгүүлсэн. Тэгээд: “Чи бид хоёр ямба ёсоор яах вэ? Чамд идэж уух юм л хэрэгтэй” гэж хэлүүлсэн юм. Хамт баригдсан бусад хүмүүстээ их юм өгсөн. Жанцан сойвонд хөөрөг, даалин зэрэг их юм өгчээ гэж дуулдсан. “Надад ганц ембүү өгдөг яасан юм бэ? “ гэж би гомдож байсан билээ. Тэр цагт бүдүүлэг болохоор би мэдэгдэхгүй явж байсан юм. Хэрэв баригдвал гаминд толгой алдах ажилд оролцож явсан юм. Гэтэл намайг албаар явуулсан гэж үзэж, зөвхөн нэг ембүү өгсөн юм уу гэж үздэг билээ. 

	Богдын дэргэдийн дээд доод албаны хүмүүст ихээхэн зүйлүүдийг өгч байсан юм. За үүнийг тодруулахад тэр хүмүүсийн нэр нь над тодорхой байна. Сүм орон сайн сахиж байсан гэж нэг хүн бүрд 30 лан, дээлийн торго, 50 их хадаг өгч байсан юм. 

	 

	 


БОГД ГАМИНД ТҮМЭН ЛАН ЗЭЭЛДҮҮЛСЭН ТУХАЙ 

	 

	Богдыг баригдсаны дараа гамингууд “Түмэн лан зээлье” гэсэнд Богд: “Одоо над байхгүй. Би олж өгье” гэсэн юм байжээ. Тэгээд олон дацан зэрэг газруудаас ба энгийн хүмүүсээс хүртэл мөнгө зээлдэж цуглуулаад гаминд өгсөн. Түүнийг Дүүдээ гэлэн гэдэг хүн Бээжинд 80 гаруй тэмээгээр тээвэрлэх гэж байтал Барон орж ирж буу дуугаргаад тэр мөнгө, тэмээ үрэгдсэн юм. Энэ бол өвлийн сүүл сарын 26-нд болсон хэрэг болно. 

	Богд сүүлд нь тэр мөнгийг тоо ёсоор дацангуудад төлж өгсөн. Дацангуудад товчинд ордог мөнгө, ордоггүй мөнгө гэж байдаг байлаа. Товчин (данс)-д ороогүй мөнгийг гэгээн сан буюу шанзав нар заримдаа зээлдэн хэрэглэдэг байсан. Зээлдэж аваад заримдаа буцааж өгдөггүй юм гэнэ билээ. Жишээ нь: Дашчоймболын даллагын саванд гурван лан алт байсныг Тойн шанзавын эхнэр Юмнэрэн хэрэглэсэн гэнэ гэж бусдаас сонссон. 

	1920 оны өвлийн сүүл сарын 26-ны өглөө барон Унгернийн цэрэг хүрээнд орж ирэхэд гамин хойшоо зугтав. 

	Төвөдийн Саж лам тэргүүтний тавиад цэрэг нь Цагаан сүмийг харгалзаж байсан гамингийн 20 гаруй цэргийг алдаад, Богд Эх дагина хоёрыг далбаатай шар тэргээр дамнаж Манзуширын хийд рүү залав. Тэр тэрэг нь цасанд шигдээд явахгүй байхад зугтаж явсан явган гамин цэрэг Дүнжингаравын хүрээс урагш нь буцаж байсан. Тэгээд тэрэг нь явж болохгүй болохоор Богд, Эх дагина хоёрыг морь унуулан олон лам нар, цэргүүд дундаа авч явсан билээ. 

	Богдын хамт Саж лам, Цэвээн жанжин явсан. Манай монголын лам, ноёд цагаан сарын шинийн гурванд Богдод мөргөхөөр Манзуширын хийд рүү явцгаав. Тэгэхэд Цэвээн тэргүүн, Дархан ванг очиход: “Чи одоо Богдод сүсэгтэй болоо юу? гээд “Одоо барьж байшинд хорь” гэхэд Богдоос “Юу хийх вэ, зүгээр оруул” гэж Цэвээн жанжнаас гуйж Дархан ванг оруулж байсан юм гэнэ. 

	Барон Унгернийн цэрэг орж ирэхдээ: “Барон, Бодоо, Саж лам, Дамбаа төвд, Лалар төвд, бусад олон төвд, орос, монгол, цахар, Дэрэн чойжин, Цэвээн тэргүүний багш Зуугийн лам, их бага Лувсан, Жамбал ван зэрэг хүмүүстэй ирж Хүрээг эзлэн авч, Хүрээний гамин ч юм уу, худалдааны хятад ч юм уу олон тооны хятад хүмүүсийг алсан. Энэ үед монгол хүмүүс ч хятадын пүүсийн юмыг дээрэмдэж байсан. Цахарууд ташуур, морины дэл сүүл, бүсээ өнгө бүрийн дурдангаар чимж явсан. Энэ үед Барон “пүүс дээрэмдсэн” гэж монгол хүмүүсийг дүүжилж байсан. Би лав л дүүжлэгдсэн хоёр хүнийг үзсэн. 

	Гаминг гарсны өдөр Дасганы овоон дээрээс Лхүндэв гүн гэдэг хүн, Голын сүм рүү буу тавьж байсан. Одоо Шинжлэх Ухааны Хүрээлэн байгаа газрын баруун дэнж дээрээс Балдандорж гэгч хүн Голын сүм рүү үхэр буугаар буудаж байв. Энэ хоёрыг гамингийн тал юм гэж ярьдаг.

	Голын сүм дээр байсан гамингийн 20 цэрэг жанжинтайгаа очиход нь сүм дотор нууц байсан Бароны цэрэг хаалганы завсраар буудаж гамингийн жанжны буу, гарыг хуга буудсанд бүгд зугтаж алга болсон. 

	1921 оны цагаан сарын 15-нд Барон, лам ноёд явж, Богдыг Манзуширын хийдээс нааш авчрав. 16-ны өдөр Богдыг цогчинд залж хааны ёсоор Богдод Барон даншиг өргөв. Үүнд Барон, Бодоо нар магнаг дээлтэй, олон цэргүүдийн хамт явж байхыг харсан. 

	Энэ үед Ар Хиагтад Сүхбаатар, Чойбалсангаар удирдуулсан ардын засаг үүсэж байгаа юм гэж дуулдаж байв. Тэгээд сүүлд нь Бодоо, Ээндэн зайсанг дагуулаад хоёул морьтой босож, Ар Хиагт руу явчхаж гэнэ гэж дуулдаж байсан. Түүний дараахан Ээндэн зайсан Ар Хиагтаас ардын намын эрмэлзэх арван зүйлийг авчирсан учир Ээндэн хавчигдан айж их л зовж явсан юм. Ардын нам, Ар Хиагтад үүсэж байгааг дуулаад Саж лам гүрэм хийсэн. Үүнд Саж лам, Сэдэдийн дой хийж хойш нь гаргаж түлэв. Үүн дээр Богд морьтой заларч, олон төвд, хүн бүр модон хуйтай буугаар хойш нь буудаж байв. Богд, Цэвээн тэргүүн Саж лам хоёроос битүүдээ айж тэдний юу гэснийг “За” гэж дагадаг юм гэж хүмүүс ярилцдаг юм. 

	Мөн Саж лам түрүүлэн олон төвд нэг өдөр олон хонины мах, боов, жимс, хоёр лүү архи авч очиж зайсан толгойг тахисан юм байна. Зайсангийн овоог тахина гэж Саж лам Богдод айлтгахад Богдоос Саж ламд өөрт нь 100 лан, нэг дээлийн торго, идээ жимс, бас овоонд зориулж тусад нь идээ жимс өгсөн гэж дуулдсан юм. Ар Хиагтаас ардын засгийнхан ирж явна гэж дуулаад зуны тэргүүн сарын 15-нд Барон, хэдэн зуун цэрэгтэй Дарь эх ламын хамтаар хойш мордов. Булганы Авзагын Сундуй гүн, хэдэн зуун цэрэгтэй бас хойш морджээ. Мөн Зүүн Хараагаас цахрын хожгор Баяр тайж 100 цахар цэрэгтэй хойш явжээ гэж дуулдсан. 

	Бароныг байхад Бадамдорж ерөнхий сайд байгаад Бароныг явахад Бадамдорж “Би өвчтэй, хөдөө гарна” гэж ерөнхий сайдаас больж орондоо Манзушир ламыг ерөнхий сайд болгоод байв. Бадамдорж “би өвчтэй” гэж хөдөө гараад Цэнхэрийн голын Цэнд зайсангийн дээр байж байгаад үхэв. Баяр тайж Сүхбаатар, Чойбалсан нарыг Хиагтад байхад нь Алтанбулагийн урдаас дайрсанд Сүхбаатар, Чойбалсан нар дээд Шивээнд утсаар мэдэгдэж Орос цэрэгтэй хамтран Алтанбулагийн урд ухаа дээр байлдахад Баярын цэрэг дарагдаж Баяр өөрөө сүүжнийхээ нүхээр шархлан баригджээ. Баярыг барьж авчраад Сангийн яамны сайд Билэгсайхан гүнг, “Баярын өчгийг ав” гэсэнд тэр байцааж өчгийг авахад “Барон 300 цэрэгтэй Алтанбулагийн зүүн хойноос 3 хоногийн дараа орно, Урд талаас би орно. Баруун урдаас Сундуй гүн орно гэж бид тохиролцож ярилцсан юм. Би ашиг ба нэр олохын тулд 3 хоногийн өмнө орж баригдав” гэж мэдүүлсэн юм гэж намайг гурил хүргэж очиход Билэгсайхан гүн над ярьж байсан болно. Баяр гүн Дээд Шивээнд очоод 3 хоног байгаад үхжээ. 

	Бароны өмнөөс Алтанбулагийн зүүн хойд амыг өгсөж орос, монгол цэрэг ороход Барон мэдээгүй байгаад гэнэт бүслүүлжээ. Тэгэхэд Дар эх лам, “Юу ч гэсэн дайран орж амь гаръя” гэж хэлээд дайрахад Барон гуягаар шархтан зугтсан ба Дарь эх лам зугтаж хэдэн цэрэгтэй амь гараад олонх цэргээ тэнд алуулж, Хүйтэн шарын эхэнд байсан орос айл дээр Барон, Дарь эх лам нар хэдэн цэрэгтэй ирж байв. 

	Сундуй гүн ажиг мэдээд цэрэгтэйгээ хойшоо ухарсан. Үүнээс Барон, Дарь эх хоёр муудалцаж Хараагийн Дарь эхийн хийд дээр ирээд, Дарь эх лам “Би явахгүй, Чи яв” гэж Баронд хэлсэнд Барон хэдэн цэрэгтэйгээ хойш Сэлэнгэ рүү явжээ. Сэлэнгийн замд тохиолдсон Монгол хүмүүсийг цэрэгт дайчлан авч явсан гэдэг. 

	Улааны цэргээс зугтаж зам буруулан баригдахгүйн тулд их зовж явжээ. Сундуй гүн улаан цэрэгтэй нийлээд Бароныг аргадан байж: “Тамхиа аль” гэж байж Бароныг барьж авсан юм гэдэг. 

	Намайг гурил хүргээд Дээд Шивээ орох гэж явахад Монгол цэргийн эмээл дээл хоёр, байшин шиг хоёр том дөрвөлжин юм хураалгаатай байж билээ. 

	 

	 

	 


АГВААН ЛХААРАМБЫН НЭГ ЯВДАЛ 

	 

	Москвад халимаг, буриад лам нар хуралдаж баруун зуугийн халх Мицан (гэдэг дацан сүм) - гийн өрөө төлөхөд нь туслахаар тогтжээ. Ингээд Агваан Лхаарамба, монгол мөнгө цуглуулахад, Хүрээнд ирж Чойжин ламын зүүн талд хуучин ёнзон ламын гүдэнг тахисан тусгай газар сууж байв. Энэ нь Төвд, Монгол хүмүүс хавсарсан газар байсан, би тэнд нярав байв. Агваан ирээд, буриадын хамба, халимгийн хамба нар олон лам нарын хамтаар ирнэ гэж гурван гэр бариулсан. 

	Шавь, дөрвөн аймгаас цугларсан мөнгийг Шашны яамнаас Агваан өөрөө гардан хүлээж авсан. Тэгээд 10 цагаан авдар бэлтгүүлсэн. Түүний урьд I метр хэр, нүүрээр онгойдог ийм авдар байсан. Хэмжээ нь орос хоргойн хэмжээ бололтой. Тэр хоргой нь Санжаа гүсүг гэдэг нарийн урт хоргой байсан. Хожим нь Ниндаг төвд, орос элчнээр захиалуулж тийм хоргой хийлгэж явуулсныг би үзсэн. Төмөр зуух шиг бүдүүн баглаанууд байсан. Агваан хамба 2 сар хэр байгаад буриад, халимгийн хамба нарыг Москвагаас явуулахгүй гэж утас ирэв гэж хэлээд бэлтгүүлсэн. Тэмээний тохош, авдар зэргээ орхиод буцаж явсан юм. 

	Энэ бол ардын засгийн эхэн үе байсан байх. Тэдний бодлого бол Халхынхан 9 дүгээр Богдыг залахгүй бид нар залах гэж байна гэдэг нэрээр Баруун зууд явах гэж арга хэрэглэсэн бололтой. Түүнийг Оросын засгийн газар мэдээд буриад, халимгийн хамба нарыг нааш явахыг зөвшөөрөхгүй юм гэдгийг хожим нь дуулсан билээ. 

	 


ДОЛЬ ДЭМБЭРЭЛ 

	 

	Их хүрээний Шүтээний аймгийн доль Дэмбэрэл гэж дөч гаруй настай ядуувтар лам байлаа. Жанч мөрөн дээрээ тавиад хуралд хураад явдаг юм сан. Нэг муу хонин хашаатай, хар гэртэй, өөр юу ч үгүй ийм лам байлаа. 

	Дүйнхорын даа лам Пунцагдоржийн цуг суудаг нэг лам өвдөөд байжээ. Даа лам Пунцагдорж, хүн хүнээс аврал асуугаад засарч өгөхгүй болохоор доль Дэмбэрэлийг аргагүй тустай хүн гэж залж аваачиж гэнэ. Тэр лам очир гүйлгэдэг, хараал олдог хүн юм гэнэ. Доль Дэмбэрэл очир гүйлгээд Пунцагдорж даа ламын төрсөн дүү Цэвэг гэдэг ламыг хараал хийжээ гэж Пунцагдоржийн гэрийн шалны доороос элдэв зай увдисын юмыг олж гаргаж гэнэ. Тэгээд Дүйнхорын даа лам их биширч дээ. Дүү Цэвээгийн өмч хувийг салгаж өөр хол газар зайлуулж байсан юм. Үүнээс хойш Дэмбэрэл хараал олдог ба хараалыг хариулдаг хүн гэж олонд алдаршив. Дүйнхорын даа лам, Богдод хүртэл айлтгасан юм байжээ. Богд тэр Дэмбэрэлийг залж Зайсангийн амнаас хараал олуулж байсан гэдэг. Тэр хараал нь шаазан өвгөн дотор Эх дагинын нэр, жилийг муу зайн хамтаар хийсэн байсан гэдэг. Тэгээд Богд их итгэж бишрээд, доль Дэмбэрэлд хувилгаан ямба өргөв. Олон хүнд залагдаж их олз олж баяжив. 

	Хэдэн жилийн дараа Сайн хан Намнансүрэн өвдөв. Доль Дэмбэрэл, Даа ламын дэргэд байдаг Шагдарын хамт Богдын зарлигаар, Сайн ханд хийсэн хараалыг олох гэж өөртөө улаа, хөсөг хөтөлтэй гарч өгөв. Тэд очоод очроо гүйлгэж “Сайн ханд тэр хараал хийж, энэ хараал хийж” гэж хорь гаруй хүмүүсийг алуулсан гэнэ билээ. Сайн ханы хойд эхийн талын отго баг улс байдаг байжээ. Сайн хан үхвэл тэр хойд эхийн талын хүмүүс эрхийг барих юм байжээ. Тэднийг сайн ханд хараал хийж гэж алсан юм.

	Сайн хан “Миний хойд эх бол миний эх юм. Над хар буруу саналаа ч гэсэн ч би эхийгээ алуулахгүй” гэж хэлсэн юм гэнэ билээ. Тэр үгийг хайхрахгүй “Чи хараал хийлгэсэн хүн” гэж хойд эхийг алсан юм. Тэр ч тус болсонгүй. Сайн хан удалгүй үхлээ. Дэмбэрэл ч хүрээнд ирээд удалгүй үхлээ. Түүнээс хойш Сайн ханы хошуунд их ган зуд болж хошуу хотлоор доройтсон юм.

	Түүнийг угаас буруу хэрэг хийсний харгаагаар ийм муу учрал болов гэж ярьж байсан.

	Хүрээний лам нарын ярьж байсан нь: “Хүрээнд муу хүн ирж, Хүрээний нэрийг бузарлав. Дэмбэрэлийн хараал олдог нь худал” гэж ярьж байсан.

	      

	 


ХӨЛӨН БУЙРЫН ДАА ВАНГИЙН ТОЙН ХҮҮ 

	 

	Хөлөн Буйрын даа ван Доржпаламын нэг тойн (лам) хүү байжээ. Тэр өөрийн хошууны халхын сүмд сууж ном үзэж байжээ. Нэг бадарчин ирж тэр хүүтэй танилцаад их хараалын увдисыг олноос нууцаар зааж өгч гэнэ. Тэгээд тэр бадарчин яваад өгч гэнэ. Тэр бадарчныг явснаас хойш тэр сүмийн эрдэмтэн сайчууд заавал үхдэг болжээ. Хоёр гурван хүн үхсэн гэдэг. Хөлөн буйрын даа вангийн багш, Жигжидийн нинчин гурав тахиж хийсэн их сайн лам байжээ. Тэр өвджээ. Гэвч үхсэнгүй сэхжээ. Сэхээд тэр лам, даа ванд орж уулзаад хэлжээ: “Танай тойн хүү, нэг бадарчийн хараалын увдис олж аваад манай Хүрээний сайчуулд хараал хийж аллаа. Одоо намайг оролдоод дийлсэнгүй. Энэ увдисыг олж, үгүй хийхгүй бол манай Хүрээ болохоо болилоо шүү” гэж хэлжээ. Даа ван, хатандаа хэлжээ. Эх нь: “Үнэн худлыг сайн олоорой. Худал болуузай” гэж хэлжээ. Хөлөн Буйрын Даа ван нэг орой нарийн хар сур эвхэж бариад, цаазын хар ташуур бариад, хар хувцас өмсөөд, хоёр хиа дагуулаад гарч тойн хүүгийнд хүрээд очиж дээ. Зүүн орон дээрээ банзал цамцтай, хүү нь сууж байж дээ. Дор нь “Үүнийг барьж ав” гээд хоёр хиагаар дөрвөн мөчийг ягштал хүлүүлж гэнэ. Том ташуураар: “Чи хараал хийсэн үнэн үү? Тэр хараалын увдис хаа байна? “ гээд ороолгоод байж гэнэ. Усан шалбааг болтол балбаж гэнэ. Толгой түрүү гэж мэдэх юмгүй болж гэнэ. Тэр хүү сүүлдээ улайж гэнэ: “Би нэг бадарчинтай танилцаад жил тойрон гэртээ байлгаж увдис авсан үнэн “ гэж хэлж гэнэ. “Тэр увдис хаана байна? “ гэхэд “Хүнд мэдэгдэхгүй шургуулгын доод битүү саванд бий” гэж гэнэ. Тэгэхэд өнөөх Жигжидийн нинчин хийсэн ламыг дуудаж үзүүлсэнд тэр дотроос яах аргагүй айхтар хараалын ном гарч гэнэ.

	Олон лам нарыг цуглуулж түүнийг үзүүлсэн ба эхийг авчирч түүнийг үзүүлсэн гэнэ. Тэр номыг шатааж үгүй болгон тойн хүүг айлын хошуунд цөлсөн бөгөөд тэр хүү зодуулсандаа зэмдэг болж нэг жил бололгүй үхсэн гэдэг. 

	 


СҮХБААТАР, ЧОЙБАЛСАН НАРТАЙ ТАНИЛЦСАН МИНЬ 

	 

	Монголын ард түмэн гамин, баронд дарлагдан зовж байхыг үзээд энэ зовлон гашуунаас яаж гардаг билээ гэж сэтгэл зовж явсан юм. Энэ зовлон гашуунаас манай ардын хувьсгалт нам засаг, түүний тэргүүлэгч Сүхбаатар, Чойбалсан нар биднийг ангижруулж өгсөн учир тэднийг их бишрэн санадаг байлаа. Тэгээд удалгүй би Сүхбаатар, Чойбалсан нартай танилцаж, тэдний хийж байгаа ажилд өчүүхэн төдий боловч тус хүргэхийг оролдсоор ирсэн юм.

	Тэдэнтэй анх танилцсанаасаа ярихад би хуучин ёнзон хамба ламын гүдэнгийн (шарилын) газраа гамингийн буу дуугарахын өмнө нярав болсон билээ. Энэ газрын хөрөнгө, мал сүргийн ихэнх нь гамингийн хөлд үрэгдсэн юм. Харин тэдний ажилд хэрэглэдэг далаад үхэр тэрэг нь үлдсэн юм. Гаминг ирэхийн өмнөхөн Ханд вангийн дээр тэр үхэр тэрэг жин тээж очоод байтал гамингийн буу дуугарсан тулд нааш буцах аргагүй болохоор түүнийг баруун аймагт гаргаж өвөлжүүлэв. Тэдгээр үхэр тэрэг нь Бароныг хойш зугтсаны дараа Ардын засгийн Газар Нийслэл Хүрээг эзлэн авсны дараахан бүрэн мэнд буцаж ирэв. Тэгээд Шарын голд байсан Чойжин ламын тарианы газраас гурил будаа ачиж авчрахаар ярилцаж тохирсон боловч тэнд очиж ирэх зөвшөөрлийн бичгийг хаанаас хэн олгодгийг мэдэхгүй учраас түүнийг олж чадахгүй байлаа. 

	Тэр үед Сүхбаатар гэж индэр дээр, өдөр бүр шахам илтгэл яриа хийдэг өндөр нарийхан хар хүн байж билээ. Сүхбаатарт л хэлбэл тэр зөвшөөрлийн бичгийг олгуулдаг юм гэнэ гэж улс ярилцдаг байсан. Тэгтэл нэг өдөр би морио услах гээд Туул гол руу явж байтал урдаас Сүхбаатар бас нэг хүн дагуулаад морьтой явж ирээд, надтай халз тулгарав. Би тэдний амрыг эртэл: “Сайн, та сайн байна уу? “ гээд “Та хэн гэгч вэ? Хаана, ямар албатай вэ? “ гэж надаас асуулаа. “Миний нэр Жамбал гэдэг. Хуучин ёнзон ламын гүдэнгийн нярав” гэсэнд “За гамин, барон хоёрт ямар өнгөрсөн бэ? “ гэж асуув. “Гаминд мал түлшээ л их өгсөн дөө” гэв. Тэгээд би хэлэв: “Манайх далаад үхэр тэрэгтэй юм. Түүгээрээ Чойжин ламын тарианы газраас гурил будаа авах гэсэн юм сан. Түүнд зөвшөөрлийн бичиг олгоно уу? “ гэж гуйсанд, “Болно, болно. Маргааш өглөө арван цагт та манайд очоорой. Манайх Цэцэн ханы хашаанд байгаа гурван гэрийн баруун хойдох гэр шүү” гэв. Би маргааш нь арван цагт очсонд Сүхбаатар гэртээ байлаа. Сүхбаатар “Та юу гэж явлаа? “ гэж надаас асуув. Би “Шарын голоос гурил будаа авчрах зөвшөөрөл эрсэн юм сан” гэв. “Тэр гурилыг авахаар хэн хэн хэчнээн тэргээр юу авч явах тухайгаа тодорхой бичээд маргааш 11 цагт ир. Тэгээд болно” гэв. Маргааш нь би явах дөрвөн хүний нэр, дал шахам үхэр тэрэгтэй, түүнд цай хоёр хунз, тамхи нэг хунз, дөчин боодол даалимба даавуу авч явах юм гэдгийг бичээд Сүхбаатар дээр очив. Тэнд хэдэн хүн байсан нь намайг ороход бүгд гараад явцгаав. Сүхбаатар миний бичгийг авч үзээд: “Би танаас нэг юм асууя. Та зөвшөөрөх үү? “ гэв. “За” гэв. “Шарын гол дээр Чойжин ламын тарианы газар гээд, олон хятад цугларсан газар байна билээ. Та тэнд очих хүн шиг байна. Та тэндээс өөрийнхөө тэргээр гурил тээж Дээд Шивээний Центерсоюз гэдэг газар хүргэж өгнө үү? Түүний хөлсийг би өгнө” гэв. Тэгээд Сүхбаатар цааш хэлсэн нь: “Энэ гурилыг хүргэх явдал бол тэднийх тасраад тэгж байгаа хэрэг биш шүү. Монгол Ардын Засгийн газар тогтож, Хүрээг эзэлж аваад удаагүй байна. Ер нь юманд нэг учир байдаг. Монгол улсаас хэдэн тэрэг гурил бэлэглэж иржээ гэхэд тэдэнд аятайхан байхгүй юу. Түүнээс биш энэ хэдэн тэрэг гурил тэдэнд юу ч болохгүй. Хэрэв таныг зөвшөөрвөл би эндээс Центерсоюз, Сангийн яамны сайд Билэгсайхан, Шарын голын адагт байгаа улаан цэргийн даргад тус тус бичиг өгч явуулна” гэсэнд би “За” гэж зөвшөөрөв. Сүхбаатар “Та нөгөөдөр 12 цагт ирж бичиг аваарай” гэв. Мөн өдрийн 12 цагт очиход над хоёр бичиг өгөв. Түүний нэг нь Гадаад яамны бичиг, нөгөө нь жанжин Сүхбаатарын бичиг гэж өгөөд: “Энэ хоёр бичгийг гартаа ойр авч явна шүү” гэж хэлээд Центерсоюз, Билэгсайхан нарт, Шарын голд байгаа орос цэргийн дарга нарт өгөх гурван бичгийг хамт өгөв. “Энэ ажлын тухай хүнд битгий хэлээрэй” гэж захиад: “Та надаас юу авч явах вэ? “ гэв. “Би гурилаа л хүргэж өгөхийг бодъё. Одоо авах юмгүй, сүүлд бодъё” гэсэн билээ. “За тэгвэл сүүлд ирээд надаас юм аваарай. Харин орос хэл мэддэг хүн, Шарын голоос авч яваарай. Тэнд орос хүн олон буй. Та түргэн сайн яваад ирээрэй. Битгий удаарай” гэж хэлсэн юм. Гадаад яамнаас над олгосон бичиг, улсын архивд байхыг Ээндэн зайсан 1958 онд үзсэн байна билээ. 

	Би эндээс Шарын голд очиж, Чойжин ламын тарианы газарт авчирсан бараагаа өгөөд 65 тэрэг гурил авахаар болж, тэндээс Хазгар гэлэн гэдэг хүнийг 150 жин гурилын хөлсөөр тэрэг хөтөлгөхөөр ярилцаад Шарын голын адагт байгаа орос цэрэг дээр очиж, өнөөх бичгээ үзүүлж, дарга дээр нь орж, Сүхбаатараас явуулсан бичгийг өгөв. Орос дарга, тэр бичгийг авч надтай гар бариад цай өгөв. Тэгээд “Эндээс орос цэрэг дагуулж явуулна. Та хэзээ явах вэ?” гэж асуув. Би: “Нөгөөдөр явна” гэв. Тэндээс буцаж ирээд, хамт яваа хүмүүстээ: “Эндээс Алтанбулагт гурил аваачиж худалдъя. Тэнд одоо гурил үнэтэй байгаа гэнэ” гэсэнд тэд: “Та өөрөө л мэд. Бид юу гэх вэ? “ гэв. Тэгээд би нэг хүнээ тарианы газар үлдээгээд гурван хүний хамт 65 тэргэнд гурил, хоёр тэргэнд хоол хүнс, майхан зэрэг юмаа ачиж 67 тэрэгтэй хойшоо гарахдаа орос цэрэг дээр очиж нэг цэрэг дагуулж, таван хоног яваад Алтанбулагт очив. Сангийн яам гэдэг газар очиж, орос цэрэг, Хазгар гэлэнгийн хамтаар оров. Тэнд Сангийн яамны сайд Билэгсайхан гэж хөх торгон дээлтэй, дөч гаруй насны хар хүн сууж байлаа. 

	Бид орж мэнд мэдэж суутал “Сайн, сайн байна уу? Нутаг хаана вэ? “ гэж асуув. “Нутаг Хүрээнд” гэв. “Та юутай яваа вэ? “ гэхэд бид: “Үхэр тэрэгтэй яваа” гэсэнд тэр хүн намайг их гайхан харж билээ. Тэгээд “Хэчнээн тэрэгтэй яваа вэ? “ гэв. “Дал шахам тэрэгтэй” гэсэнд “Юу ачиж ирсэн бэ? “ гэв. “Гурил ачсан” гэж хэлээд Сүхбаатарын өгсөн бичгийг түүнд өгөв. Тэгтэл тэрэг минь гадаа хүрч ирлээ. Билэгсайхан “Та нар тэргээ хашааны гадна тулгаж буулгаарай. Манай энд хэцүү шүү” гэж хэлээд цэрэг гаргаж өгнө гэх шиг болсон. Үг нь сайн дуулдаагүй. Бид тэргээ буулгаж, дөрвөн талд нь зогсоов. Бид майхнаа шаагаад цай уух гэж байтал, Билэгсайхан цэрэг явуулж намайг дуудуулав. Намайг очиход: “Та сууж бай. Би Центерсоюзтай утсаар ярина” гэв. Тэгээд утсаар яриад над хэлсэн нь: “Маргааш өглөө эрт дөрвөн морьтой цэрэг ирж та нарыг авна гэж байна. Бас эндээс дөрвөн цэрэг хамт явуулна. Өглөө эрт гараарай” гэв.

	Маргааш нь бид, нар гарах үеэр дөрвөн монгол цэргийн хамт Дээд Шивээ орохоор явлаа. Тэгээд хил дээр очиж явтал тоомсог унасан, буу, сэлэмтэй дөрвөн орос цэрэг биднийг угтаж авав. Биднийг Дээд Шивээ өгсөж явахад барон Унгерний хэрэглэл гэж монгол дээл, эмээлийг байшин шиг овоолсон байхыг харсан. Тэгээд Дээд Шивээнд очиж, Центерсоюзынх гэж нэг их том хашаатай газар буув. 65 тэргийг хашаандаа нэг мөсөн оруулж, орос цэргүүд гурилыг буулган, шуудайг нь сэлмээрээ хага татан пүүлж авч байсан. Чухам хэчнээн пүү болсныг мэдэхгүй. Гурилыг пүүлж авч дуусгаад, биднийг сайхан хоол ундаар зочлов. Центерсоюзын даргад нь “Бид шуудайгүй л боллоо доо” гэсэнд бүтэн шинэ шуудайнууд гаргаж өгч билээ.

	Тэгээд орос цэрэг дагуулж, дэлгүүр базаараар ороод гаръя гээд түргэн явлаа. Тэгтэл “Барон Унгерн Орхоны баруун талаар зугтав” гээд учиргүй олон улаан цэрэг цувж явсныг базаар дээрээс харав. Центерсоюзын даргаас Сүхбаатарт бичиг өгөв. Нааш ирж Билэгсайханы өгсөн бичгийг аваад, бид түргэн ирэхийг бодож явав. Тэгэхэд барон унгернийхэн их үймж байсан цаг билээ. Дөрөв тав хоног явж Шарын голд ирэв. Хамт яваа хүмүүстээ: “Одоо энд хөл үймээн их тул мөнгийг Хүрээнээс авахаар болов” гэж хэлэв. Шарын голд байгаа улаан цэргийн даргаас өгүүлсэн бичгийг авч, хамба ламын сангийн гурилыг ачиж хотод ирэв.

	Тэгээд Сүхбаатартай уулзаж, Центерсоюз, Билэгсайхан, орос цэргийн дарга нарын бичгийг түүнд өгөв. Сүхбаатар: “Сайн явна уу? Хэрэг бүтэв үү? “ гэж асуув. “Сайн явсан. Хэрэг бүтэв” гэж хэлэв. Гурил сайн хүргэсэн гэж Сүхбаатараас над тавин лан өгч билээ. Тэгж анх би Сүхбаатартай уулзаж танилцсан юм. Сүхбаатараас: “Сайн байна. Хэрэг бүтээж ирлээ. Та манайхаар ирж байгаарай. Би ч танайхаар очиж байна” гэж хэлсэн. Түүнээс хойш би Сүхбаатартай хааяа нэг уулзаж байсан. Тэгээд нэг өдөр Сүхбаатар манай гэрт ирлээ. Тэгэхэд манайх Хүрээний зүүн хойно байсан юм. Онц ч юм болсонгүй. “Эргүүлийн ажилтай” гээд яваад өгсөн. Үүнээс хойш зарим орой манай гэрээр ирдэг болсон. 

	Нэг өдөр Сүхбаатарын гэрт намайг очиход тэнд нарийхан биетэй туранхай залуу хар хүү сууж байв. Мэнд мэдсэний дараа Сүхбаатараас “Нөгөө хэлдэг хүн чинь энэ шүү дээ. За танилц” гэв. Тэгэхлээр тэр хүн “За” гэв. Би ч “За” гэв. Ингээд Сүхбаатараас Чойбалсандаа “Чи бид хоёрыг чин ван лам Дашдэндэвийнд очиход архи дарс өгөөд, дээлийн торго, хадагтай барьж өгч байсан. Чин ван лам бол бидний үүрдийн хань биш, харин энэ хүн түүнтэй адилгүй, манай талын хүн шүү” гэж хэлэв. Тэгээд: “Энэ хүнийг Ринчиновтой танилцуулаарай” гэж Чойбалсанд хэлсэн билээ. Чойбалсан, намайг “Маргааш Сангийн яаман дээр очоорой” гэсэн ёсоор тэнд Ринчиновтой уулзаж танилцсан билээ. Түүнээс хойш хоёр хоноод Сүхбаатар Чойбалсан хоёр орой морьтой манайд ирлээ. Цай ууж, нэлээд удаан сууж шөнө болгоод Сүхбаатараас “Жамбал гуай Хүрээний гучин аймгийн лам нарын бүдүүвчилсэн тоог мэдэх хэрэгтэй байна. Үүнийг та мэдэж аль. Үүнийг авах ямар арга байна? “ гэв. Тэгээд эргэж бид гурав шөнө, морьтой явж гучин аймгийг тойрч үзээд аймгуудыг зааж өгөв. Тэндээс эргэж манайд ирээд “Гучин аймгийн лам нарыг хэн захирдаг юм бэ? “ гэж тэд асуув. “Цогчин дөрвөн гэсгүй нийтэд нь захирдаг юм” гэв. “Шашны эзэн гэж ямар хүн байдаг юм бэ? “ гэж асуув. “Хоёр хамба, таван цорж, энэ долоон хүнийг шашны эзэн гэдэг юм” гэсэнд бас тэмдэглэж авав. Тэгээд Чойбалсанд хэлсэн нь: “Чи бид хоёр хүрээнд хэчнээн ламтайг мэдэхгүй байна, энэ хүн бидэнд барагцаалсан тоог олж өгч их тус боллоо. Чи мэдэж байгаа биз дээ” гэсэнд Чойбалсан: “Мэдэж байна. Мэдэж байна” гэв. Тэгээд “Их хүрээний лам нарын тоог тойм төдий боловч мэдэж аль” гэж гуйгаад тэр хоёр шөнө орой болсон хойно явав. Их хүрээний байнга суудаг лам нарын тоог миний сурвалжилж багцаалж мэдсэн зүйл гэвэл: “Их хүрээнд мянган ламтай аймаг дөрөв байна. Энэ нь: 1. Шүтээний аймаг, 2.Сангай аймаг, 3. Зоогой аймаг, 4. Их дагинын аймаг эдгээр болно. Мөн Их Хүрээнд 500 ламтай аймаг 15 байна. Энэ нь: 1. Цэцэн тойны аймаг, 2. Андуу нарын аймаг, 3. Дугарын аймаг, 5. Сүнгийн аймаг, 6. Дүйнхорын аймаг, 7. Эрхэм тойны аймаг, 8. Баргын аймаг, 12. Дондлингийн аймаг, 13. Жадарын аймаг, 14. Тойслонгийн аймаг, 15. Дархан эмчийн аймаг эдгээр болно. Мөн Их Хүрээнд 350 ламтай аймаг 6 байна. Энэ нь: 1.Хүүхэн ноёны аймаг, 2. Бизъяагийн аймаг, 3. Жасын аймаг, 4. Номчийн аймаг, 5. Дандарлингийн аймаг, 6. Намдэлэгийн аймаг эдгээр болно. Мөн Их Хүрээнд 250 ламтай аймаг 5 байна. Энэ нь: Маха Маяагийн аймаг, 2. Чойнхорлингийн аймаг, 3. Хамбын аймаг, 4. Хувилгааны аймаг, 5. Бандидын аймаг эдгээр болно. Ингээд Их Хүрээний гучин аймгийн байнга суудаг бүх лам нар 14850 болно. Энэ бол бүдүүвчхэн тоо гэж бодож байна. Зарим аймгийн дансанд байгаа лам нар жинхэнэ байгаа лам нараас цөөн төдий илүү дутуу байх боловч ерөнхийдөө их зөрүүгүй байдаг.

	Түүний дараа бас хоёр хоноод Сүхбаатар Чойбалсан хоёр, нэг орой манайд ирлээ. Сүхбаатараас над хэлсэн нь: “Богдын дэргэдийн хавийн юмыг яаж мэдэх вэ?” гэсэнд “Би ч мэдэхгүй л байна даа” гэв. “Та Богдын дэргэдийн хүмүүсээс хэнийг сайн таньдаг вэ? “ гэв. “Богдын дэргэд үргэлж байдаг Бинт гэдэг хүнийг би сайн таньдаг юм” гэв. “Тэгвэл та тэр Бинтэд очиж сайн гуйгаад үз. Тэгэхдээ биднээс юм аваад яваарай. Юу ч хамаагүй өгье. Ардын засаг тогтож, цаг хэцүү болов. Намайг Богдын дэргэд хишиг хүртээж аль гэж хэл. Манайхаас очиж нэг тавин лан, хадагтай аваад Бинтийн гэрээр нь хоёр гурван хоног эргэж байгаад, нэг өдөр орсонд сууж байлаа. “Чи яах гээд намайг эргээд байна? “ гэж асуув Түүний эхнэр нь хамт байв. “Би тантай уулзах нэг хэрэгтэй яваа юм сан” гэв. Тэгтэл Бинт дээлээ нөмрөөд надтай гэрээс гарч байшинд орж ярилцав. “Одоо ардын засаг гэдэг тогтож, цаг хэцүү боллоо. Намайг Богдын дэргэд татаж аваач гэж танаас гуйх гэсэн юм” гээд тавин лангаа хадагтай барьсанд “За би маргааш Богдод бараалхана. Тэгэхдээ айлтгая. Чухам ямар албанд орох вэ? “ гэв. Би “Та л өөрөө мэд дээ” гэв. Тэгээд хэд хоносны дараа Богдын дэргэдийн донир болгохоор намайг дуудаж билээ.

	Би донир болсон тухайгаа Сүхбаатар Чойбалсан хоёрт хэлсэнд “За сайн байна. Та одоо Богдын дэргэдийн юмыг сайн мэдэж байна шүү дээ. Тэгэхдээ нэг л зүйлийг юуны урьд сайн мэдэх хэрэгтэй байна” гээд хэлсэн нь: “Богдын дэргэдийнхний уяа морь гэж арван хоног тутам Дээд сүмийн хүмүүс их олон морь хэрэглэдэг байна. Зарим хүн нь гурав дөрөв хүртэл морь хэрэглэж байгаа гэнэ. Үүнийг та сайн мэдээд ирээрэй” гэв. Үүнийг мэдэх гэж хөөцөлдсөөр байгаад цөмийг мэдэж, Сүхбаатар, Чойбалсан хоёрт мэдэгдэв. Түүний дараахан Засгийн Газрын тушаалаар тэр уяа морьдын ихэнхийг хассан юм. 

	Сүхбаатар бас нэг үдэш манайд ирээд: “За морь хассан явдлыг тэндэх хүмүүс юу гэж ярьж байна? “ гэж надаас асуув. “Унасан моринд хүртэл өлбөлзөж орж байна” гэж хүмүүс их л дургүй байсныг Сүхбаатарт хэлэв. “Богд танд юм хэлэх юм уу? “ гэж надаас асуув. Богд: “Чи манай эндхийн хүн боллоо. Доторх үг гадагш гардаггүй. Гадагш үг дотогш ордоггүй юм шүү дээ” гэж байсан гэж хэлэв. Сүхбаатар “Тэр чинь их муу хэрэг дээ. Учиртай үг “ гэж билээ. 

	Ингээд явж байтал нэг өдөр Чойбалсан манайд ирж: “Би одоо Сан бэйсийн хүрээ (Баян түмэн) явах болов” гэж хэлээд явсан. Тэгтэл Чойбалсанг эзгүй хойгуур Сүхбаатар гэнэт өвчилж байгаад нас барав. Амьтан хүмүүс, Сэрэйнэн оточ, Сүхбаатарт эм өгч байсан гэнэ гэж ярилцаж байв. Тэр үнэн байсан. Түүний дараахан Чойбалсан ирээд, манайд ирж над хэлсэн нь: “За бид сайн нөхрөөсөө саллаа даа. Миний сайн нөхрийн танилцуулж өгсөн та бид хоёр хэлхээ холбоо тасрахгүй шүү” гэж билээ. 

	Тэр зун нь Эх дагина нас барав. Чойбалсан над хэлсэн нь: “Богдын тамгыг хэн эрхэлж, гаднаас орсон бичигт дарж байгааг сайн мэдэх хэрэгтэй байна” гэв. Түүнийг мэдэх гээд ядаж байтал, нэг өдөр Дүйнхорын даа лам Пунцагдорж Богдын дэргэд орж бичиг уншиж өгдгийг мэдэв. Харин тамгыг нь чухам хэн дарж байгаа нь мэдэгдэхгүй байлаа. Тэгээд хоёр хоногийн дараа Дүйнхорын даа ламыг Богдоос дуудуулав. Би түүний хойноос явж байтал Бинт бас явж байв. “Та хаачих нь вэ?” гэсэнд түүний хэлсэн нь: “Эртээр нэг өдөр, энэ Пунцагдорж бичигт тамга дарахдаа намайг гар гэж хөөсөн, тэгэхэд Богд гэгээн “Энэ муугаар яах нь вэ?” гээд гаргаагүй юм. Тэгэхэд Пунцагдорж хоосон цаас тамгалж авч байгаа харагдсан. Одоо бас намайг гар гэж хөөж байхгүй юу, Богд ч юм хэлсэнгүй. Бас л тамга хулгайлж дарах гэж байгаа биз” гэж хэлэв. Түүнийг Чойбалсанд хэлсэнд, “Үүнийг мэдсэн нь их сайн байна” гэж байсан. Түүнээс хойш нэг хоёр сарын дараа Пунцагдорж баригдав. Сүүлд нь Чойбалсан надтай уулзаад: “Өнөөх Пунцагдоржийн чинь тамга дарж байсан нь үнэн юм байна шүү” гэж байсан. Богдыг нас барсны хойно Богдын юмыг комисслоно гээд олон хүмүүс бужигнаж, Богдын бүх юмыг дансалж эхлэв. Тэр комисст Дотоодыг хамгаалах газраас Хаянхярваа, Төв Хорооноос Баттөмөр зэрэг хүмүүс оролцсон юм. Би энэ үед ажил албагүй байлаа. 

	Түүний дараа Богдын юмыг комисслох комисст явуулах болж, Дэлгэр уулын аймгийн дарга Цэрен бэйст Чойбалсан хэлж намайг явуулсан юм. Тэгэхэд Чойбалсангаас: “Энэ ажилд явахад хэн их юм авч байна. Ямар албаны газарт юу юуг нь авч байгааг сайн мэдэх хэрэгтэй. Бас сарын 40 төгрөгийн цалинтай юм шүү” гэж хэлсэн. Тэр ёсоор энэ комисст орж ажиллав. Энгийн хүмүүс ч хэр тааруу юм авч байлаа. Харин лам нар наймдугаар Богдын суваргад хэрэглэх юм гээд л өдий төдий мөнгө, алт, хивс, майхан, хадаг зэрэг учир тоймгүй юм аваад байлаа. Үүнийг Чойбалсанд хэлсэнд, “За тийм байх даа, мэдлээ” гэсэн. Хэд хонож байтал Чойбалсангаас “Та шавийн 88 дугаар үүрт гуйгаад гишүүнээр орох хэрэгтэй” гэв. Тэнд лам нар 200 гаруй гишүүнтэй байв. Би үүрийн дарга Чин ван ламаас гуйж гишүүнд оров. Үүрийн хурал хийх бүрд л “Есдүгээр Богдыг зална. Богдын юмыг Гэгээрүүлэх яам, Цэргийн яаманд өгөхгүй, есдүгээр Богдыг залахад зориулж хэрэглэнэ” гэж хурал дээр ярилцдаг байв. Энэ тухай Чойбалсанд мэдэгдэхээр өдөр бүр шахам уулзаж байв. Тэр үед намын үүрийн хурлыг өдөр бүр шахам хийдэг. Түүн дээр есдүгээр Богдыг залахад хэрэглэх зардал хөрөнгийг хэрхэн олох тухай ярилцана. Хэрэв Богдын хөрөнгийг өгөхгүй юм бол хөдөөгийн шавийн ардуудад дуулгахад, юм өгөх сүсэгтэн их гаралгүй яах вэ гэдэг байсан. Тэгэхэд Хараагийн отгийн Цэвэг зайсан гэдэг хүнээс арван морь, хоёр эрээн майхан бэлэглэхэд бэлэн байна гэж бичиг ирсэн гэж хурал дээр ярьж байсан. Ингээд энэ тухай Чойбалсанд хэлэв. Түүнээс хойш удсан ч үгүй 88 дугаар үүрийг тарааж билээ. 

	Дараа Чойбалсангаас надад хэлсэн нь: “Та шашны яамны нярав болохыг бодож үз” гэсэн. “Орон гарсан нярав байхгүй яах вэ?” гэсэнд “Чагнаж явтал болох байлгүй дээ” гэв. Тэгтэл харин Шүтээний аймгийн Лувсанцэрэн нярав ажлаас чөлөө гуйж байна гэж дуулдав. 

	Түүнийг Чойбалсанд хэлсэнд: “Та хамба ламаас гуйж нярваар ор” гэв. Хамбаас гуйж шашны захиргааны тэргүүлэгчдийн хурлаар хэлэлцүүлж намайг авахаар болов. Чойбалсангаас: “Тэндэх юмыг хүлээж авахдаа сайн үзэж, хэчнээн юу байгааг мэднэ шүү” гэв. Тэнд алт, мөнгө зэрэг маш их юм байв. Дотоод санд хэдэн том төмөр авдартай, түүний түлхүүр нь хоёр хамба, шашны захиргааны тэргүүлэгчид, нярав нарт явдаг байв.

	Богдын юмнаас суваргад хэрэглэнэ гэж авсан бүх зүйлс тэнд цөм хэвээрээ байж байна. Энэ тухай Чойбалсанд хэлсэнд: “За эд нар тэр зүйлүүдийг есдүгээр Богдод хэрэглэхээр тэгж хадгалж байгаа юм” гэж байсан билээ.

	 

	 

	 


1998 оны “Ц. Дамдинсүрэн: Бүрэн зохиол” 2-р ботид Д. Цэдэвийн бэлтгэж нэмсэн нь:

	 

	МАРШАЛ ЧОЙБАЛСАНГИЙН БОР МОРЬ 

	 

	Тэр жил баруун аймгаас Чойбалсан нэг хурдан бор морь авсан юм. Бэлэгт ирсэн юм уу худалдаж авсан юм уу мэдэх үгүй. Тэр морь Төв аймгийн Өнжүүлийн нэг баян айл дээр байлаа. 1938 оны хирд шиг санагдаж байна. Тэр айлын эзэн нэг өвгөн байдаг юм. Олон ах дүү нар, үр хүүхэдтэй хүн дээ. Тэр өвгөн баригдаж ирээд засанд байгаа гэж дуулаад би Чойбалсанд очиж хэлэв: “Аа тэгээ юү. За мэдлээ,мэдлээ. Би учрыг олно” гэж байсан. Нөгөө өвгөн хэд хоноод гарсан байлаа. “Тэр өвгөн юу юутай баригдсан юм бэ” гэхэд “Нэг мянган цаастай, нэг сайхан чулуун хөөрөгтэй, нэг мөнгөн эмээлтэй баригдсан юм гэнэ. Тэднийг эргүүлж олго” гэж нэг бичиг бичиж намайг Дотоод Яаманд явуулав. “Тэр өөрөө очиж болохгүй. Та түүний төлөөнөө явж гүйцэтгэ” гэв. Би тэр бичгийг аваад маргааш нь Дотоод яаман дээр балбаад очлоо. Тэгсэн чинь хэлж байна “Хөөрөг, мянган цаас ч буй” гэж гаргаж өглөө. “Харин эмээлийг нь олох хэцүү” гэв. Тэр өвгөний хамаатан нэг хархүүтэй очсон юм сан. Бид хоёрт байшин дүүрэн овоолгоотой эмээлийг үзүүллээ. Олдог үгүй. Сайхан сайхан эмээлүүд их байх юм. Гэсэн ч өвгөний минь эмээл байдаг үгүй. За тэгтэл хэлж байна: “За хамаа байж уу. Нэг л сайн эмээл ав. Ясыг нь битгий доордуулаарай. Нэг эмээл шилж байгаад ав” гэв. Тэгээд тэр залуу хүү нэг эмээл үзээд авлаа. Бид хоёр юмаа аваад өвгөндөө авчирч өглөө. “За одоо яаж харих билээ” Бас л Чойбалсандаа очиж хэлэв шүү. Тэгсэн чинь хэлж байна: “Би машинаар хүргэж өгч болохгүй юм даа. Та нар машин хөлсөлж аваад хүргэж өг. Ямар ч үнэтэй хамаагүй” гэлээ. Тэгээд 300 төгрөгөөр машин хөлсөлж аваад өвгөн бид хоёр Өнжүүл дэлсээд хүрлээ шүү. Нэг шөнө олон гэр айлуудын гадна очлоо. Гэрт их гал ноцож байлаа. Ороод очсон чинь олон үр хүүхэд нь ах дүү нар нь “Базай” хэмээгээд бархираад өвгөнийг тэвэрч авлаа. Тэдний баярласан гэж учир үгүй. Тэгж би түүнийг хүргэж өгөөд буцаж ирж байсан юм. Өнөө өвгөн чинь тэр зун “Би амьд мэнд шоронгоос гарсны баяр болгож баахан морь наадамд уяна” хэмээгээд баяр болгож хэдэн морийг наадамд уяж. Маршалын борыг ч наадамд уяж. Чойбалсан уяхыг нь зөвшөөрсөн юм байгаа биз. Тэр өвгөн наадам дээр баахан уяа морьтой ирлээ. Би морь харыг харж туслалцаж явлаа. Чойбалсангийн морь гэж жавхалзсан бор морь байлаа. Наадамд уралдаад нэгийн удаа орлоо шүү. Тэгэхдээ жаахан явсан бол өмнөх морио гүйцэж түрүүлэх байсан юм. Арга үгүй. Газар нь ойртоод нэгийн удаа орлоо доо. Бид баяр хөөр болж байлаа. Тэгсэн чинь морь унасан хүүхэд нь 12 дугаар морины пайз өгчээ. Хэн өгсөн юм хэн мэдэх вэ? “Арга үгүй. Гомдолтой байхад хөөцөлд, пайз өгөх үгүй ч байсан яадаг юм” гэлээ. Бид ч гомдолтой. Морь унасан хүүхэд маань уйлах шахаж явлаа. Би морины комисст очиж хэллээ. Морины комиссоор холбооны хорооны дарга Лувсанцэрэн, мал аж ахуйн яамны орлогч сайд Чимид нар байсан юм. Түрүү морины хүүхэд бас л гэрчилж. “Энэ хүүхэд миний ард намайг гүйцэх шахаж явсан юм” гэж хэлснийг ч хайхарсангүй. “Бид жанжны морь гэж урагш нь ахиулж чадахгүй. Ардын морины нэгэн адил ямар пайз авсан байна. Түүгээр цолоо дуудуулах хэрэгтэй” гэв. Ингэж байна гэж Чойбалсанд хэлсэн чинь мөн хайхарсангүй. “За хамаа байж уу. Битгий хөөцөлд. Харин морины бай шан авах гэж битгий оч” гэлээ. Тэгээд морины цол дуудуулсан болов уу даа. Тэгээд гомдолтойгоор өвгөн маань хэдэн морио аваад буцлаа. Наадмын сүүлийн шигшээ бөх барилдах боллоо. Наадмын талбайгаас зүүн урагш засгийн газрын майхны дэргэд дэнж дээр барилдуулав. Тэнд Баянтүмэний Дамчай, их монгол аварга зэрэг олон бөхчүүл байлаа. Чойбалсан Их монгол аваргатай энгийн юм ярьж байгаад “Бөхөө хурдан барилдуул” гэж хэлээд явчихлаа. Бөх нь нэг л хурдан гарч өгөх үгүй назгайраад нэг л удаашраад байх юм. Орой ч болж байлаа. Тэгж байтал Буурал Дамба гэж цул цагаан хувцастай хүн ирлээ. Тэр “Цаад золиг чинь барьж идэх хэмээгээд болох үгүй нь. Бөхөө хурдан барилдуулж үз “ гэж бусад нөхдөдөө хэлэв. Бусад нь ч нэг их хөдлөх үгүй юм. Бас нэг хүн ирээд “Бөхөө хурдан барилдуул гэж өнөөх чинь загнаад болох үгүй нь” гэж хэлэв. Тэгэхээр Дамба “За тэгж байгаа биз. Тэгээд байгаа юм” гэж байлаа. Бөх нь назгайрч удаашраад ер гарч өгөх үгүй байлаа. Тэгж байтал Чойбалсан хул торгон дээлтэй, ув улаан царайтай, гар нь чичирсэн хүрч ирээд олон амьтны дунд тэднийг загнаж гарлаа. “Та нар яагаад бөх барилдуулдаг үгүй юм. Ямар санаатай удаашруулж байна. Та нар ингээд чадна гэж санаж байна уу. Чадахыгаа үзээрэй “ гэж загнаж байгаад явлаа. Тэгээд шигшээ бөх барилдаж шөнө дууссан юм сан. Удал үгүй Дамба, энэ тэр баригдсан билээ. Яах санаатай байсан юм. Хэн мэдэх вэ.

	 


СОНОМ ГЭСГҮЙ 

	 

	Соном гэсгүй гэдэг лам залуудаа Хараагийн Дар эхийн хийдийн цогчин гэсгүй явсан юм гэнэ билээ. Хараад нутагтай, хөдөө гэр малтай айл байсан. Наян гурван нас хүрч 1936 онд нас барсан болно. Энэ лам олон шавь нартай, ном гүрэм хийдэг чадалтай лам байсан. Соном гэсгүй “85 насныхаа найрыг олон шавь нартайгаа хийнэ” гэж өгүүлж ярьдаг байсан. Гэвч 83 хүрээд нас барсан юм. Түүний 85 хүрээгүйн учрыг шавь нарын ярилцдагаар хэлэх юм бол 1936 оны намар Амарбаясгалант хийдийн цогчин гэсгүй цогчин унзад хоёр нэг намар морьтой хоёр гурван өртөө газраас Соном гэсгүйд ирж гэнэ. Тэднийг ирэхэд үд өнгөрч байлаа. Гурвуул нэг гэрт үлджээ. Соном гэсгүйн дуу их болж дуулдаад загнаад байх шиг байжээ. Тэгж тэгж оройн нар унины дунд ирэхэд тэр хоёр лам мордоод явжээ. Явсан хойно нь өөрийн шавь нарт “Би мөрөөрөө үхэж чадахгүй байна шүү” гэж дахин дахин хэлж байсан. 7-8 хонов уу үгүй юу ханиад хүрлээ гэж байгаад нас барсан. Хожим 27(1937) онд лам нар олон баригдах үед шавь нарын дотроос Лувсангэлэн хэлж байсан. “Манай лам нар ардын засагт дургүй ажил хийсэн нь үнэн байх юм шүү. Амарбаясгалантын хоёр лам ноднин намар ирж манай багш лам (Соном гэсгүй)-ыг муухай ажилд оролцуулах гэхэд лам маань дагасангүй, өөрөө нас барсан хэрэг байна” гэж ярьж байсан. Соном гэсгүй чадалтай хүн байсан юм. Үүнээс 40 гаруй жилийн урьд би Бадма-Ёгын дуганч байгаад Хараад мал тоолох ажлаар явж байлаа. Соном гэсгүй тэр нутгийн хүн. Хамт хэдэн морьтой хүн явж байлаа. Гэнэт их бороо орж гарлаа. “Одоо яах билээ” гэхэд Соном гэсгүй “Гайгүй байгаа, гайгүй байгаа! Битгий цувж яв, зэрэгцээд яв” гэж хэлэв. Хэд хэдэн хүн яг зэрэгцэн ергөөд явлаа. Их бороонд морины дэл сүүл ус болоод байсан. Тэгэхэд бид цувгүй явсан боловч дээл огт норсонгүй. Бидэн дээр дусал ч ус дусаагүй өнгөрч байлаа. Тэр лам эрхээ хурууны үзүүрээр эргүүлээд яваад байсан шүү. 

	 

	 


БОРОО ХОРИХ БА УРИХ АРГА 

	 

	Бадруулт төрийн ... онд Баруун Хараад өндөр Цэрэнжавынд Бадам-Ёго дацангийн хэдэн хүмүүс гэрээт дацангийн малыг тоолох ажлаар явж байлаа. Баруун хойноос хэсэгхэн хар үүл гараад ирлээ. Манай тэр байж байгаа газар бол тариа тарьж байсан ... оросын тосгоны тэнд юм. Үүл гараад салхи гэдэг учиргүй юм болоод явчихлаа. Тэгтэл Намсрай гэдэг тэндхийн бороо дааж яваа лам, бидний тэнд ирээд байлаа. Догшин бороо орж мөндөр бууж эхэллээ. Намсрай гэлэн сүүтэй цөгц бариад бороо хорино гэж, будааг хамгаална гэж гарав. Намсрай гэлэн ном уншаад сүүгээ өргөж л байв. Ширүүн бороо мөндөр буугаад Намсрай гэлэн гүзээтэй ус шиг шувт нойтон болж гэрт орж ирээд “Цус байна даа. Өндөр Лувсандагваас болж дээл ч үгүй, будаа ч үгүй боллоо, цусаар урс” гэж байсан. Бид тэгээд сураглаж мэдвэл Баруун Хараагаас Номгон гэдэг газар Дар эхийн хийдийн өндөр Лувсандагва гэдэг лам тэр хавийн будаа тариаг дааж байсан юм гэнэ. Тэр ширүүн бороо Лувсандагвын даасан газраар ороогүй юм гэнэ билээ. Лувсандагва мөндрийг хөөж, Намсрайн даасан газар дийлдэлгүй орсон юм байжээ. 

	 

	 

	 


ДЭНДЭВ ЗОЧ

	 

	Хараагийн Соном гэсгүйтэй ойр нутагтай Лувсанцог гавжтай би сайн танил явлаа. Нэг жил оросын Хиагтаас Нийслэл хүрээнд жин буулгахад их ашиг олж байна. Нэг үхэр тэрэг ачааг буулгахад 32 орос цаас авч байна гэж дуулаад би гучаад үхэр тэрэгтэй Лувсанцог гавж, бас хориод үхэр тэрэгтэй жин тээхээр Алтанбулагт очлоо. Лувсанцог гуай хэлж байна: “Сэцэнгийн пүүст бууна” гэж байна. Нэг хятад пүүст очиж буув. Хятадууд их хүндэлж байна. Тэрэг түргээ хашаанд оруулж морио уяад хонох боллоо. Тэгж байтал нэг том биетэй, дэлдэн шар лам орж ирлээ. Дэндэв гуай хэмээгээд Лувсанцог гавж сүйд болоод явчхав. Тэр лам бид гуравт нэг хятад байшинд гудас дэвсгэр дэвсээд унтуулах болов. Лаа унтраагаад унтаж байтал хамаг бие яах аргагүй загатнаж гарав. Тэр байшинд бясаа гэдэг нь учиргүй юм. Хамаг биеийг хаван бэлцрүү болтол идлээ. Унтах арга байдаггүй. Би нойрт дарагдаж бага сага унтах юм. Өнөө хоёр лам чинь унтах нойргүй сууж байна. Тэгж байгаад Лувсанцог гавж хэллээ: “Чиний өнөө сайн зоч гэдэг чинь яасан буй? Энэ муусайн бясааг арилгаж чадахгүй юм бол ямар зоч байх буй” гэлээ. “Энэ муусайн хорхой шавжид номын аргыг яаж хэрэглэх вэ? Бөөсөнд хутга гаргана гэдэг шиг хэрэг болно” гэж хэлээд Дэндэв зоч биеэ маажиж сууж байх юм. Тэгсээр байгаад шөнө ч орой боллоо. Өнөө лам чинь байж ядаж бүр тэсэхээ болив бололтой. Тэгээд номоо уншиж эхлэв. Хүч тамир ч байхгүй юм. Пад пад гээд чанга дуугарав. Түүнийг бүрэг бараг сонсож байсан. Тэгээд унтаж хоцров. Нэг харсан чинь өглөө болж наран дээр гарсан байна. Биеийг бясаа хазсан байдал мэдэгдэхгүй юм. Босоод харсан чинь аяганы дөрвөлжин шар ширээн дээр дүүрэн үхсэн бясаа арзайж байсан. Бас ширдэг дэвсгэр дээгүүр дүүрэн үхсэн бясаа байсан. “Энэ юу вэ? “ гэхэд “Урьд шөнө Лувсанцог надаар алуулсан бясаа юм” гэж байсан. Хятадууд ирээд түүнийг цэвэрлэхдээ гайхаж шулганалдаж байсан. Хиагт орж ирээд буцахдаа мөн тэр байшинд хоносон. Тэгэхэд нэг ч бясаа хазаагүй цөмийг дуусгасан байжээ.

	 


ДӨРВӨД ХАМБА

	 

	Манай Ноёны аймгийн Дөрвөд хамба гэдэг нэг хувилгаан хүн байсан юм. 1937 оны намар хамба, цорж нар баригдаад байх үед Дөрвөд хамба Хүрээний цогчин гэсгүй Да нарын аймгийн Лувсангомбо, Чойхорлингийн аймгийн цогчин умзад Жамбал, Дөрвөд хамбын цуг явдаг Дэндэв гэдэг хэдэн хүн Өндөр гэгээнд мөргөх гэж намар хүрээнээс гараад морьтой явж гэнэ. Толгойтын даваан дээр гарахад Дөрвөд хамбыг Дотоод яамны хүн нэхэж очоод бариад ирсэн юм. Дөрвөд хамбыг дагаж явсан Дэндэвийн ярьж байсан нь: “Манай хамбыг бариад авлаа. Би морийг нь аваад буцаж ирлээ. Лувсангомбо, Жамбал нар Өндөр гэгээнд мөргөнө гээд яваад өглөө” гэж байсныг бодвол тэд нар хүрээний хамба цорж баригдлаа гэж Өндөр гэгээнд даатгах гэж явсан юм. Эсвэл элдвийн хэлхээ холбоотой хэрэг ажил хийх гэж явсан ч байж мэдэх юм. 

	 

	 

	 


МИНИЙ ХҮҮ САНДАГ

	 

	Дотоодыг хамгаалахад Сандуйжав баригдаад Сумьяа өвчтэй юм шиг хамаагүй хашхичаад байдаг болжээ. Түүний өвчтэй эсэхийг мэдэхээр намайг Дотоод яамны шоронд хорилоо. Халуун бүгчим гэдэг яах аргагүй, нохой бөөс нь олон гэдэг яах аргагүй. Би хэд хоног зовсон юм. Намайг ороход миний бүс малгайг хурааж авсан хүн энэ Бумцэнд одоо байж байна. Бумцэнд тэр үед дотоодыг хамгаалахын комендаа байсан юм. Ороод очсон чинь Сандуйжав хүн байхгүй бол энгийн яриад байх эрүүл юм байна. Албаны хүн харахтайгаа зэрэг хамаагүй хашхичиж эхлэх юм. Зориуд өвчтэй хүн болж дүрэмдэж байгаа юм санж. Тэр арав хорин лан алт идчихсэн юм гэл үү дээ. Би ингэжчивлээ явсан хүн дээ. Дараа нь манай эхнэр Намжил орон шоронд орсон хүн гэж загнаад сална гээд болдоггүй. “Одоо яах билээ. Ингээд байна” гэж Чойбалсанд хэллээ. “За сал. Яагаад юм сал” гэлээ. “Эхнэрийн хамаатан садныг бүгдийг цуглуул. Таны хамаатан садан гэж байхгүй болохоор яах вэ? Би танай талыг төлөөлж очно. Хамт сайхан учраа хэлэлцэж байгаад салах хэрэгтэй” гэж хэлж тэр ёсоор учраа сайн хэлэлцээд эхнэрээсээ салав. Бүх юмаа эхнэртээ өгөөд ганц өргөдөл (өргөмөл) хүүгээ би аваад саллаа. Хүүгээ авч хүмүүжүүлж байхад ганцаараа болохлоор хэцүү л байлаа. Нэг ханиад хүрээд Ёндон багшаас жавтий хүртээд сууж байсан чинь багш хүүд боов шоов өгөөд, хүү маань ч “Энд их сайхан байна. Би энд үлдье” эмээгээд болдоггүй. Багш “Хүүгээ үлдээгээд маргааш ав. Энд хоноод яваг” гэж байна. Тэгээд яах вэ? Хүүгээ би орхиод ирлээ. Чойбалсанд энэ учраа хэллээ. Тэгсэн чинь маршал маань хэллээ: “Хүүгээ тэнд байлгахад ер нь аятайхан байна. Хүүгээ эргэхээр очоод байхад хүн юм санахгүй” гэлээ. Маргааш нь хүүгээ авсан болж, хүү маань багшийнд очъё гээд байхлаар бас дагуулаад очив. Хүү маань “үлдэнэ” гэдэг. Багш ламтан ч “үлдээ “ гэв. Тэгээд хүү маань Ёндон багштанд дасаж тэнд байх болов. Би ч хүүгээ эргэх гээд үргэлж орж гарч явдаг боллоо. Тэгээд арван хэд хүрэхийн үед Чойбалсан гэнэт миний хүүг дуудаж аваачиж хүчээр хар болгоод офицерын сургуульд оруулсан юм. Тэгээд хэдэн жил болтол миний хүүг тэр сургуулиас гаргав. Ёндон ламын дэргэд байсан хүн гэж хөөж гаргажээ. “Одоо яах билээ” хэмээгээд Чойбалсанд очлоо. “За та бид хоёр тэр хүүгийн замыг алдууллаа. Үгүй мөн муухай юм боллоо. Ёндон ламын дэргэд байсан үнэн юмыг одоо яах вэ? “ гэж гаслан байхад “Жаахан хүлээж бай” гэлээ. Хүлээж байтал нэг өдөр Дотоод яамнаас Догсүрэн гэдэг хүн дуудаж аваачаад миний хүүг Дотоод яамны курст орууллаа. Курсийн арваад хүн онцсайн төгсөхөд миний хүү оржээ. Тэр сайн төгссөн хүүхдүүдийг зүүн тийш нь Японыг эсэргүүцсэн дайнд мордуулах боллоо. Миний хүүд бугуйн цаг энэ тэрийг тайлж өгөөд: “Миний хүү одоо сургууль төгсөж албанд томилогдож байгаа нь сайхан байна. Үгүй ээ би ганц хүүгээ дайсны өөдөөс явуулаад юу гэж бодож суух юм бэ? Мэнд гэж бодож байх юм уу” гэсэнд “Явуул аа! Үгүй яадаг юм бэ? Явуулбал сайн” гээд миний үгийг хайхралгүй хэд хонож байтал Дотоод яам тушаал гаргаад хүүг минь Говь-Алтайд хилийн харуулын даргаар явуулсан юм. Нэг жил болоод би “Хүүгээ эргэе. Морь тэмээгээр ч бол яваад хүрье” гэсэн. “Ээ тэгж болохгүй. Та яваад хүрэх газар биш. Хүлээж бай” гэж хэлэв. Тэгж байтал хүү минь “Зүүн хязгаарт суухаар боллоо” гээд хязгаараас хүрээд ирлээ. Би баяр хөөр болоод хэд хонож байтал гэнэт хүү маань алга болов. Гэртээ ердөө үзэгдэхээ болив. Чойбалсанд “Одоо яадаг билээ” гээд гүйн очив. Утсаар ийш тийш нь хэд яриад хэлж байна: “Хүүг чинь шоронд хийчихжээ. Албан хариуцлага алдсан хэрэг болж гэнэ. Гайгүй байгаа. Хүлээж бай” гэв. Хүлээж байтал хүүг минь хэрэг дүүрч 4 жил, 6 сараар хоригдох ял олоод засанд очсон байлаа. Үүнийг нь Чойбалсанд очоод хэлсэн чинь “Үгүй ээ, яасан олон жил сараар шийтгэдэг юм бэ? Яльгүй бага хэрэг байгаа юм. Энэ Дорж ер нь дэндэж байна. За яана гэх вэ? Та хүлээж бай” гэсэн. Хэдэн сар болсны дараа “За та нэг өргөдөл Бага хуралд Бумцэндэд өг. Нооргийг нь надад өгөөрэй. Хүүгээ өршөөл үзүүлж аль гэж гуй” гэв. Нэг өргөдөл хийлгээд Бага хуралд өгч, нөгөө хувийг маршалд аваад очсон чинь “За чиний энэ өргөдөл надад хэрэггүй. Би Бумцэндэд хэлсэн. Нэрийг чинь бичээд өгсөн. Шинэ жилээс нааш чигийг олоод өг гэж хэлсэн” гэв. Шинэ жилээр гарна гээд хүлээгээд байсан чинь гарч ирсэнгүй. Жил гарсны дараа маршалд учраа хэлэв. “За чи нэг өргөдөл аваад Бумцэндэд өөрөө ор” гэв. Би өргөдөл бичүүлээд Бумцэндэд орж хэлэв. “Би ганц хүүтэй юмсан. Тэр маань албан хариуцлага алдаад шоронд орчихсон. Ганц өвгөн би ядарч байна. Учир гачигдлаа маршалд гаргасан. Учрыг нь олж өгнө гэсэн юмсан. Би хүүд минь өршөөл үзүүлэхийг гуйж явна” гэв. “Чойбалсан энэ тухай надад хэлсэн. Чи намайг ч танина шүү дээ. Заавал маршал гэх юу байх вэ. Надад учраа гаргаж болох байсан юм даа” гээд ер нь баахан гэдгэр байв. “За хэд хоногоос ирж хариугаа Баяраас ав” гэв. Тэгээд дараа нь Баяртай уулзаж “Саяын тогтоолд танай хүүгийн нэр гарч уу? үгүй юу. Үүгээр шалгуул” гэж нэг хүүхэнтэй уулзуулж өгөв. Өөрөө гараад явчхав. Тэр хүүхэн нь үзээд “Сандаг л гэж нэг нэр байна. Энэ танай хүү мөн юм уу биш юм уу? Хэн мэдэх вэ? Овог нь байхгүй юм” гээд өөр үг хэлдэггүй. Тэгээд би Баярыг хүлээгээд суугаад л байлаа. Суугаад л байлаа. Гэтэл маршал гарч ирээд “Чи юу гэж сууж байгаа вэ? “ гэв. Би “Баярыг хүлээж байна” гэлээ. “Чи Баярыг хүлээх хэрэггүй. Тэр сайд нарын зөвлөлийн хурал дээр сууж байгаа. Мөддөө тарахгүй “Маргааш өглөө ир” гэв. Маргааш нь очиж Баяртай уулзвал миний хүүд хэд хоногийн өмнө нээрээ өршөөл үзүүлсэн байна. Баяр утсаар ярьж “Та нар тогтоолыг яагаад биелүүлдэггүй юм” гэж баахан аашилж хэлээд надад хэлэв. “Өнөөдөр буюу маргааш харих байх. Зүүн урагш нь салын модонд явуулчихсан байна. Тэгээд саатаж байгаа юм байна” гэв. Орой нь хүү маань гэрт ирэв. Нэг сар амруулаад “Одоо хүүгээ Яах вэ?” гэж маршлаас асуув. Маршлаас Сүрэнжавт хэлж “Засгийн газрын хянан шалгах газарт үндэсний шинэ хүчин болгоно” гэж оруулж өгсөн юм сан. Тэгээд хэдэн жил болсны дараа маршлыг эзгүй байхад нь миний хүүг хотын бага хуралд төлөвлөгөөний комисст шилжүүлэн ажиллуулсан юм. Үүнийг маршалд хэлэхэд “За яах вэ? Тэр газраа хэдэн жил ажиллаг. Хүн нэг дор хэдэн жил ажиллахад сайн байдаг юм” гэж байсан юм. Тэгээд одоо хүү минь тэндээ ажилласаар байна. Хагас сар болоод хүү минь 175 төгрөг авчрах юм. Одоо түлээ элдэв юу ч байхгүй. Түлээ олж түлэхэд хэцүү байна шүү, яах вэ? Тэгээд улсын буянаар болоод л байна. Одоо хүү бид хоёр тэгээд амьдраад л явна. Хүү маань нэг л номхон томоотой хүн. Хэдэн мөнгөө надад өгөөд, надаас үс засуулах, усанд орох тав гурван төгрөг авч явдаг хүн юм.

	 

	1958

	 


ТУГАЛ ШАЛШИ

	 

	Их хүрээний Чойнхорлингийн аймагт Тугал Шалши гэж их догшин бурхан байсан. Энэ яагаад Тугал Шалши нэртэй юм бэ гэвэл Мэргэн хамбын дээд үеийн нэг дүр нь Гандисын ууланд нямба хийж явжээ. Энэ ламын дээд үе нь Өндөр гэгээний үед Шарын Мэргэн цорж гэж явсан. Өндөр гэгээний төлөг тавьж явсан буюу мэргэлж өгдөг хүмүүн байсан. “Галданбошигт ирлээ, Одоо яана вэ?” гэж Өндөр гэгээнийг хэлэхэд Мэргэн цорж Чойжалын Дүгзэв буюу сорыг уншиж өгчээ. Сорыг залах үед Галданбошигтын гэрийн тотгыг нэг бух хуга мөргөөд орж ирсэнгүй гэдгийг Жигжидийн нинчин хийсэн, Жигжид биеэр болсон Галдан Чойжуу яахиж халдаж чадах вэ? Чойжуу бол Жигжидийн доор байгаа зарцын зэрэгтэй юм. Шарын Мэргэн цорж Өндөр гэгээнд айлтгажээ: “Одоо би чадахгүй. Галданбошигт Жигжидийн Налжорва хүн юм байна. Би дийлэхээ байлаа. Аргагүй цаг болсон байгаа” гэж айлтгасанд Өндөр гэгээн аргагүй болж зугтсан юм гэнэ билээ. Жигжидийн Налжорваг Мандширийн Налжорва Манжийн хаан дийлсний учир бол Мандшир, Жигжидээс дээр байгаа юм. Жигжидийн орой дээрх давхар толгойн нэг нь Мандшир байдаг юм. Өндөр гэгээний дараа Шарын мэргэн цоржийн хойд дүр Мэргэн хамба цолтой болсон. Тэр лам Гандисын ууланд Шалшитай уулзах гэж үүрэг үүрч явган явжээ. Тэр ууланд олон жил Шалши нямба хийж суужээ. Ердөө мэдэгддэггүй байжээ. Нэг өдөр хэдэн үхэр туусан хар хүн өдөр дундын үед ирж хоол хийж өгдөг болжээ. Тэр хар хүн ламаас асуужээ. “Та яах гэж юунд энд сууж байгаа юм бэ?: “Ээ би Шалшитай уулзах гэж байна” гэжээ. “Ээ та энэ биеэр уулзаж чадахгүй биз дээ”. “Чадна аа би яасан ч уулзана” гэжээ. Хэд хоноод байж байтал хар хүн хэлжээ. “Шалши танд ирнэ дээ. Та сүйд болно доо” гэжээ. “Ээ би яах вэ? уулзаж чадна” гэжээ.

	Нэг өдөр ламыг агуйдаа сууж байтал тэнгэр, газар сүйд болоод явчихжээ. Их сүйд болно гэнэ. Тэнгэр дуугарч цахилгаан цахиж их салхи гарч жигтэйхэн юм болжээ. Ламын уушги зүрх амаараа гарах шахаж сандарч байж гэнэ. Ингэж байтал ламын хамар амнаас цус садарч ухаан алдах шахаж байж гэнэ. Юу юугүй агуйгаар дүүрэн улаан гэрэл болж нэг юм хэлжээ: “Би яах юм. Би хаачих юм” гэж асуухад лам сандарч өөрийн дэвсгэр тугалын арьс руу зааж гэнэ. Лам ухаан орж харахад тугалын арьсан дээр ламын хамраас гарсан цусаар Шалшийн хөргийг зурчихсан байж гэнэ. Арьсны үсгүй тал дээр зураг гарсан юм гэнэ билээ. Тэнгэр намдаж бороо арилжээ. Адасга дээр Шалшийн дүртэй хоцорчээ. Маргааш нь өнөөх хар хүн ирж ламаас “За чи Шалшитай уулзаж сандрав уу” гэжээ. “Уулзлаа, сандарлаа. Шалши ирээд “би яах юм бэ? Хаа орох юм бэ?” гэхэд би сандраад дэвсгэрийнхээ адасгыг заасан. Тэгээд энэ адасга дээр гарчээ” гэж дээ. Тэр хар хүн хэлжээ: “Чи надтай уулзаад Шалшитай уулзсанаа мэдэхгүй байх юм. Би чамтай хоёр дүрээр уулзлаа. Чи энэ адасгаа үүрээд яв. Чиний хэрэг бүтнэ. Өөр юм чамд хэрэггүй” гээд тэр хар хүн үхрээ тууж яваад дахин ирээгүй гэдэг. Тэр лам арьсан Шалшийг үүрч ирээд тахиж шүтэж байсныг тэр аймгийн шүтээн болгож тахисан. Тэр ламын үүрэг модон таяг хоёр бас цөм байдаг сан.

	 

	

	 


ДАГВА ТУНХАР

	 

	Богд, хаан болоод 3-4 жил болсны дараа Дагва тунхар бүтээж дар гэж зарлиг буулгажээ. Хүрээний хамба, цорж нар цуглан хэлэлцэв. Ямар ламаар даруулах тухай хэлэлцэв. Насны Бизъяагийн цорж лам Лувсандондогбалдан хачин зэрэг хүмүүс цуглажээ. Ноёны цорж Лувсанцэрэн бие базаахгүй гээд ирээгүй байжээ. Бизъяагийн цорж лам хэлжээ: “Богд эзэн биднийг Дагва тунхарыг дар гэж дээ. Хамба лам та дарах юм байгаа биз” гэж хүрээний хамба Пунцогт хэлжээ. Их хатуу гүрэм юм.

	 

	1958

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


1959 оны хэвлэлийн Хэвлэн нийтлэлийн мэдээлэл

	 

	БНМАУ-ын Шинжлэх ухаан, Дээд боловсролын хүрээлэн

	 

	ӨВГӨН ЖАМБАЛЫН ЯРИА

	 

	Ц. Дамдинсүрэн тэмдэглэв

	 

	БНМАУ-ын Шинжлэх ухаан, Дээд боловсролын хүрээлэнгийн Эрдэм шинжилгээний хэвлэлийн газар 

	 

	Улаанбаатар хот

	1959 он

	 

	Хянагч : Ө. Цэрэнпагма

	 

	Хэвлэлтэд 1958 оны 12 дугаар сарын 10-ны өдөр

	Цаасны хэмжээ 70 х 108 1/16

	Хэвлэлийн хуудас 6

	Хэвлэсэн тоо 3000

	Б-7010

	Зах No 150

	 


cover.jpeg
63.3(5Mo)

Tl

SA1

BHMA. YACHIH
LIHHMKABX YXAAH, 4334
BOAOBCPOABIH XYP33A3H

L. AamMaunCYpaH TOMJASrAdB

Osgren Xam6anbii spua

e\

3L

| e

Bl

S—.
—
Yaraau6aarap

1959





images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






